
	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1964 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв. 

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

IV

	 

	Яков Артамонов хорин зургаан нас хүртлээ ямар нэг онцын эвгүй байдалд оролгүй амар тайван амьдарч байжээ. Гэтэл тайван амьдралд дуртай хүний дайсан болсон цаг үе нь Яковыг шударга бусаар будилааны тоглоом болгож эхэлсэн ажээ. Энэ нь тэвчээр ихт ард түмнийг сэгсчин сэргээсэн бослого гарснаас хойш гурван жил өнгөрсний дараа дөрөвдүгээр сарын нэг шөнө эхэлсэн юм. 

	Яков тамхиа татаж хүсэл бүхнийг мухарлагч сэтгэл ханасны цэнгэлийг эдэлж диван дээр жаргаж хэвтсэн билээ. Амьдралын бүх зорилго энэ л тачаангуй сэтгэлд байдаг гэж Яков боддог учир үүнийг амьдралдаа эрхэм болгодог ажээ. 

	Энэ нь амттай хоол идсэний дараа мөн эмэгтэйг эрхшээн эзэлсний дараа нэгэн адил аятай сайхан мэт санагддаг билээ. 

	Өрөөн дунд гулдамхан тэгш биетэй эмэгтэй ширээний дэргэд зогсож кофены данх дор хүчтэй асаж байгаа хөх ягаан дөлийг бодол болон харж байв. Түүний нүцгэн гар, хүүхдийнх шиг булбарай нүүр нь улаан бүрхэвчтэй дэнгийн гэрэлд амттай сайхан шарагдаж сайн болсон хуушуурын гурилын өнгө орж харагдан байв. Самнаж янзлаагүй задгай хар бараан үс гэзэг нь дал мөр лүү нь намиран зургийн юм шиг харагдаж байв. Полина нүцгэн бие дээгүүрээ алтан шаргал өнгийн халат нөмөрч, хөлдөө ногоон өнгийн торгон савхин туфли өмсжээ. Оросын биш нэг л хөнгөн шингэн маяг энэ бүсгүйд байх шиг санагдав. Царай нь гэвэл өсвөрийн багачуудынх шиг булбарай уруул нь бумбагар, нүд нь интоор шиг дүгрэг болоод цовоо цогтой харцтай аж. Яковын хүсэл тачаалаа бүрнээ хангасан энэхэн үед ч энэ хүүхэн түүнд бас л аятай сайхан санагдсаар авай. Полина, Яковын үзсэн мэдсэн бүх охид хүүхнүүдтэй зүйрлэшгүй бөгөөд хэрэв тэнэгдүү зан аашгүй сэн бол өв тэгш сайхан санагдах байсан ажээ. 

	— Жүржхэн минь, би кофе уухгүй гэж папиросын манарсан утааны цаанаас Яковын хэлэхэд Полина өөр лүү нь эргэж харалгүй:

	— Тэгвэл би яах вэ? гэж хариулав. 

	— Чиний юу хүсэж байгааг би мэдэхгүй шүү дээ гэж Яков ядарсан байдалтай эвшээн хэлэв. 

	— Үгүй чи мэднэ гэж эмэгтэй нь түүний үгийг угтуулан авч нарийн хоолойгоор огцом чанга хэлэв. Яков түүнийхээ чимхүүр хорон үгийг нэг хоёр хормын төдий сонсож хэвтсэнээ босож тамхиа шалан дээр хаяж, шаахайгаа өмсөх зуураа:

	— Хүний баясгалантай сэтгэл гутаадаг муу зангийн чинь учрыг би ойлгохгүй юм. Эцгийнхээ эсэн мэндэд намайг эхнэр авч чадахгүй гэдгийг чи бэлхнээ мэдэж байгаа биз дээ гэж хэлэв. 

	Полина нь:

	— Аалз чамд ганцхан баясгалантай сэтгэлээс өөр юу ч хэрэггүй. Баясгалантай сайхан байхын тулд чи намайг урагдсан хуучин хувцас цуглуулдаг татар хүнд худалдахад бэлэн гэдгийг чинь би сайн мэдэж байна. Чи нэр төрөө алдсан хүн гэх мэт элдэв муухай доромжлолт үгээр ганирав. 

	Полина эелдэг найртай байхдаа Яковыг давстхан минь гэдэг зугаатай сонин нэрээр нэрлэдэг аж. Харин аалз гэж нэрлэхэд нь Яков онцын их дургүй, хоёрхон цагийн өмнө түүнд зуун рубль өгсөн. Ийм болохоор энэ чинь өнөөдөр хэрүүл хийхээ түдгэлзэж болохтой сон билээ гэж Яков бодов. 

	— Чи аашилж загнаад юу ч олж долоохгүй гэж Яков тайван сануулан хэлж малгайгаа өмсөөд, Баяртай гэж гараа өглөө. 

	— Новшийн гахай, чи тамхины ишээ шалан дээр бас л хаячхаж гэж урдаас нь Полина загнав. 

	Гадаа гарахад нь чийгтэй салхи сэвгэнэж үүлний сүүдэр шалбааг ус арчиж ариутгах гэсэн юм шиг газар дээгүүр нүүж байв. Агшин зуур сар цухуйн гарахад шалбаагийн зайрмагт ус зэсийн өнгөөр гялтганан байв. Энэ жилийн өвөл хаварт тун ч бууж өгөхгүй шургуу эсэргүүцсээр байлаа. Өчигдөрхөн их цас лавшин орж байсан билээ. 

	Яков Артамонов хүн гэдэг чинь тийм гэх учир тухайгүй хачин тэнэг юм даа гэж бодсоор хүнд таягаа сугавчилж хоёр гараа кармандаа хийгээд яаралгүй явав. Тэр тэнэг хөөрхөн хонгор Полинад юу хэрэгтэй юм бол? Багагүй бэлэг сэлт авдаг, сайхан хувцасладгаас гадна сард зуу шахам рубль хувьдаа зарцуулж ямар ч ажралгүй амар тайван амьдардаг Полина хүүхэнд таалагддагаа Яков бас ч мэднэ. Түүнд өөр юу хэрэгтэй юм бэ? Эр эм болж түүнээ заавал сүмд очиж батлуулах сан гэж шаардаад байдаг нь юу вэ? гэж Яков бодож явав. 

	«Лаазтай чанамалд орсон хулгана шиг тэнэг» юм гэж Яков өөрийнхөө зохиосон энэ дуртай зүйр үгээрээ тэр хүүхнийг дүгнэн бодов. Амьдрал гэдэг бол хүний эдэлж хэрэглэдгээс илүү юм ер шаарддаггүй, их л энгийн хялбархан зүйл мэт Яковт санагдах бүлгээ. Хүн бүхэн төгс амар тайван эдлэх гэсэн ганцхан зорилготой явдаг нь үнэхээр ил биш үү? Өдрийн хөл хөөрцөг шөнийн нам гүм, эхнэртэйгээ ганцаархнаа үлдэж түүнийхээ энхрийлэн таалахад бие аятайхан алжаагаад нэг ч зүүдлэлгүй бат бөх унтдаг шөнийн тэр амгалан цагийн зөвхөн таашаал муутай удиртгал нь мөн.. Үнэхээр чухам, ёстой юм гэдэг энэнд л байгаа юм. Бараг хүн бүхэн биеэ нөгөөдхөөс илүү цэцэн гэж ил далдгүй боддог тэнэг учраас тун ч илүү хэрэггүй их юм санаанаас бодож гаргадаг заншилтай. Тэд харалган сохрын харгаагаар ингэдэг байж ч мэднэ. Хүн бүхэн олны дунд биеэ үзэлгүй уусаж алга болохоос айгаад бусдаас ялгаран шовойхыг хичээдгээс ажээ. 

	Илья тэнэг юм аа. Бүр дээр гимназид суралцаж байхдаа номд толгой нь эргэчхээд явснаа, одоо хаа нэгтэй социалистуудын дунд орооцолдож явах аж. Яковт, Илья ахдаа гомдмоор цаг олонтоо гарч одоо болоход Сибирийн нэг нутагт суугаа ах Ильяд мөнгө гуйвуулахад хүрчээ. Эх нь инээдтэй тэсвэрлэшгүй тэнэг юм. Үхээнц дорой эцэг нь ч хүнтэй хамт сууж чаддаггүй, хөгшин баавгай шиг хажиг, үргэлжид бохир муухай явдаг архичин болохоор бүр ч тэсвэрлэх аргагүй тэнэг юм. Адгуу тэвдүү авга ах Алексейг нь харахад мөн ч инээдтэйеэ. Төрийн думийн хуралд сонгогдож орохыг ихэд дурлаж сонин ховдоглон уншиж түүгээр хооллодог болж, хотын хүн бүгдийг хуурамчаар бялдуучилж хөгшин янхан хүүхэн шиг фабрикийнхаа ажилчдаа ч бас зулгуйдна. Тоншуул шиг урт хамарт Мирон хэлж болшгүй гойд тэнэг амьтан юм. Мирон өөрийгөө бүх Орос улсын хэмжээнд хамгийн ухаантай өөрийгөө бүх Орос улсын хэмжээнд хамгийн ухаантай цэцэн хүн гэж боддогоор барахгүй дараа нэг яамны сайд болно гэж санадаг байна. Хүн бүхэн юу бодож, юу хийвэл зохихыг би л ганцаараа мэдэж байна гэж боддогоо Мирон одоо бүр ч нуухгүй болжээ. Мирон нэгэн адил ажилчдад бялдуучилж, тэд нарт зориулан янз бүрийн зугаа наадам зохиож, хөл бөмбөгчдийн баг, номын сан байгуулах зэргээр чоныг улаан луувангаар тэжээх гэдэг байна. 

	Ажилчид ноорхой хувцас өмсөж, архидаж, хир буртагт баригдан яруу хоосон сууж, онцын сайхан бөс даавуу нэхэх юм. Тэд ядахдаа харц тариачин бүрд байдаг хамгийн энгийн аж ахуйн арга зальгүй мөртөө илэн далангүй нэг л онцын хачин тэнэг сэтгэлд автагджээ. Яков Артамоновын ажилчдын тухай юм бүхнээс илүү ихээр боддог ажээ. Учир нь ажилчидтай өдөр бүр харилцаж байдгаас гадна ажилчид аль хэдийн идэр залуу наснаас нь дайсагналцах сэтгэл төрүүлсэн нь юу вэ гэвэл хүүхнүүдийн мөр дээрээс нэхмэлчин залуучуудтай эрс хатуу мөргөлдөж байснаа мартаагүй бололтой ажээ. Хараахан сахал ургаагүй идэр явахдаа шөнө хоёр удаа тэд нарт чулуугаар шидүүлсэн удаатай юм. Тэгэхэд эх нь олон удаа мөнгөөр хахуульдаж хэрүүл маргаан, авгай хүүхнүүдийн хөл амнаас хүүгээ гаргаж байсан бөгөөд хүүгээ:

	— Азарган тахиа шиг гүйгээд байдаг чинь юу вэ? Эхнэртэй болтлоо хүлээзнэ: Үгүй бол нэгийг олоод түүнтэйгээ байхгүй юү. Хүн эцэгт чинь гомдол мэдүүлбэл тэр чамайг Ильяг хөөсөнтэйгөө адил хөөнө гэж хүүгээ инээдэмтэй аргаддаг байлаа. 

	Үймээн самуун хоёр гурван жилийн дотор фабрик дээр онцын аюултай гэмээр юмыг Яков олж үзээгүй боловч Мироны үг яриа, авга ах Алексейн үг сандран шүүрс алдаж суудаг болсон, мөн бага Артамоновын сонин унших дургүй байдаг сонин хэвлэлд ажилчдын хөдөлгөөний тухай долигонон үйлчлэх, илэрхий тавлан сүрдүүлэх амьсгалтай бичиж, думийн хурал дээр ажилчдын төлөөлөгчдийн хэлсэн үгийг нийтэлж байдаг энэ бүхэн нь фабрикийн хүмүүсийг дайсагнах хийгээд мөн тэдний хараанд байгаадаа гомдох сэтгэлийг Яковт төрүүлдэг байлаа. Яков ажилчдын тавьсан шаардлагад бага зэрэг буулт хийх бас тэд нартай алиалж хошигнох зэргээр энэ сэтгэлээ сүрхий далдалж сурсан шиг бодогддог байв. Ерөнхийдөө ажил явдал нь муугүй бүтэж байсан боловч Яков Артамонов фабрикийн эзэн хүн атлаа ажлаа хийлгэдэг хүмүүс дээр гийчнээр ирчхээд явахгүй тэднийг хашрааж «Чи явахгүй яагаад байна? Явах цаг чинь болсон шүү» гэсэн байдалтай тэд нь уйтгартай хараад ая дуу хурааж суугаа юм шиг бачимдах сэтгэл үе үе түүнд төрж зовоодог байлаа. 

	Яковыг ийм сэтгэлд автагдаад байгаа цагт түүнд тухайлан өөрт нь онцын их аюултай гал фабрикт нүднээс далдуур нууцаар уугьж утаа баагьж байгаа юм шиг бүдэг бадаг зөн ёр Яковт төрөгддөг бүлгээ. 

	Хүн гэдэг энгийн юм. Хүний хамгийн энхрий сайхан юм нь энгийн байдал юм. Өөрөө би хүн, иймд алив нэг түгшүүрт бодол санааг зохион сэтгэж, түүнээ, өвөртөлж явах ёсгүй. Хор хөнөөлтэй энэ санаа бодол хүний гадна хаа нэгтэй л байдаг байх. Тэгээд хүн түүгээр хордвол үл ойлгогдох түгшүүртэй болдог учир энэ муу санааг мэдсэний ч хэрэггүй дэгдээсний ч хэрэг байхгүй. Яков энэ мэт санаа бодолд уулаасаа найгүй хүн боловч энэ санаа бодол биес нь ангид байж. Нийт даяарын түгээмэл тэнэгийн занги уяаг тайлалгүй, харин түүний гол болгож амьдрах гэсэн энгийн хялбар ил тод хамаг юмыг нь будилаантуулж улам ээдрүүлж байгааг олж мэдлээ гэж Яков итгэж явдаг ажээ. 

	Түүний үзсэн харсан хүмүүсийн дотроос хамгийн ухаантай нь ганцхан Тихон Вялов өвгөн байх шиг санагдаж байв. Хүнтэй түүний тайвнаар харилцаж ажлаа хичээнгүйлэн хийж байгааг Яков ажиглаж харахдаа хашааныхаа энэ ажилчинд атаархдаг байжээ. Тихон унтахдаа ч хүртэл ухаантай тэр чихээ газар эсвэл дэрэндээ нааж юм чагнасан мэт унтдаг байжээ. 

	— Чи зүүдээ манадаг уу? гэж Яковын асуухад өвгөн:

	— Яах юм? Би ямар эм хүн биш гэж хэлжээ. 

	Энэ үгний нь цаана нэг л нухацтай суурьтай хөдөлбөргүй хүчтэй юм байгаа нь Яковт мэдэгдэж байлаа. 

	Артамоновын бага хөвгүүд Яков авга ах Алексейндаа очиж элдэв яриа маргалдааныг сонсож суухдаа «Хүүхнүүдийн зүүд» гэж сэм бодож, дотроо тэр хүмүүсийг элэглэн инээвхийлдэг байжээ. 

	Яков ер юм бодохдоо хүнд хүн аж. Хэрэв тэр юм бодвол нуруун дээрээ хүнд ачаа үүрсэн мэт хөлөө газраар чирч, толгойгоо доош гулдайлган өлмийгөө харж явдаг зантай. Тэр шөнө Полинагийнхаас гараад яг ингэж явсан учир Яков гараа ихэд далайсан намхан загзгар биетэй, саарал хувцастай хүн хаанаас гарч ирээд урд нь тулгарсныг ажсангүй бөгөөд гагцхүү суунги тусч гар буугаа суга татан гаргаж довтлогчийн хөлд тулгаад буудчихжээ. Буун дуу бүдэг сулхан байсан боловч өнөөх хүн нь ухасхийн зайлахдаа мөрөөрөө хашаа цохиж ёолсноо хашаанаас барьсаар газарт суучихлаа. 

	Яков үхтлээ айснаар барахгүй хашхирах гэхэд хоолой зангирчхаад дуу гарахгүй байснаа сая мэджээ. Гар их салганаж, сөхөрснөөс босох гэхэд хөл нь хөдлөхөө байчихсан байжээ. Өнөөх хүн нь Яковаас хоёр алхмын зайтай газар байснаа босох гээд чадахгүй дэмий л аахилна. Малгайгүй, сагсгар үстэй хүн бололтой. 

	— Муу золиг чамайг дор чинь буудчихна гэж Яковын буутай гараа сунгахад тэр нь өргөн хавтгай царайгаа эргүүлж хараад:

	— Бууддагаа ч буудчихсан шүү дээ гэж бөвтнөжээ. 

	— Тэр хүнийг Яков сая таньж:

	— Носков уу? Аа золиг чи байсан юм уу? гэж их л гайхан бөвтнөв. 

	Яков халдсан хүнийг амжилттай сайн няцааснаар барахгүй, тэр дайрсан хүн нь ашгүй фабрикийн ажилчин биш гаднын хүн байсныг сая мэдэж айдас нь баярласан мэт сэтгэлээр солигдож билээ. Буудуулсан хүн нь айлын хуримд гармони хөгжим наадаж амьдардаг, бөгөөд хар лам Параклитовын бэлэвсэн авгайнд хөлсөөр суудаг Носков гэдэг гон бие гөрөөчин хүн байлаа. Энэ хүний тухай хотод муу үг яриа энэ шөнө болтол ер гараагүй ажээ. 

	— Чи чинь ийм юмаар оролддог юм бий! гэж Яков хэлэнгүүт босож ийш тийшээ харвал эргэн тойрон нам гүм хашаан дээгүүр сүндэрлэсэн моднуудын мөчир салхинд сэрчигнэхээс өөр аниргүй байлаа. 

	— Уухай. Би юугаар оролдож байна гэж? гэж Носков гэнэт чанга асууснаа

	— Тоглож таныг цочоох гэснээс биш, өөр юмгүй явсан. Гэтэл намайг та пүн хийлгэчихлээ. Сайн мэдээрэй! Таныг хүн буудлаа гэж сайшаахгүй шүү. Харин би өөрөө айчихлаа... гэв. 

	— А. Өө тийм үү? За бос. Хоёулаа цагдаагийн газар очъё гэж ялсан хүний баидлаар бардамнан Яков Артамоновын даажинтай шаардахад

	— Би явж чадахгүй болсон. Та намайг эрэмдэг зэрэмдэг болгочихлоо гэж Носков хэлээд малгайгаа авч дотор талыг нь харснаа:

	— Түүнээс биш би цагдаагаас ер айхгүй шүү гэв. 

	— Тэнд очиж учраа олно доо. За бос!

	— Би айхгүй гэж Носков давтан хэлээд, — Та айж цочоод намайг довтолсон биш, би таныг эхэлж дайрсан гэдгийг яаж юугаар та нотлох юм бэ? Нэгдүгээрт энэ байна. 

	Носковын ажиггүй тайван ярихад Яков гайхаж инээмсэглэн:

	— За хоёрт нь юу вэ? гэж асуулаа. 

	— Хоёрдугаарт нь ч бас бий. Би танайд тустай хүн шүү. 

	— Тэр ч зохиомол үг байхаа. Үлгэр домгийн яриа! гэж Яков гэнэт уурлаад буугаа гармоничийн нүүрт тулган:

	— Наад бөндгөрийг чинь зад буудна шүү гэж заналаа. 

	Носков толгой өндийн харснаа дахин малгай руугаа харж:

	— Та хэрүүл шуугиан битгий гарга. Та хэчнээн баян гэсэн ч нотолж дийлэхгүй. Тоглох гэсэн юм гэж би хэлнэ. Би таны эцгийг сайн танина. Түүнд би хөгжим наадаж өгдөг байсан юм шүү гэж туньтай хэлжээ. 

	Носков чацав гэж малгайгаа толгойдоо углаад шүдээ зуун бөвгөнөж өмднийхөө түрийг шууж, өврөөсөө алчуур гаргаж, өвдөгнөөсөө дээхнүүр шархтсан хөлөө боож эхлэв. Носков аман дотроо үл ойлгогдох юм үргэлжид бөвтнөвч Яков бүтэл муутай дээрэмчний хачнаар аашлахыг үзэж бачимдсан тулд үг яриаг нь анзааран чагнасангүй:

	Носковыг энд хашааны дэргэд орхиод өөрөө хот орж шөнийн манаа дуудаж шархтсан хүнийг сэргийлэхэд очиж дээрэмдэхээр биед халдсан тухай мэдүүлэх нь чухал байна. Тэгвэл мөрдлөг эхэлнэ биз. Миний эцгийн хар ламын бэлэвсэн авгайнд архидаж наргидгийг ярина байх. Энэ хүн бусдын толгой авахаас буцахгүй адилхан хань хамсаатантай байж болно. Тэд нь надаас өшөө авах гэж оролдох магадгүй. Юу ч гэсэн энэ хүнийг зүгээр орхиж ердөө болохгүй гэж Яков Артамонов санаснаас нэн хурдан бодож билээ. 

	Шөнө улам хүйтэрч, буу барьсан гар нь бээрч янгиналаа. Цагдаагийн газар хүртэл дэндүү холоос гадна цагдаа нар бүгдээрээ унтаж байгаа. Насаараа торх унаж явсан юм уу гэмээр майга хөлтэй энэ загзгар залууг дор нь буудчихаагүйдээ Яков харамсаж, одоо яахаа ч мэдэхгүй ууртай шуухинан зогсож байтлаа санаанд ер оршгүй хачин үг гэнэт сонсов. 

	— Энэ нууц юм шүү, гэсэн ч би танд шуудхан хэлье. Би энд танайхны тусын тулд ажилчдыг хянаж харж суудаг. Таныг цочоох гэсэн гэж түрүүн би зориуд худал хэлсэн ч байх болзошгүй. Үнэнээ хэлбэл би нэг хүнийг барих учиртай байсан. Тэгээд эндүүрчихлээ гэж Носков өнөөх хөлөөрөө оролдсоор байж хэлэв. 

	— Золиг... Яагаад тэр бил ээ? гэж Яков асуув. 

	— Яах юу байх вэ. Та мэдэхгүй байх. Ламын бэлэвсэн авгайн халуун усны байшинд социалист нар цуглаж үймээн гаргах тухай ярилцаж, ном уншдаг. 

	Яков түүнийг үнэмшиж байгаа мөртөө:

	— Битгий худлаа хэл. Хэн? Хэн хэн цугладаг вэ? гэж асуув. 

	— Би үүнийг хэлж мэдэхгүй. Баригдсан хойно нь та мэдээрэй. 

	Носков хашаанаас барьж босоод;

	— Та таяг мод аваад аль. Таяггүй бол би хүрч амжихгүй гэв. 

	Яков бөхийж таяг авч өгөөд эргэж харснаа:

	— Үгүй тэгвэл чи яах гэж юуны учир, надад халдав? гэж аяархан асуулаа. 

	— Халдсан юм бишээ. Би буруу таньчихжээ. Надад та биш ондоо хүн хэрэгтэй байлаа. Та энэ бүхнээ зүгээр орхи. Эндүүрэл шүү дээ. Миний үнэн хэлснийг та удахгүй мэднэ. Харин та надад хөлөө эмчлүүлэх мөнгө өгөх учиртай... Ийм л байна. 

	Носков хашаанаас барин мод тулж, майга хөлөө арай ядан зөөсөөр ногооны газраас бараагнаж байгаа хотын захын жаал байшингуудыг чиглэн, үүлний хүйтэн сүүдрийг хөөх мэт гэлдэрч арваад алхам холдсоноо

	— Яков Петрович оо! гэж аяархан дуудлаа

	Яковыг бушуухан дөхөөд очиход нь

	— Энэ явдлын тухай хэнд ч хэлж болохгүй шүү. Эс тэгвэл... Та өөрөө мэдэж байгаа биз дээ гээд модоо авч тулаад цаашаа явлаа. 

	Яков гөлрөн хоцорлоо. 

	Сая зүй ёсоор хөдлөв үү, үгүй юу? Хэрэв Носков социалистуудыг заншлан хянадаг хүн юм бол ашигтайгаар барахгүй чухал хэрэгтэй хүн айх нь. Хэрэв цаг хожиж, халдлага нь бүтэлгүй болж буудуулсныхаа хариуг авах санаатай худал хэлж мэхэлсэн байвал яана? Буруу танилаа, таныг цочоох гэсэн юм гэж тэр шал худал хэлж байгаа нь илэрхий. Харин намайг алуулах гэж ажилчид түүнийг хөлсөлж явуулсан байвал яана? Фабрикийн нэхмэлчдийн дотор болдоггүй дүрсгүй агсан бүлэг залуус байдаг. Харин тэдний дотор социалист нар байна гэхэд хачин юм даа. Хамгийн болдоггүй дүрсгүйчүүдийн нэгийг халж өгөөч гэж Седов, Крикунов, Маслов нарын зэрэг хамгийн тохитой томоотой ажилчид саяхан конторын өмнө өөрснөө шаардлага тавьж байсан юм... Үгүй, Носков мэхэлсэн бололтой. Үүнийг Миронд ярих уу, байх уу? гэх зэрэг зөндөө олон юм бодож, тэр дор нь шууд шийдэх явдал Яковт тулгарчээ. 

	Носковын тухай Миронд яривал юу болохыг Яков сайн төсөөлж чадахгүй л явлаа. Мэдээжээр Мирон шүүгчийн маягаар байцааж эхлээд ямар нэг аргаар буруутгаж, элдвээр дооглох биз. Носков үнэхээр тагнуулч байсан бол Мирон үүнийг магад мэдэх ёстой. Носков Яков хоёрын хэн нь эндүүрэв гэдэг бас ч тодроогүй ажээ. «Миний үнэн хэлснийг та түдэлгүй мэднэ дээ» гэж Носков хэлсэн билээ. 

	Гөрөөчин хүний бараа шөнийн харанхуйд алга болох хүртэл Яков түүний хойноос нь харсаар зогсжээ. Бодоод үзэхэд цөм ил тодхон аж. Дээрэмдэх зорилгоор Носковын шууд дайрахад, Яков урдаас нь буудчихжээ. Цааш нь бодвол муухай зүүд шиг нэг л учир нь олдохгүй будилаантай сэтгэл түгшүүрлэм юм болно. 

	Носков хашаа дагаж нэг л эвгүй гэлдрэв. Сүүдэр нь ер бусын баргар хар нэг навсгар юм дагаад мөлхөж харагдав. Хүний сүүдэр хүнээ ийм нүсэр нүүгэлтэн дагаж явдгийг Яков анх удаагаа анхаарч харжээ. 

	Артамоновын бага хүү Яков бодол сэтгэлийн зовлонд автагдан залхаж дуугүй сууж юу болдгийг хүлээхээр шийджээ. Гэтэл Носковын тухай бодол нь салж өгөхгүйд Яков хөмсгөө зангидан уурсаж биед эмгэг олсон шиг санагдах аж. Ажилчид үдийн хоолны цагт үйлдвэрээс гарахыг Яков конторын цонхны дэргэд зогсож, тэдний хэн нь социалист намын хүн болохыг тааж танихыг хичээн ажиж байхдаа доогтой шог дуу зохиохыг Серафимаар заалгаж сурсан уурын зуухны ажилчин, хар халтар нүүртэй, доголон Васька социалист намын гишүүн байх гэж үү? гэж гайхна. 

	Хэдэн хоногийн дараа Артамоновын бага хүү Яков морины амьсгаа задлахаар давхиж явтлаа цагдаагийн дарга Нестеренкотой дайралдлаа. Швед маягийн богино дээл, урт түрийтэй савхин гутал өмсөж, өрөөсөн гараас буугаа үүрч, ташаандаа цүнх дүүрэн шувуу үүрсэн цагдаагийн дарга ой руу нүүрээрээ, зам руу нуруугаараа харан бөхийж гараа амандаа дөхүүлэн папирос асааж байв. Хүрэн савхин дээлийн нуруунд наран тусч, зэвтэй төмөр гэмээр харагдан авай. Яков яавал зохихыг шийдэж даргын дэргэд очиж мэндийг нь яаралтай лавлаж

	— Таныг энд байна гэж би огт санасангүй гэж хэлэв. 

	— Гурав дахь өдрөө гээч. Миний авгайн бие улам доройтлоо гэж Нестеренко гунигтай энэ мэдээг их хөгжилтэй хэлчихсэн даруйдаа цүнхээ алгадаж:

	— Би ч яах вэ явж л байна. Зүгээр байгаа биз гэв. 

	— Та гөрөөчин Носковыг таних уу? гэж Яковын сулхан дуугаар асуухад цагдаагийн дарга гайхаж шаргал хөмсгөө дээш нь өргөж, хятад маягийн сахлаасаа нэгийг барьж нүдээ анин тэнгэр өөд харав. «Худлаа хэлэх нь дээ. Юу гэж туудаг бол?» гэж Яков бодлоо. 

	— Носков оо? Тэр чинь ямар хүн бил ээ?

	— Гөрөөчин. Буржгар толгойтой, майга хөлтэй... 

	— Тийм үү? Тийм амьтан ой дотор харагдсан шиг санагдаж байна. Хариугүй муу буутай юм билээ. Тэр юу гэж?

	Одоо цагдаагийн дарга цөцгий дундаа хөх гэрэл цацарсан очтой юм уу гэмээр хөх бор нүдээрээ юм асуусан байртай харан Яковыг сүрхий ширтэв. Носковын тухай Яковын яаран ярихад Нестеренко доошоо харан зогсож нарсны боргоцойг бууныхаа бөгсөөр газарт шаан байж сонсоод:

	— Та яагаад тэр дор нь цагдаагийн газар мэдэгдсэнгүй вэ? Эрхэм минь энэ чинь цагдаагийн байгууллагын эрхлэх хэрэг шүү. Мэдүүлэх нь таны үүрэг юм гэж толгойгоо өргөлгүй хэлэв. 

	— Ажилчдыг тагнаж яваа гэсэн гэж би танд хэллээ шүү дээ. Тэгэхлээр таны л мэдэх хэрэг. 

	— За тийм байж гэж цагдаагийн дарга тамхиа бууныхаа гол төмөрт нухаж унтраагаад Яковын урдаас нүдээ онийлгон ширтэж учир нь сайн ойлгогдохгүй юм сүр бадруулан ярьж эхэллээ. Түүний хэлэхээр бол Яков дээрэмдэх завдлыг цагдаагийн газар мэдэгдэлгүй дарж өнгөрүүлснээрээ хууль зөрчсөн гэнэ. Одоо үүнийг мэдүүлнэ гэвэл нэгэнт хожимдсон ажээ. 

	— Хэрэв та тэр хүнийг цагдаа яаманд дор нь чирч аваачсан бол хамаг хэрэг тодорхой байх байж. Тэгэвч тэр ч бас учир дутагдалтай билээ. Тэр хүн таны биед халдсан гэдгийг одоо болсон хойно та юугаараа нотлох юм бэ? Шархтсан гэл үү? Үгүй ер өө! Цочоод буудчихаж ч болно шүү дээ. Санамсаргүй осолдоод ч буу алдаж болно гэж цагдаагийн дарга хэллээ. 

	Нестеренкогийн залилж, нэг л юм будилаантуулах гэхээр барахгүй, түүний биеийг айлгаж энэ явдлаас холдуулах, үгүй бол өөрийгөө холдуулах гээд байна гэдгийг Яков мэдэж байлаа. Хүн цочоод буудчихаж болно гэж даргын хэлэхэд «Худлаа» гэсэн Яковын хардах бодол бат болов. 

	— Эрхэм минь ийм байна. Тэр муу зальт галзуу чинь өөрөө өөрийгөө ажиглагч болгон зарласныхаа хариуцлагыг хүндээр хүлээнэ: Юу мэддэгийг нь бид түүнээс асуумз гэж цагдаагийн дарга хэлэв. 

	Офицер гараа Яковын мөр дээр тавьж

	— Бид хоёрын энэ яриа биднээс гадагш огт задрахгүй гэж та надад ам тангаргаа өгнө дөө. Таны л ач тусын тулд юм шүү. Мэдэж байна уу? За тэгэхээр хэлэхгүй гэдгээ батална биз дээ?

	— Тэгэлгүй яах вэ. Ямар хамаа байх вэ

	— Та үүнийг авга ах, үеэл Алексеевич, Мироны хэнд нь ч бүү хэл. 

	Та тэд нартаа нээрэн хэлчхээгүй биз? За сайн байна. Энэ хэргийг дотоод учир зүйгээр нь нэг тийш болгог! Хэнд ч нэг ч үг цухуйлгалтгүй. Тийм үү? Тэр гөрөөчин өөрөө өөрийгөө шархтуулсан. Танд ямар ч холбогдол байхгүй гэж дарга хэлэв. 

	Яков инээмсэглэв. Яковтай энэхэн үед сайн санаатай, хөгжилтэй шал өөр хүн ярьж байх шиг байжээ. 

	— Дараа баяртай. Ам өгснөө мартаж болохгүй шүү! гэж дарга давтан сануулав. 

	Артамоновын бага хүү сэтгэл тайвширч гэртээ харилаа. Мужийн төв ороод ир гэж тэр үдэш түүнд авга ахынхаа хэлэхэд Яков дуртай явж, найман хоногийн дараа буцаж ирээд авга ахындаа хоол идэж суухдаа:

	— Нестеренко миний боддогтой адил, зүгээр суудаг хоолны сав биш юм байна. Хотоос багш Модестовын зэрэг хоёр хүнийг барьжээ гэж Мироны ярихыг дахин сэтгэл түгшин сонсож сууснаа:

	— Манай эндээс барьсан уу? гэж асуулаа. 

	— Барьсан, Седов, Крикунов, Абрамов бас залуувтар таван хүнийг барьсан. Тэднийг мужаас ирсэн цагдаа нар барьсан ч Нестеренкогийн ажил гэдэг нь мэдээж хэрэг билээ. Ингэхлээр түүний эхнэрийн өвддөг нь манайд яах аргагүй тус болж байна. Нестеренко тийм тэнэг хүн биш. Харин хүнд алуулах вий гэж их айдаг юм гэж Мироны хэлэхэд эцэг Алексей нь:

	— Одоо хүнийг алахаа байсан биш үү гэв

	— Тийм гэж үү? Хотод өнөөх гөрөөчин баригдсан гэнэ билээ гэж Мироны хэлэхэд

	— Носков уу? гэж Яков цочин аяархан асуув. 

	— Мэдэхгүй. Хар ламын бэлэвсэн авгайнд сууж халуун усны байшин дотор хувьсгалчдын их хурлаа хуралдуулдаг байлаа гэнэ билээ. Эцэг чинь тэднийд тэр авгайтай зугаалдаг байсан. Чи юу андах вэ. Өөдгүй л айрамт шүү. 

	— Хэлээд яах вэ. Одоо түүнийг яая гэх вэ? гэж Алексей халзан толгойгоо сэгсрэн хэлэв. 

	Яковын нүд эрээлж авга ах үеэл хоёрынхоо юу ярилцаж байгааг сонсох сөгөөгүй байжээ. Носков баригджээ. Тэр чинь дээрэмчин биш социалист намын хүн болох нь ээ. Эзнээ ал эсвэл зод гэж ажилчид түүнд тушаасан биз. Яковын танихаар барахгүй хамгийн догь томоотой гэж боддог ажилчдаас түүнд тушаасан байж даа. Седов гэдэг нь үргэлжид цэвэр хувцаслаж явдаг хижээл насны хүн. Крикунов гэдэг нь эелдэг найртай, хөгжилтэй слесарь юм. Абрамов нь дуулахдаа авьяастай, юм бүхэнд дүйтэй гавшгай ажилчин юм. Энэ хүмүүсийг цөм дайсан гэж санаж болох уу?

	Авга ахын нь байшинд байгаа хүмүүс энэ хэдэн хоногийн дотор улам ч дуу шуу ихтэй хөл хөөрцөгтэй болсон шиг Яковт бодогдов. Хүнийг нэг ч удаа сайн хэлдэггүй, юм бүхнийг алсаас хүйтнээр харж шоолж инээдэг алтан шүдэт их эмч Яковлев одоо улам ч анхаарал татам болж сонин бичиг заналхийлэх мэт улам сүртэйгээр сарчигнуулдаг болжээ. 

	— За бид чинь сэрж хөдөлцгөөдөг болж. Хүмүүс ч, санаандгүй байтал гэнэт эзэн хүнийгээ ирж явна гэж дуулчхаад ажлаасаа хөөгдөхөөс айж хог шороогоо хамж цэвэрлэж эмх замбараагүй болгосон байшингаа санд мэнд өөд нь татаж байгаа гэрийн залхуу шивэгчин хүүхэнтэй адил боллоо гэж тэр эмчийг алтан шүдээ гялалзуулан хэлэхэд Мирон хамраа үрчийлгэн:

	— Эмч гуай та хоёрдмол утгатай бөөрөнхий ярих юм. Энэ нь таны үл итгэдэг, анархизмын үзэл ээ гэв. 

	Эмч хоолойгоо улам чангатгаж, үг нь улам нуршуу болж Яковт бачимдан түгших сэтгэл төрүүлэв. Энэ хүмүүс бүгдээрээ нэг л юмнаас айж, бие биеэ гай зовлонгоор сүрдүүлж, тэр айдаг юмаа өөрсдөө харилцан дэвэргэж байх шиг санагдан авай. Эд өөрсдийнхөө хийж байгаа юм, санаа бодол үг ярианаасаа л айж байна уу гэж бодогдмоор ажээ. Энэ бол нийт даяарын мунхаглал улам дэгдэж байгаа хэрэг гэж Яков боддог. Өөрөө бол харин санаанаас зохиосон энэ мэтээс биш бодит аюул заналаас айж түгшиж яваа бөгөөд нүдэнд үзэгдэхгүй нарийн бугуйл хүзүүгээр нь улам чангаран ороож; зайлбаргүй их гай зовлон өөд чирээд явж байгааг Яков бүх махан бодоороо мэдэрч байлаа. 

	Хоёр нэг сарын дараа Носков хотод, Абрамов фабрик дээр тус тус хүрч ирснийг мэдээд Яковын айх түгших улам нэмэгджээ. Абрамовыг үс сахлаа гөлийтөл хусуулж, хушин шар эцэнхий царайтай орж ирээд:

	— Хөгшин намайг та ажилд авах сан болов уу? гэж инээмсэглэн асуухад Яков үгүй гэж зүрхэлсэнгүй билээ. 

	— Гянданд суух хэцүү юм уу? гэж Яковын асуухад Абрамов өнөөх л инээмсэглэсэн хэвээрээ:

	— Даанч давчуухан! Гэдэсний хижиг туслалцдаггүй сэн бол дарга нар тэр олон хүнийг хаанаа хийж хорих байсан юм, бүү мэд гэжээ. Тэр нэхмэлчийг гарсан хойно:

	«Чи хэчнээн инээмсэглэж байсан ч, би санааг чинь мэднэ» гэж Яков бодлоо. 

	Абрамовыг ажилд авлаа гэж тэр үдэш Яковыг Мирон доромжлон зэмлэснээр барахгүй зарцаа загнаж байгаа юм шиг хөлөөрөө шал дэвсэн зандарч:

	— Чи чинь галзуураа юу? Түүнийгээ маргааш л хал гэж аашлахдаа ууртаа Мироны хамар нь улайчихжээ. 

	Хэдэн хоногийн дараа нэг өглөө Яковыг Ока мөрний усанд орж байхад цэргийн дарга Маврин Нестеренко хоёулаа загасны олон дэгээний мод чагтгалснаас сахалтай мэт үзэгдэх завинд суугаад хүрч иржээ. 

	Цэвдэг сэтгэлт Маврин юу ч дуугаралгүй толгой дохихчоон болж Яковтай мэндчилээд дорхноо зайлж голын урсгалын дунд хөвөн одсон билээ. Нестеренко нь усанд орохоор хувцсаа тайлж байтлаа:

	— Та тэр Абрамовыг ажилд дэмий л авсангүй дээ. Би тантай урьдчилан уулзаж хэлж амжаагүйдээ их гэмшиж байна гэж аяархан хэллээ. 

	— Мирон л татгалзаад болсонгүй шүү дээ гэж Артамановын бага, хүү бөвтнөн хэлэхдээ цагдаагийн даргын үгнээс спиртийн үнэр сүрхий ханхалж байгааг мэдлээ. 

	— Тийм үү? Танаас болоогүй хэрэг үү? гэж Нестеренкогийн асуухад:

	— Үгүй гэж Яков хариулав. 

	— Харамсалтай байна. Тэр хүн чинь ашигтай эр юм сан. Өгөөш... Ёстой нэг өгөөш байх сан гэж дарга хэлээд нүцгэлж булуу загасны хайрс шиг алтлаг арьсаа наранд гялалзуулан, болохгүй хэрэгт оролцсон хүний нүдээр Яковыг ширтэж:

	— Та өнөөх найзтайгаа уулзав уу? Өнөөх гөрөөчинтэй? гэж Нестеренко асуугаад сэтгэл ханасан хүний сэмхэн инээдээр маадгар инээв. 

	— Яах гэж таныг агнасан шалтгааныг нь та мэдэх үү? Хоёр амтай буу худалдаж авах дур нь хүрсэн юм байж. Эрхэм минь хүнийг шунал нь удирддаг болохоор мөн ч аргагүй юм даа. Таныг эндүүрсний нь завшаанаар би түүнийг сайн багалзуурдлаа. Одоо тэр гөрөөчин бидэнд их тус хүргэж байх болно... 

	— Таны хэлж байгаагаар бол юуны эндүүрэл байв гэж... 

	— Эрхэм минь яах аргагүй эндүүрэл шүү гэж дарга шаргуу давтан хэлээд ус цацарган нүцгэн өвчүүгээ загалмайлж, адуу шиг гишгэлэн гол руу орлоо. 

	«Та нарыг бүгдийг чинь чөтгөр аваасай» гэж Яков уйтгарлан залхаж бодлоо. 

	Наргиан шуугиан болж байсан өрөөний хаалгыг хаасан шиг үхэл хатал гэнэт хүрээд иржээ. 

	— Бушуу бос. Авга ах Алексей чинь нас барчихлаа гэж Тихон давхиж иржээ гэж ах нь шуг шуг уйлан шөнө дунд Яковыг сэрээжээ. 

	Яков ухасхийн өндийж:

	— Яаж гэж? Өвдлөө гэдэггүй биш бил үү? гэж нойрмоглон бөвтнөв. 

	Эцэг нь найган амьсгаа давхацсаар хаалгаар орж ирлээ. 

	— Тихоноос л хамаг муу үүсдэг. Түүний байсан газар сайн юм горьдохын гарз. Яков минь харав уу? Гэнэтхэн л... гэж эцэг нь бавтнав. 

	Артамонов унтахдаа өмсдөг дотууж дээгүүрээ халат нөмөрч танихгүй газар хөл нүцгэн орж ирсэндээ гайхсан юм шиг ийш тийш харан чихээ барьж:

	— Үх!.. гэж санаа алдав. 

	— Энэ чинь яагаад өнгөрчхөв өө? гэж Яков ухан ядаж өгүүлэв. 

	— Нүглээ наманчлалгүй талийчихлаа гэж том тампуутай гурил шиг биетэй эх нь хэлэв. 

	Яков эх эцэг хоёроо бүрхүүлтэй тэргэнд суулгаж өөрөө хөтчийн ард сууж хөдлөв. Тихон жолоог морин дээр өвхөг өвхөг цогиход түүний сүүдэр нь газар дор орох гэсэн шиг замын хажуу талаар нь салахгүй нүүгэлтэн бүжих мэт шоволзож байв. 

	Ольга тэднийг хашааны үүдэнд угтлаа. Цагаан банзал, унтлагын цамцаараа саравч, хашааны хаалга хоёрын хооронд дэмий л нааш цааш хөлхөн явсан Ольга сарны гэрэлд тунгалаг хөх өнгөтэй болж харагдан авай. Түүний сүүдэр нь хашаан доторх боровтор өнгийч чулуун халз дээр хав хар болон тусч байгаа нь гайхмаар ажээ. 

	— Амьдрал минь ингээд дүүрчихлээ гэж Ольга аяархан хэлэв. Кучим гэдэг хар нохой хойноос нь салахгүй даган явж байв. 

	Гал тогооны цонхон доторх бандан дээр Мирон бөхийн суужээ. Өрөөсөн гартаа барьсан папиросоос нь утаа баагин байв. Нөгөө гартаа нүднийхээ шилийг эргүүлэхэд шил нь гялтганаж, нарийхан алтан оосор агаарт гялалзан байв. Шилээ зүүгээгүйд нь Мироны хамар бүр ч том харагддаг бүлгээ. Яков юу ч дуугаралгүй дэргэд нь очиж суулаа. 

	Яковын эцэг хашаан дунд зогсож өглөг горьдсон гуйлгачин мэт нээлттэй цонх өөд гөлрөн харж байв:

	— Би ер юм ажаагүй байтал харин: Нэг мэдсэн чинь мөр нь үхсэн хүнийх шиг цэв хөрчхөж, ам нь ангайчихсан байлаа. Хонгор минь сүүлийнхээ үгийг ч хэлж амжсангүй явчихлаа. Зүрхээр хатгаад байна гэж өчигдөр надад үглэж байсан юм гэж Ольга тэнгэр өөд харан дуугаа өндөр болгож Натальяд ярьжээ. 

	Ольгагийн аяархан ярихад үгнээс нь бас сүүдэр буух шиг авай. Мирон унтарсан тамхиа хаяж, толгойгоороо Яковын мөр лүү аяархан түлхэж:

	— Ямар сайн хүн байсныг нь чи мэдэхгүй гэж хэнгэнэн хэлэв. 

	— Одоо яая гэх вэ гэж Яков өөр олигтой үг ололгүй өгүүлэв. Авга эгчдээ ч нэг юм хэлэх учиртай авч чухам юу гэж хэлэх учраа ололгүй дэмий л газар шагайн хөлөөрөө шороо хөдөлгөн суув. 

	Артамонов хоолойгоо засаж болгоомжтой гишгэсээр байшинд орлоо. Яков эцгийнхээ хойноос өлмийгөөрөө гишгэлэн явсаар оржээ. Авга ах нь орны цагаан даавуугаар хучаастай хэвтэв. Эрүүгээр нь боосон том алчуурын уяаны үзүүр толгой дээр нь эвэр мэт сээтийн харагдаж байв. Хөлийн эрхий хуруу нь даавуугаа хага татах гэсэн шиг даавууны дороос гүрийжээ. Хэлтгий сарны саруулхан гэгээ цонхоор шагайн цонхны хөшигний нимгэн даавуу үл мэдэг хөдлөн байв. Хашаан дотор Кучумийн улихад их Артамонов дуугүй загалмайлан залбирч

	— Амархан амьдарч амархан ч яваад өглөө гэж нохойн улихад хариулсан мэт дэмий чанга дуугарчихлаа. 

	Энэ хэр Вера Попова гэлэнмаа шиг хав хараар хувцаслаж хашаан дотуур авга ахын авгайтай нь зэрэглэн явахыг Яков цонхоор харлаа. 

	— Унтаагаараа л өнгөрчихлөө гэж Ольга үгээ уртаар татан дахин ярьж байв. 

	Чихээ үмхүүлчихгүй гэж толгойгоо зайлуулан, хулмалзаж байгаа мориныхоо хөлсийг өвсөөр арчиж байсан Тихоны:

	— Битгий галзуураад бай гэж морио аяархан загнах нь сонсогдов. 

	Их Артамонов мөн цонхоор хараад

	— Юу ч ёс мэдэхгүй тэнэг чинь хашхираад байх юм гэв. 

	«Юу ч хэлсний хэрэг алга» гэж Яков довжоон дээр гарч ирэхдээ бодоод чулууны тоосыг хар цагаан хувцастай хоёр эмэгтэй сүүдрээрээ зүлгээд өнгөрөхөд чулуу улам өнгө орж цайвар болох шиг байв. Эх нь Тихонтой шивнэлдэн байв. Тихон зөвшөөрөн толгой дохиход нүдэндээ зэсийн өнгөт толбо гялалзуулсан морь нь мөн зөвшөөрөх мэт толгой хаялан аж. Байшингаас эцгийг нь гарч ирэхэд:

	— Никита Ильичдээ утас явуулах юм сан. Хаа суудгийг нь Тихон мэднэ гэж Яковын эх хэлэв. 

	― Тихон мэднэ! Тихон мэднэ! гэж эцэг нь ууртай давтан хэлснээ

	— Мирон чи утас явуул гэлээ. 

	Мирон босоод явахдаа мөрөөрөө тотго шүргэж тэр тотгоо алгаараа илээд гарахад

	— Ильяд бас явуул гэж Мироны хойноос их Артамоновын хэлэхэд. 

	— Илья ирж амжихгүй гэж туурганд гарсан хаалганы хар нүхний тэндээс Мироны хариу хэлэх сонсогдов. 

	— Бид хорь гучин жил суулаа. Ёс төр ёсолж гэр бүл болохынхоо өмнө дөрвөн жил нөхөрлөж явсан юм. Одоо би яадаг бил ээ? гэж Ольга хэлж байгаа үгээ гайхсан мэт ярив. 

	Яковын дэргэд эцэг нь ирж

	— Илья хаана вэ?

	— Мэдэхгүй

	— Худлаа хэлээгүй биз

	— Аав аа. Одоо Илья ахын тухай ярих цаг бишээ гэж хүү нь хэлэв. 

	Эмч Яковлев хашаан дотор яаран орж ирэнгүүт:

	— Унтлагын өрөөндөө юу? гэж асуув. 

	«Тэнэг минь! Амь оруулахаас нэгэнт өнгөрсөн» гэж Яков бодов. 

	Гуньхралын энэ цагийг үзэхгүй дэргэдүүрээ өнгөрүүлж болохгүйд Яковын сэтгэл гонсойв. Орчин тойронд байгаа юм бүхэн, энэ хүмүүс, тэдний үг яриа, сарны гэрэлд хүрлийн өнгөөр гялалзаж байгаа зээрд морь, гашуудан харамссандаа дуугүй яваа хар нохой энэ бүхэн уйтгар төрүүлсэн дэмий юм мэт Яковт санагдах ажээ. Эгч Ольга нөхөртэйгөө сайхан амьдарснаараа сайрхаж байх шиг санагдав. Эх нь хашааны буланд суучхаад нэг л хуурмагаар шуг шуг уйлж байв. Эцгийн нүд гөлийж нүүр царай нь хөрзийж хөшчихсөн мэт үзэгдэж юм бүхэн хэр хэмжээнээсээ хэт уруу дорой бэрх яршигтай байлаа. 

	Хүүр тавих газар дээр Алексейг оршуулж авсыг нь нүхэнд тавиад дээрээс шар элс атга атгаар хаяцгааж байтал авга Никита хүрч иржээ. 

	Урьд өөрийн тарьсан хусан модоо түшээд зогсож байгаа гэлэнгийн, булан тохой болсон биеийг нь Яков ажиж харах зуур «Энэ бас юу вэ!» гэж бодлоо. 

	Эцэг нь нулимсаа арчин дүүгийнхээ дэргэд ирэнгүүт толгойгоо бөгтгөр мам дал мөр нуруу руугаа хугжийн нуув. 

	— Чи минь хожигдчихлоо гэв. Гэтэл яст мэлхий шиг гэлэнг үзвэл гуйлгачин адил. Жанч өмсгөл нь наранд онгож өнгөө алджээ. Шовгор малгай нь хуучирч зэвэрсэн хувингийн өнгөтэй болжээ. Савхин гутал нь майжийжээ. Тоосонд даруулсан нүүр нь хавагнажээ. Гэлэн булшийг тойрон зогсож байгаа хүмүүсийн ар нуруунаас бүдэг нүдээр харж хөх бор сахлаа хөдөлгөн эцэгт нь нэг юм хэлж байв. Яковын хялайн эргэж харвал хэдэн арваад хүн гэлэнг сониуч, нүд харцаараа тэмтрэн аж. Баян хүний ядуу дүү, Яковын авга ах энэ эрэмдэг зэрэмдэг амьтныг хүмүүс харцгааж, эд нарын хооронд хов хэрүүл гардаг болов уу гэж магад хүлээсэн бололтой. Эцгийн үлдээсэн өв хөрөнгөнөөс энэ хөөрхийд оногдох хувийг завшихын тулд Артамоновынхон бөгтөр дүүгээ хийдэд аваачиж хоргодуулсан гэж хотынхны боддогийг Яков мэдэх билээ. 

	— Гашуудан уйлалдаж бурхан тэнгэрийн сэтгэл зовоогоод яамай. Бурхны таалал даа... гэж амарлингуй сэтгэлтэй овор ихтэй Николай лам эгч Ольгагаа тайтгарууллаа. 

	— Би уйлж гомдоллоогүй байна шүү гэж Ольга үгээ уртаар татан хэллээ. 

	Эгчийн гар нь салганан байв. Ольга нулимсандаа норсон алчуураа хумхиж атгаад кармандаа хийх гэж гараа хачнаар салгануулан банзлаа тэмтэрч байв. Тихон Вялов булшны газрын манаачид туслалцан нүх рүү элс шороог чадамгай хаяж дүүргэлцэв. Мирон булшны дэргэд гөлрөн цэв цэх зогсож байлаа. 

	— Чи ямар ондоо болчих оо вэ? Танигдашгүй болсон байх юм гэж Натальяд бөгтгөр гэлэн нам дуугаар гаслан хэлснээ товхгор өвчүүгээ хуруугаараа зааж:

	— Намайг бол танихгүй байхын эрхгүй гэж шал дэмий эв хав үгүй үг хэлснээ:

	— Энэ чинь чиний хүү Яков уу? Тэр өндөр Алешийн маань хүү Мирон уу? За за ийм байж, явцгаая даа гэв. 

	Яков бунхны газар үлдлээ. Хэдхэн хурмын өмнөхөн Яков олон ажилчдын дундаас Носковыг харжээ. Носков шаардлага тавьсан хүйтэн нүдээр Яковыг харсаар уурын зуухны ажилчин доголон Васькийн хамт дэргэдүүр нь өнгөрчээ. Энэ хүн юү бодож яваа бол доо? Өөрийг нь буудсанаар барахгүй алж ч мэдэх байсан хүндээ сайн санаж явдаггүй нь лавтай. 

	Тихон алганыхаа шороог бариу цээжтэй урт хормойтой дээлдээ арчсаар ирээд:

	Алексей Ильич маань их аргалдаг байлаа. Гэтэл харин Никита Ильичийн бие сулхан хэр нь байж байх юм гэв. Яков хөндлөнгөөс орж

	— Эдний дотор ч... гэснээ үгээ таслав. 

	— Юу гэж: 

	Ажилчид нь авга ахыг өрөвдөн гасалж байна. 

	— Тэгэлгүй яах юм бэ?

	— Эдний дотор Носков гэдэг гөрөөчин хүн бий. Түүний тухай би чамд ярих юм сан гэж Яков дахин эхэлтэл:

	— Морь үхчихэд ч хайран шүү дээ гэж Тихон бодол болон хэлснээ:

	— Алексей Ильич маань яарч адгаж амьдардаг сан, тэвдэж гүйсээр л талийчихлаа. Нэг юм мөргөчихсөн юм шиг хөөрхий. Нас барахынхаа урьд өдөр надад ярихдаа... 

	Миний хэлснийг Тихон ойлгохгүй нь ээ гэж Яков бодоод дуугарахаа байлаа. Носковын тухай бодож санаж явсан юм нь энд болж байгаа бүх хэргээс илүү ихээр Яковын санааг зовоож байсан болохоор түүний тухай хэнд ч гэсэн ялгаагүй ярих нь чухал санагдаад Тихонд ярих гэсэн юм байжээ. Өчигдөр Яковыг хотоор явахад майга хөлтэй цэрэг хүнийх шиг болхи царайтай тэр амьтан булангийн цаанаас гэнэт гарч ирээд босоо саравчит малгайгаа авч түүнийхээ дотрыг гөлрөн харж

	— Танаас би өчүүхэн өрөө авах гэсэн юм. Хөлөө эмнүүлэх мөнгө надад өгнө гэл үү? Бас таны авга ах нас барсан учир сүнсийг нь дурдаж даатгах өглөг ч болно. Бас таны аавын тань сэтгэл санааг засах сайхан гармони худалдаж авах завшаан учрал ч надад тохиолдоод байна гэж хэллээ. 

	Яковыг бачимдан юу ч хэлэхгүй гөлрөн зогсож байхад Носков:

	— Танай ач тусын тулд Орос орны дайснуудын эсрэг би зүтгэж яваа хүн гэж сургамжлах маягаар улиглан шаардан хэлэв. 

	— Хэд хэрэгтэй вэ? гэж Яковын асуухад Носков нэлээд дуугүй азнаснаа:

	— Гучин таван рубль гэж хэлэв. 

	Яков хэлсэн мөнгийг нь тоо ёсоор гаргаж өгчхөөд уурлаж айж цочсондоо бушуухан зайлж «намайг тэр золиг тэнэг амьтан гэж боддог байгаа. Намайг аймхай хүн гэж тэр санаж яваа байх. Үгүй, за гайгүй намайг сүхний өнцгөөр духдуулахаар хөтлүүлж яваа бухтай адилаар бодож заавал чадах гэж явдаг тэр зорилгоос би яаж салдаг билээ» гэж ганцхан үүнийг Яков бодож гэр лүүгээ яаралгүй гэлдрэн явлаа. 

	Талийгаачийн уй тайлах шуугиантай найр хязгааргүй удлаа. Талийгаачийнхаа дурсгалыг мөнхжүүлэх ерөөл хайрлана уу гэж лам Карцов мөн найрал дуучдыг шаардан дооглон дуулуулав. Житейкин их согтож сэрээгээ доёгонуулан:

	Баатар дайчид ивэлцэн түшилцэн

	Байлдаж тулалдаж явснаа дурснам гэж сүрлэг догшин хамаагүй дуулж гарлаа. Степан Барский өдөн дэр шиг зөөлөн бандгар биеэ хүнээр түлхүүлж чихүүлж тэргэнд суугаад:

	— Петр Ильич чи дүүдээ үнэхээр хайртай хүн байжээ. Уй тайлах ийм найрыг удтал мартахын аргагүй гэж чанга дуугаар сайшаан хэлэв. 

	— Харин чи л удалгүй тэсэрч, түдэлгүй хамаг юм мартах болно гэж нэлээд ам халсан эцгийнхээ хөгжилгүй бүрэг хошигнохыг Яков сонслоо. 

	Житейкин, Барский, Воропоновын зэрэг хотынхоо хэмжээнд хүндтэй хэдэн хүнийг Яковын эцэг Мироны татгалзсаар байтал өөрөө урин ирүүлж Мироныг үзтэл уурлуулсан тул Мирон найрын ширээнд хагас цагийн төдийхөн суугаад босож тогоруу шиг хол хол алхлан гарч оджээ. Түүний дараагаар удалгүй Ольга эгчийн сэм алга болсон хойно гэлэн бас гарч арилжээ. Бодвол хүмүүс ам халж хийдийн амьдралын тухай элдэв юм асуугаад салахгүйд гэлэн хаширсан хэрэг биз. Эцэг нь хүн бүхнийг дайрч гомдоох гэсэн шиг аашилж байлаа. Энд зочлуулагч хотынхон эцэг хоёрын дунд хэзээ хэрүүл маргаан дүрсхийдэг бол гэж Яков найр таран тартал болгоомжлон суужээ. 

	Ольгаг Попова авгай үйлчиллээ гэж эх нь гомдон уурлаад гэртээ харьсан хойно эцэг нь яагаад ч юм бэ нас барсан Алексей дүүгийнхээ бичгийн өрөөнд унтах гэжээ. Энэ бүхэн цөм хэнд ч хэрэггүй, ав зан гарган маяглаж байгаа хэрэг мэт Яковт бодогдож, сэтгэл санааг нь зовоож элгийг нь эмтэлжээ. Дуг хийх санаатай диван дээр хоёр цаг хэвтсэн боловч нойр хулжаад тун ч болохгүйд босож, гадаа гарч хашаан дотор орвол гал тогооны өрөөний цонхон доорх бандан дээр Тихонтой зэргэлж суугаа гэлэнгийн эвдэрхий машинтай нэн адилхан хэлбэртэй хачин бараа дүрс харлан харагдлаа. Гэлэн халзан толгой дээрээсээ шовгор малгайгаа авчаад суухдаа улам намхан пагдгар болсон мэт харагдлаа. Гэлэнгийн дэргэд бандан дээр лонхтой квас байна. 

	— Энэ минь хэн бэ? гэж гэлэн асууснаа, — Яша байна гэж өөрөө хариулж, — Яша, чи наашаа өвгөдтэй жаахан суу гэлээ. 

	Гэлэн шил аягаа өргөж доторх булингар шингэн юмыг сарны эсрэг шагайн харав. Тэр сүмийн хонх цамхгийн цаагуур далд орж мөнгөлөг хүдэнт гэрлээр орчин тойрныг бүрхэж, дулаахан бүрэнхий харанхуй дундаас шөнийг хачин содон болгож өгчээ. Цонхон дээгүүр үүл тогтож хөх хилэн дээр дүйгүй хүний тавьсан хиртэй нөхөөс юм уу гэмээр харагдан аж. Алексейн дуртай хоншоорлог Кучум гэдэг нохой сэтгэлийн зовлонд автагдаж газар шиншлэн шиншлэн хашаан дундуур тэнэж явснаа гэнэт тэнгэр өөд өлийж аяархан гангинаж эхэллээ. 

	— Дуугүй бай Кучум! гэж түүнийг Тихон аяархан хорилоо. 

	Нохой хүрч ирээд том толгойгоо Тихоны хоёр өвдөгний хоорондуур хийж нэг юм хэлэх мэт ульж гангинав.

	— Үхэл зовлонг мэдэрч байна гэж Яковын хэлэхэд хүн хариу дуугарсангүй. Гэтэл элдэв юм болохгүйн тулд ярих дур нь ихэд хүрч байсан Яков

	— Ойлгож байх шиг вэ дээ гэж өнөөхөө дахин давтаж хэлэхэд

	— Тэгэлгүй яах вэ гэж хашааны ажилчин аяархан хэллээ. 

	— Суздалийн хийдийн нэг нохой хулгайч нарыг үнэрээр нь таньж барьдаг сан гэж гэлэн дурсан ярив. 

	— Та хоёр юу ярь аа вэ? гэж Яковын асуухад гэлэн квасаас хэд балгаж амаа номын хувцасны ханцуйгаар арчаад шүдгүй уруулаараа шатаар бууж яваа юм шиг шал пал чимээ гарган:

	— Хүмүүс дахиад бослого гаргах тийшээ хандаж байгаа бололтой гэж Тихон хэлэх юм. Нээрээ ч тийм шиг бүгдээрээ их л бодол болцгоожээ гэв. 

	Нохойн чихээр оролдон байж Тихон:

	— Тэднийг үйлдвэрийн аж төрөл зовоочхож дээ гэж хэлэв. 

	— Нохойгоо цааш нь хөө. Түүнээс чинь нохойн бөөс орно гэж Яков тушаалаа. 

	Хашааны ажилчин Тихон өвдөг дээрээсээ Кучумийн хөлийг буулгаж нохойгоо хөлөөрөө түлхэж зайлуулахад тэр нь сүүлээ хавчиж цогцойгоод гунигтайгаар хоёр удаа хуцлаа. Өнчирсөн энэ нохойг тэр гурван хүн зэрэг харав. Тихон гэлэн хоёр булшинд орсон эзнээс нохойг нь илүү өрөвддөг байж магадгүй гэж энэ гурвын нэг нь Яков агшин зуурхан бодлоо. 

	— Самуун дэгдэнэ гэж Яков хэлснээ хашааны харанхуй булан өөд сэрэмжлэн харснаа:

	— Седовыг нөхдийн нь хамт барьсныг Тихон чи санаж байна уу? гэж асуухад Тихон:

	— Саналгүй яах вэ? гэж хэлэв. 

	Гэлэн дээлийнхээ карманаас төмөр хайрцагтай тамхиа гаргаж нэг чимх хамартаа татангуут:

	— Би хамрын тамхинд орсон. Нүдэнд сайн юм. Хараа минь муудсан гэж ач хүүдээ хэлж байтлаа найтааж:

	— Хөдөө тосгонд хүртэл хүн барьж байгаа шүү гэж хэлэв. 

	— Тагнуулчид бий болжээ гэж Яков энгийн ойлгомжтой ярихыг хичээн хэллээ. 

	— Хүн бүхний ул шагайх болов. 

	— Ул шагайхгүй бол юу ч мэдэхгүй болох юм чинь гэж Тихон дүнгэнэв. 

	Яков шөнийн сэрүүн агаарт жихүүцсэнээс үү аль эсвэл айснаас ч юм уу эрүү нь хавчганан хэлээ сулхан хөдөлгөж:

	— Манайд ч тийм хүн бий. Гөрөөчин Носковын тухай базаахгүй үг хэлэлцэх юм. Седов болоод хотынхныг бүгдийг нь тэр л ховлосон бололтой гэлцэнэ гэж бараг шивнэн хэллээ. 

	— Ээ хар тэнэг! гэж Тихон азнасхийн хэлээд нохойн зүг гараа сарвайснаа гэдрэг нь татаж өвдөг дээрээ тавив. Хэлсэн үг нь хоосон агаарт дэмий цацагдчих шиг санагдахад Яков:

	— Чи Носковын тухай хүнд бүү хэлээрэй гэж Тихонд дэмий л захилаа. 

	— Хэлээд яах юм? Тэр над хамаатай биш. Надад хэлэх ч хүн алга. Хэн нь ч хэндээ итгэхээ байсан цаг юм чинь гэж Тихон хэлэв. 

	— Тиймээ. Хүн итгэхээ байж. Шархадсан цэргүүдтэй би дайны дараа ярилцаад дайнд цэргүүдийн итгэхээ байсныг мэдсэн юм. Яша минь хаана ч гэсэн ганцхан ган төмөр, машин л байна. Машин ажиллаж машин дуулж бас ярьдаг болжээ. Энэ төмөр заводод төмөр мэт хатуу өөр хүн өөр сургаал хэрэгтэй болжээ. Үүнийг их л олон хүн ойлгож авчээ. Би ч тийм хүмүүстэй дайралдаж явлаа. «Бид, нялцгай гурил шиг та нарыг чадна» гэцгээдэг байна. Бусад зарим нэг хэсэг нь гомддог байна. Хүн хүндээ командлуулж сурчихжээ. Харин төмөрт командлуулна гэхэд гомдолтой юм. Сүх, алх гэх зэрэг гартаа барьж болох багаж зэвсэгт хүн дассан. Гэтэл тэдгээр чинь зуун пүү жинтэй лут том юмс байтлаа амьд юм шиг хөдлөх юм гэж гэлэн хэллээ. 

	— Тихон хоолойгоо засаж Яковыг үзэж дуулаагүй хачнаар инээж

	— Тэрэг нь мориныхоо урд ороод давхиж дээ. Золиг шиг юмаа гэж хэллээ. 

	— Зон олны хэчнээн их ууртай болсныг нь би энэ гурван жилийн дотор газар бүрээр тэнэхдээ нүдээрээ үзлээ. Их л ууртай байна. Буруу зүг рүү л уурлацгааж байна. Нэг нэгэндээ л уурлацгааж байна. Гэтэл үүнд бүгдийн буруу бий. Ухаан тэнэглэл хоёрын аль алинд нь буруу юм бий. Ингэж надад Глеб лам хэлсэн юм. Их цэцэн хэлсэн шүү. 

	— Лам маань амьд мэнд үү дээ? гэж Тихоны асуухад

	— Лам байхгүй болсоон. Үсээ авхуулчхаад одоо хөдөөгийн яармагуудаар хэсэж ном худалдаж явдаг болсон гэж Никитийн хэлэхэд Тихон:

	— Сайн лам юм сан. Би түүнд очиж нүглээ наманчлуулсан юм. Сайн хүн сэн. Харин тэр чинь ядуу учраас лам болж явснаас биш үнэндээ бурхныг шүтдэггүй хүн шиг санагддаг сан гэжээ. 

	— Үгүй, тэр чинь Христосыг шүтдэг байсан шүү. Гэхдээ хүн бүхэн өөр өөрөөр шүтнэ л дээ. 

	— Түүнээс чинь л үймээн самуун дэгдээхийг бодож олсон хэрэг шүү гэж Тихон эрс хэлээд мөн л аягүй инээмсэглэв. 

	Их Артамонов унтлагын дотуужаараа довжоон дээр хөл нүцгэн гарч ирээд цайвар тэнгэр өөд харснаа цонхон дор суугаа хүмүүст хандаж:

	— Нойр ер хүрэхгүй юм. Нохой унтуулахгүй юм. Бас та нар энд дүнгэнэлдээд болох биш гэв. 

	Энэ айлын нохой бодвол эзнийхээ дуудахыг хүлээж байгаа бололтой чихээ соотойн нээлттэй цонх өөд харан гаслан гангинан хашаан дунд цогцойн суужээ. 

	— Тихон чи өнөөхөө л үглээд сууна уу? Хавханд орсон чоно шиг тариачин эр нэг юм бодчихлоороо түүнээ тавьдаггүй байна. Яков чи мэдэж ав. Ах чинь ч ялгаагүй Никита чи Ильягийн тухай сураг дуулав уу? гэж их Артамоновын асуухад

	— Дуудсан гэж дүү Никита хэлэв. 

	— Би түүнийг хөөчихсөн. Тэр чинь хүний морь унаад алга болж өгсөн. Хаашаагаа тонилсон юм, бүү мэд! Хөрөнгө зөөрөө тэвчээд арай чамай улаан хоолойгоо тэжээж явдаг түүнтэй адилхан хүн ховорхон шүү. 

	— Алексей маань бурхан шиг сэтгэлтэй хүн атлаа бас л тэгсэн гэж Никита аяархан дурдав. 

	— Их Артамоновын гараа өргөж шанаагаа тулж дуугүй зогссоноо:

	— Сэхээвчинд очиж унтвал нойр хүрч магад. Чи надад дэр хөнжил авчирч өгөөч гэж Яковт хэлээд цэцэрлэг рүү явлаа. 

	Үс нь сэгсийсэн, овор ихтэй, дан цагаан хувцастай хавагнасан хар хүрэн царайтай энэ хүн бараг аймаар харагдан авай. 

	— Машины талаар Никита чи дэмий юм ярьж байна. Чи машин яаж мэдэх юм бэ? Чиний мэддэг юм бол бурхны тухай яриа биш үү. Хүнд машин саад болохгүй гэж Их Артамоновыг хашаан дотор зогсоод хэлж байтал Тихон:

	— Машинаас болоод хүний амьдралыг зардал ихтэй болгож, чимээ нь ч их болжээ гэж эзнээ хүндэтгэлгүй ам булаалдан хажуугаас тас дайрч хэллээ. 

	— Их Артамонов түүн рүү гар сэвэн жигшиж буруулаад цэцэрлэг рүү аяархан гэлдрэв. Яков эцгийнхээ унтах дэр хөнжил тэврээд урд нь ороод явахдаа «Эцэг, авга ах зэрэг садан байх юм. Гэтэл надад тэдний хэрэг нь юү вэ? Хэн нь ч тус хүргэж чадахгүй» гэж бугсаж уурлаж гуниглан бодов. 

	Манайд очиж чи суу гэж гэлэнг Яковын эцэг гэртээ урьсангүй болохоор тэр нь эгч Ольгад:

	— Би энд чинь түр сууя. Би удахгүй явна гэж урьдчилан хэлээд түүний байшингийн дээврийн хонгилд орж бий үгүй нь мэдэгдэхгүй таг чиг сууж байлаа. Хүн дуудаагүй л бол Никита доод өрөөнд бараг ордоггүй байжээ. Цэцэрлэг дундуур явж модны гандан хатсан мөчрүүдийг огтолж, газраар яст мэлхий шиг удаахан гэлдэрч, хог өвс түүж шатаадаг байв. Никита улам хатаж үрчийж, хүнтэй онцын нууц юм ярьсан мэт их аяархан дуугардаг билээ. Бие минь муу гэх зэрэг шалтгаан дурдаж сүмийн мөргөлд гэлэн очих дургүй, гэртээ бага мөргөдгөөс гадна бурхны тухай ярих дургүй, энэ мэтийн ярианаас бултан зайлахыг чармайдаг байв. 

	Эгч Ольгатай нь гэлэн их л найз болсноос гадна түүнийг үг дуу цөөнтэй Вера Попова ч их хүндэтгэдгийг Яков олж мэджээ. Тэр байтугай Мирон эцгийнхээ талийснаас хойш улам ааш муутай хохь ёхь болж фабрикаа ахлах хүний ёсоор бүрэн дур мэдэн захирч Яковыг ерийн албан хаагчаа загнадагтай адилаар загнах болсон боловч харин авга ахынхаа аялан явж элдэв хүнтэй уулзаж учирснаа, ярихад нь нүүрээ үрчийлгэлгүй сонсож суудаг байв. 

	Натальягийн таргалж минчийж улайсан нүүр царайг хүн бүгдийг хардагтайгаа адил урин зөөлнөөр гэлэн хардаг боловч бусдыг бодвол түүнтэй цөөн ярьдаг. Наталья өөрөө ч гагцхүү амьсгаадахаас биш, ярьж хөөрөх чадвараа яваандаа алдаж байлаа. Дуниарсан нүд нь хөдлөхөө бүр байж гагцхүү хань нөхрийнхөө эрүүл мэндэд санаа зовох, Мироноос айх, тарган цатгалан хүү Яковаа харахдаа хайр сэтгэлийн баярын цог Натальягийн бүдэг нүдэнд хааяа нэг гялс хийх төдий. Нэг зүйл дээрээс гэлэн Тихон хоёр санал зөрж, нэг нэгээ буруушаан гэмэрсэн бололтой боловч, хэдий маргалдаж хэрэлдэхгүй, авч хоёр сохор хүн шиг бие биеэ харалгүй зөрцгөөдөг болсон ажээ. 

	Авга ахын нь өнцөг булан болсон түнэр хар дүрс Яковын амьдралд бас сүүдэр болон тусжээ. Гэлэнгийн бие байдал нь муу ёр удаж хайлан урсаж байгаа мэт хар бараан, царай нь үхэл хатлыг бодогдуулдаг байв. Яков Артамонов гэртээ болж байгаа юм бүгдийг өөрийн биеийг халамжлах санаа бодлын үүднээс үздэг болов. Гэтэл ингэж бие халамжлах нь улам их болж байсны нөгөөтээгүүр гэр оронд нь сэтгэл түгшүүлэх шинэ шинэ зовнил бий болж нэмэгдсээр байлаа. Полинагийн сэтгэл өөрт нь хүйтэрч байгааг янаг хайрын талаар хашир болсон эр хүний сонор сэрэмж нь Яковт сануулсаар байснаас гадна цэвдэг сэтгэлт дарга Маврин, Яковын ингэж сэжиглэн харддагийг батжуулж байв. Яковтай тэр дарга дайралдахдаа эелдэг зөөлөн боловсноор харилцаж нийтийн газар хөзөр тоглохдоо Яковаас мөнгө зээлдэж авах эсвэл түрүүн тавьсан өрийг хойшлуулж өгнө үү гэж гуйхдаа

	— Артамонов та их бууч ин баймаар сайхан биетэй хүн юм гэх эсвэл өөр аятайхан үг хэлж өөрийг нь урьд олонтой магтаж байсан бол одоо Яковтой дайралдахдаа хуруугаа малгайдаа үл мэдэг хүргэн их л жаалхан юмыг холоос харж ядаж байгаа мэт нүдээ аньсхийж үл тоомсорлон хардаг болжээ. Хүйтэн жаварт нэн өлчир эрэмгий чадамгай, бяр чадлаар гарамгай далд бат орших. хатуу зоригтойгоороо бүх хотыг гайхуулсан резинээр цутгагдсан юм уу гэмээр биетэй энэ офицерын баахан бүдүүн бараг сайн сэтгэлээ хуурмаглан илэрхийлэхэд Яковт аятай санагддаг ч байлаа. Энэ офицер дүгрэг хэлбэртэй чулуу мэт гилтгэр нүдээр хүнийг эгц харж сөөнгөдүү хоолойгоороо:

	— Би шулуун цэвдэг сэтгэлт эр хүн! Хүний сагсганан дээрэлхэхийг би ердөө ч тэсвэрлэж чаддаггүй гэж аахирангуй хэлдэг ажээ. 

	Бие муутай атлаа хорон үгээрээ хотынхныг бүгдийг нь айлгадаг шуудангийн хорооны дарга өвгөн Дроновтой Маврин хөзөр тоглож байж хэрэлдээд:

	— Би юмыг яасан ч хэтрүүлдэггүй хүн. Гэхдээ та чинь ёстой тэнэг өвгөн байх шив гэж хэлжээ. 

	Янаг амрагийн талаар өрсөлдөгч этгээдээ гэж Яков Артамонов сэжиглэдэг боловч түүнтэй шууд тулалдахаас үнэндээ зүрхшээдэг ажээ. Гэвч улам аятай сайхан санагддаг болсон Полинагаа Маврин офицерт бууж өгнө гэх санаа Яковт ер үгүй. Хэдий тийм боловч тэр хүүхэндээ

	— Маврин та хоёрын хооронд учир ургасан байвал би чамайг хаяна гэж удаа дараа сануулан сүрдүүлсэн юм. 

	Үүний зэрэгцээгээр гөрөөчин Носковоос Яковын болгоомжлон түгшүүрлэх сэтгэл улам их болж байв. Гөрөөчин Носков хотын захад Ватаракш голын гүүр дээр Яковыг тосож газар дороос ургасан мэт урдаас нь гэнэт хүрч ирээд малгайгаа харан авлагатай юм шиг мөнгө гуйжээ. 

	Энэ гөрөөчнийг муруй ургасан хоёр том бургасны ёроолын шигүү хог өвс, халгай, лоошуу дотроос ямагт нэг л газраас гараад ирдэг нь ер нь л хачнаар барахгүй базаахгүй муу юм шиг Яковт санагдах ажээ. Хоёрхон жилийн өмнө энд ногоочин Панфилын байшин байсан юм. Тэр ногоочныг хүн алж байшинг нь галдахад дэргэдэх бургаснууд түлэгджээ. Үнс нүүрстэй холилдсон шаварлаг хөрс шороо нь мод тоглодог хүмүүсийн хөлд гишгэгдэж хатуу болжээ. Тэнд үлдсэн байшингийн тоосгон довжооны дунд зуух нь хоцорч яндан ёрдойн үзэгддэг байжээ. Цэлмэг шөнө яндан дээхнүүр нь ногоовтор од үл мэдэг хөдлөн харагддаг гэнэ. Халгайг сарчигнуулан яндангийн цаанаас Носков яаралгүй гарч ирээд малгайгаа аажимхан авч:

	— Би таны ачийг хариулна. Танай энд дахиад бүлгэм байгуулагдаж байна гэж бөвтнөхөд

	— Тэр бүлгэм надад хамаагүй гэж Яков уурлав. 

	— Та хэдийгээр түүнийг байгуулаагүй боловч тантай л холбоотой хэрэг шүү дээ гэж Носковын улайм цайм хэлсэн хариу үг Яковын чихэнд сонсогдлоо. 

	«Энэ золигийг би тэгэхэд нэг мөсөн буудчихгүй яасан юм» гэж Яков арвантаа бодоод тагнуулд мөнгөө өгөхдөө:

	— Чи сэрж болгоомжилж яваарай гэж захилаа. 

	— Би мэднэ гэж цаадах нь хэлэв. 

	— Намайг битгий андуурчхаарай. 

	— Яалаа гэж? Та бүү санаа зов,

	«Энэ чинь намайг тэнэг гэж боддогоос зайлахгүй» гэж Яков саналаа. 

	Носковын тусгай хүн гэдгийг Яков Артамонов ухаарах боловч майга хөлтэй, хавтгай царайтай энэ залуу буудуулсныхаа хариуг авах гэж явдаг байлгүй яах вэ гэж бат итгэдэг ажээ. Энэ хүн үүнийг хүсэж байгаа. Энэ хүн ажилчдыг айлган сүрдүүлээд ч юм уу үгүй бол миний өөрийн өгсөн мөнгөөр хөлсөлж тэдний гараар намайг алуулж ч мэднэ. Сүүлийн үед түүнийг ажилчид урьдынхаас илүү анхааралтай бөгөөд бас хүйтнээр хардаг болсон шиг Яковт санагдах болж билээ. 

	Мирон биеэ өндөр болгож цүүцийж бас хэдийгээр хүзүү нь нарийн цамцны нь зах уужимдсан боловч завсраар нь хуруугаа хийж хүзүүгээ эргүүлэн урт хөлөө хол хол хаян өрөөн дотуураа хөлхөж ярихдаа: Ажилчид байдлаа сайжруулахын тулд биш банк, фабрик, ер улсын бүх аж ахуйг та нар эрх мэдэлдээ авах ёстой гэдэг хамгийн солиотой тэнэг санаа бодлыг гаднаас нь тэдний дунд ятган нэвтрүүлж байгаа болохоор бослого үүсгээд байгаа юм гэж үглэх нь олонтоо билээ. 

	— Энэ ядаж социализм ч биш. Чухам юу юм, чөтгөр л мэднэ байх. Энэ зохиомол бодлын талынхны нэг нь чиний төрсөн ах байгаа шүү. Хөгшин хэрээнүүдээс бүрэлдсэн манай засгийн газар ч бас... 

	Төрийн думийн хуралд байр эзлэх эрхтэй гэдэгт энд суугаа хүмүүс болон өөрийгөө итгүүлэхийн тулд Мирон энэ бүхнийг ярьж байна гэдгийг Яков мэдэх боловч үеэл ахын хэлдэг уур хилэнтэй энэ үгс Яковт айх сэтгэлийн тунадас буулгаж, олон зуун ажилчдын дунд ямар ч хамгаалалтгүй гэдэг бодлыг нь улам хүчтэй болгон бачимдуулж бараг ухаа алдаж унахад хүргэсэн ч удаа бий. Нэг өглөө фабрикийн хашаан дотор олон хүний хашхиралдаж шуугилдахад Яков сэрээд дэрэн дээрээсээ өндийж харсан нь агуулахын гилгэр цагаан ханаар бөөн сүүдэр галзуу юм уу гэмээр гараа арвагануулан үсрэлдэн хашхиралдан сүүтгэнэхэд газар дээгүүр агуулахын бүх барилга өөрөө явж байх мэт санагджээ. Яков хоромхон зуур, «бослого» гэж дотроо дуу тавин—хашхирч хөлс нь асган хирдхийж билээ. Яагаад ч юм, жинхэнэ хүнээс ч илүү нэг л муухай энэ сүүдрийн цуваа дорхноо алга болоход, нэгдэх өдрийн ерийн нэг зодоон фабрикийн хашааны үүдэнд болоод өнгөрлөө гэж Яков сая мэджээ. Бараг баярын маргааш бүхэн зодоон гардаг заншилтай боловч хашхиралдан гүйлдэж яваа тэр муухай хар бараан толбонууд Яковын санаанд хадагджээ. Ерөөс бүх амьдрал их л түгшүүр төвөгтэй болсон тул сонин бичиг харахад ч эвгүй санагдах болж унших дур хүрэхээ байжээ. Энгийн ойлгомжтой ил тод юм арилж, сэтгэлд таагүй юм зүг бүрээс нэвтрэн орж, шинэ хүмүүс гараад иржээ. 

	Яковын дүү охин Татьяна малгайдаа инженерийн тэмдэг хадсан, хүрэн шаргал үстэй туранхай хатангир биетэй, хөнгөн хөлтэй хөгжилтэй нэг залууг миний ханилах гэж байгаа хүн гэж Воргородоос гэнэт дагуулаад иржээ. Энэ залуу хүү Татьянагаас хоёр насаар дүү. Түүнийг бараг ирсэн өдрөөс нь аваад Митя гэж Татьянагаас эхлэн Артамоновынхон бүгдээрээ хөөрдөн нэрлэдэг боллоо. Хүргэн хүү Митя гитараар эвтэй тоглож аятайхан дуулдаг аж. 

	 

	Авсанд орлоо гэргий минь, боол түүнээ 

	Ачит бурхан өршөөж энхжиндээ аваач

	 

	гэдэг үгтэй дууг олонтоо дуулдаг нь дүү охиныг нь доромжилсон мэт Яковт санагдахаас гадна эх нь бүр ч эгдүүцдэг байлаа. 

	Харин Татьяна өөрөө үүнд нь гомддоггүй байв. Энэ хүн Татьянагийн санаа сэтгэлийг хөгжөөдгөөр барахгүй эх нь ч хүртэл:

	— Алиа салбадайтай, алтан жигүүр минь чи жиргэн дуулсаар уу гэж хөөршөөж өгүүлэх нь мөн цөөнгүй. 

	Митя тагтаа шиг эцэс хязгааргүй их иддэг байв. Түүнийг их Артамонов зүүд үзсэн юм шиг гайхаж нүдээ цавчин харснаа:

	— Чи чинь иймэрхүү зантай хүн ууж таармаар юм. Уудаг уу? гэж асууж билээ. 

	— Ууж ч чадна гэж Митя хэлээд үнэхээр яггүй ууж чаддагаа оройн хоол дээр харуулсан юм. Митя Ижил мөрөн, Урал, Кавказ, Крым ер газар бүрээр явж тоогүй олон хөгтэй, шогтой зүйр цэцэн үг өгүүлэл их мэддэг аж. Энэ хүн амарлингуй тайван, зугаа наргианы орноос ирсэн юм уу гэмээр хүн байлаа. 

	— Амьдрал гэдэг чинь гуа сайхан юм гэж Митя хэлдэг заншилтай. Энэ хүн Артамоновынд ирсэн даруйдаа тасралтгүй үргэлжилдэг ажил хэргийн хүрдэнд татагдан орж ажилчдад таашаагдаад авчээ. Түүнийг залуучууд харахдаа инээлддэг. Настай нэхмэлчид түүнийг эелдгээр харж толгой дохин мэндэлдэг байв. 

	Мирон хүртэл нимгэн уруулдаа тогтсон инээдээ хэлээрээ долоон Митягийн инээд наргиант яриаг сонсдог байлаа. Улаан тоосгон саврын тав дахь хуруу нь болон газарт дөнгөж зоогдоод байгаа фабрикийн тавдугаар байшинг чиглэн Митя Миронтой зэрэглэн фабрикийн хашааны дундуур явж байв. Байшин, олон давхар шөргөн хашаагаар хүрээлүүлсэн байв. Мужаан нар мөнгөлөг өнгөтэй сүхээ гялалзуулан тэдгээр шатнууд дээр зогсоод ажиллаж байв. Мирон алтан хүрээтэй шилээ гялалзуулж, таван зоосны үнэтэй эртний зураг дээр байдаг генералтай яг адилхан гараа сунгаж юм зааж байв. Түүний хэлснийг Митя зөвшөөрөн толгой дохиж юм газарт хаяж байгаа юм уу гэмээр гараа бас хөдөлгөн авай. 

	Митя Мирон хоёрын ингэж байхыг фабрикийн конторын цонхоор Яков харжээ. Хүргэн хүү нь Яковт бас ч таатай хүн мэт санагдан авай. Учир нь санаа сэтгэлд горойлгосон олон юм Митятай хамт байхад бараг мартагдаж, сэтгэл санаа хөгжихөөс гадна, энэ хүний зан авир Яковт атаархаж үл итгэх хачин сэтгэл төрүүлдэг байв. Энэ хүн энд удамгүй, маргаашаас хэтрэхгүй. Маргааш өглөө босоод «би жүжигчин үсчин хүн» гэж хэлээд ирсэнтэйгээ адил гэв гэнэт яваад өгнө биз гэж бодогдоно. Хүргэн хүүгийн бас нэг сайн чанар гэвэл хөрөнгө зөөрт шуналгүй бололтой, танайх Татьянадаа хэчнээн их инж өгөх вэ? гэж ер асуугаагүй. Энэ нь Татьянагийн арга заль байж ч магадгүй юм. 

	Гэвч эцэг нь эрүүлдээ:

	— Би тийм улаан зээрд үстэй хүний төлөө ажилласаар ирж дээ гэж бавтнадаг байв. 

	Бас Мирон эхнэр авлаа. 

	Москвагаас Мирон ирээд:

	— Эхнэртэйгээ, та нараа танилцуулъя гэж хэлээд хажуу тийшээ нөрүү харсан толгойтой, буржгар үстэй, цэнхэр нүдтэй булцгар жижигхэн хүүхэлдэй мэт хүүхэн хөтлөөд ирж билээ. Мироны эхнэр нь тоглоом шиг жаалхан биетэй боловч нэг л онцоор товойлгон тодруулж бүтээгдсэн мэт бөгөөд Яковын харахад бодит эхнэр биш, авга ах Алексейн хамгийн дуртай цагт наалттай байдаг бөгөөд толгойг хүзүүгээрээ хугарахад нь баахан хазгай наасан шаазан хүнтэй их адилхан шиг санагдлаа. Энэ цаг нь толины тавиур дээр тавиастай байдаг бөгөөд шаазан хүүхэн нь хүн амьтнаас буруулан толь өөд харсан мэт байдаг сан. Миний эхнэрийг Анна гэдэг. Нас арван найм гэж Мирон хэлсэн боловч энэ минь цаасны фабрикийн эзний ганц охин юм. Эцэг нь энэндээ инж гэж хоёр зуун тавин мянган рубль өгснийг таг дуугүй өнгөрчээ. 

	— Хүн ингэж гэрлэдэг юм аа. Гэтэл чиний юутай будилж явааг чөтгөр л мэднэ байх. Ильяг хог шороо шүүрдсэн мэт ганд нь хаячлаа гэж эцэг нь Яковаа улайсан нүдээрээ харан зэмлэв. 

	Эцэг нь доройтож улхайсан биеэ арай чамай дааж найган явдаг болжээ. Биеэ ийм болсонд эцэг уурлаж шөнө өмсөж унтдаг дотуур хувцсан дээгүүрээ халат нөмөрч нүцгэн хөлдөө шаахай углаж, охин Еленаг уурлуулах гэж урдуур нь явдагтайгаа адил өөхөлсөн цээжээ ил харуулж өтөлж муухай болсондоо гутарч түүнээ зориуд хүнд харуулах гэдэг шиг Яковт санагдах бүлгээ. Заримдаа өвгөн конторт ирж баяр жаргал гэдгийг нэг ч үзэлгүй бүх насаараа фабрик, үр хүүхэд та нарынхаа төлөө зүтгэж, үйлдвэрийн ажил төрлийн чулуун буулгад биеэ хөллөж санаа тавихын утаан дунд багтарсаар бүх амьдралаа барчихлаа гэх мэтээр гомдол мэдүүлэн удтал сууж хүү Яковынхаа ажилд саад болдог байв. Эцгийн ярихыг Яков дуугүй сонсож суухдаа эдгээр гомдол нь эцгийн сэтгэлийг засаж, түүний биеийг сүмийн хонхт цамхгийн хэмжээнд хүртэл өсгөж томруулах шиг болдог Үүнд: Өглөөний нар байшин дотор суугаа хүмүүсээс сүмийн цонхыг түрүүн олж тусдаг бөгөөд үдэш орой жаргахдаа ч салах ёсыг түүнтэй хамгийн сүүлд хийдэгтэй адил юм даа гэж Яков боддог байж. Энэ гомдлоос эцгийн амьдарсантай адилаар амьдарсны хэрэг алга гэсэн сургамжтай дүгнэлтийг Яков хувьдаа гаргалаа. 

	Эцгийнхээ гомдол мэдүүлж сэтгэлээ ханаад зогсдоггүй бусдыг дайран доромжлох дур оволзож, хэл нь загатнадаг болсныг Яков ажиглаж мэдлээ. Ажлаас бүрмөсөн гарсан хоёр гараа өвдөг дээрээ тавьж очгүй сүүхгэр нүдээрээ ганцхан чиг гөлрөн харж, цонхонд суугаа настай авгайнхаа дэргэд их Артамонов очиж суугаад:

	— Чи чинь юу бодож сууна? Чи бүдүүн мөртөө харагдахаа байжээ. Хүүхдүүд чинь чамайг олж харахгүй юм. Охин Татьяна чинь тогооч хүүхэнтэйгээ, чамтай ярьдгаас илүү найртай эелдэг ярих юм. Елена биднийг бүр мартаж ирэхээ ч байлаа. Тийм үү? Бодвол ондоо янагтай болж дээ. Их хүү Илья хаа явна? гэх мэтээр өдөж үглэдэг байв. Энэ мэтээр эхнэрээ өдөж хорыг малтахад түүнд сонин биш байлаа. Эхнэрийн минчгэр улаан нүүрнээс нулимс дорхноо дааварлаж зөвхөн нүднээс нь биш хоёр хацрын гөлчгөр арьсны бүх нүх сүв, шалхгар том давхар эрүү хоёр чихний нь араас нулимс асгаж байх шиг санагдах бүлгээ. 

	— Чи чинь хагсаж гүйцжээ гэж өвгөн ой гутан бавтнаад утаанаас буруулах адил алгаараа сэвэн бушуухан зайлдаг аж. 

	Эцэг хүү Яковыгаа өдөж хорыг мааждаггүй боловч гомдмоор өрөвдөж үздэг шиг Яковт бодогдсоор авай. 

	— Хөөрхий зайлуул гөлгөр нүдэт минь... гэж эцэг санаа алдах бүлгээ. 

	Гагцхүү Мирон түүний даажин тохуунд өртдөггүй байлаа. Яковын эцэг Мироноос битүүдээ эмээн түүнээс холуур явахыг хичээдэг бөгөөд үүний учрыг Яков ч ойлгодог байлаа. Фабрикийнхан бүгдээрээ, мөн гэр орныхон нь Яковын эх мөн шаазан мэт хүүхнээс нь эхлээд байшингийн хаалгач Грика гэдэг жаал хүү хүртэл цөмөөрөө Мироноос их айдаг аж. Мироныг хашаан дотуур явахад түүний урт сүүдэр орчин тойронд нам гүмийг тогтоож өгдөг мэт сэтгэгдэх бүлгээ. 

	Хүрэн шаргал үстэй хүргэнээ дооглоод Артамоновт ямар ч бахтай юм үгүй. Юу гэвэл тэр хар хүү биеэ дооглож сайн чаддаг билээ. Хүнд алгадуулахаасаа өмнө өөрийгөө өөрөө алгадвал дээр гэж тэр хүн үзтэл боддог бололтой. Татьяна хөл хүнд болсноос бие нь бүдүүрч уруулаа томбойлгон том зан гаргадаг байв. Татьяна үдийн хоолны дараа хэвтээд нэг зэрэг гурван ном уншиж байснаа босож салхинд явахаар гадагш гардаг байна. Эр нөхөр нь эхнэрийгээ бөөнөг нохой шиг ямагт дагалдан явдаг билээ. 

	Их Артамонов тэргэнд морь хөллүүлж дүү Никита Тихон хоёрын өдөж хорыг маажихаар хот ордог байв. Тэр хоёрыг яаж доромжилдгийг нь Яков удаа дараа дуулсан юм. 

	— Гэлэнгийн шовгор малгайг оюутан чи мэргэлсээр байж бурхнаа алдчихаа юу? гэж гэлэнд халдан ордог аж. 

	Никита бөгтгөр нуруугаа хөдөлгөж урт гарынхаа алгаар ясан өвдгөө илж:

	— Тэр ч дэмий байхаа гэж гомдолтойёо аяархан хэлдэг билээ. 

	— Яагаад дэмий гэж чи зохихгүй малгай өмсөж явна. Энэ чинь хуурамч малгай. Ер нь хувцас өмсөхөд чинь цөм хуурамч юм. Чамайг ямар гэлэн гэх вэ?

	— Энэ чинь миний сэтгэлийн хэргээ. 

	— Бас хамрын тамхи татна. Үгүй, үнэндээ чи эндүүрч хохирсон байна. Цаг алдалгүй чи нэг өнчин ядуу бүсгүйтэй гэрлэдэг байсан юм. Тэгвэл тэр чинь чамд ач хариулан хүүхэд гаргаж өгөх байж. Тэгсэн бол чи над шиг өвөг эцэг болоод байх сан билээ. Чи алдаж байснаа санаж байна уу? гэж Артамонов асуув. 

	Гэлэн том гэгчийн яст мэлхий шиг, алгуурхан хөдөлсөөр зайлаад өгдөг байжээ. Петр Ильич Артамонов Ольга дээр орж Алексейг амьд байхдаа яармагаар хэсэж хэрхэн архидаж наргиж явсныг нь ярьж өгөвч энэ нь өвгөний сэтгэлийн зугааг гаргадаггүй аж. Давжаа хомс биетэй эмгэн Ольга нөхрийнхөө нас нөгчсөнөөс хойш байж сууж чаддаггүй хачин тогтворгүйн өвчнөөр өвчилж, тавил хогшлоо дагтан хөдөлгөж ийш тийш нь зөөж тавьж цонхоор гадагш харан, толгой хөдөлгөлгүй үргэлжид явж байдаг хүн болжээ. Энэ эмгэн нүдний зузаан шил хамар дээрээ тавьсан атал таягаараа шал хатгачиж баруун гараа урагш нь сунгаж юм тэмтрэн явж амьдардаг болов. Өвгөний хорон үгийг эмгэн сонсоод:

	— Чи дуртайгаа ярьж л бай. Тэгэхдээ чи юу ч гэж хэлсэн миний мэддэг Алексейд нэг ч муу юмны хир халдахгүй. Бас сайн нь ч нэмэгдэхгүй гэж хариулдаг ажээ. 

	— Чамайг өрөөсөн нүдээрээ хардаг гэж тэр чинь нээрэн хэлдэг байж. 

	— Би хоёр нүдээрээ ч бараг харахаа байжээ. Өчигдөр би сохолзож яваад түүнийхээ хамгийн хайртай шаазан аягыг нь хагалчихсан шүү гэж Ольга хэллээ. 

	Их Артамонов бас Тихон Вяловыг өдөх гэсэн нь бас ч амархан хэрэг биш байлаа. Тихон уурлаж өгсөнгүй, хажуу тийшээ харан янцаглаж товч үгээр тайван хариулж байлаа. 

	— Чи чинь удаан амьд явах нь ээ гэж их Артамоновын хэлэхэд

	— Үүнээс ч удаан наслахыг яана гэж Тихон цэцэн үгээр хариулав. 

	— Харин тэгэхдээ чи юуны төлөө амьд сажилна вэ хэл дээ хөө!

	— Бүгд л амьд явдгийн учраас л тэр дээ. 

	— Энэ зүйтэй. Гэтэл хүн болгон насаараа хашааны хог шүүрдэж шороо хамж явдаггүй гэж Артамонов хэллээ. 

	Гэтэл энэ талаар Тихон өөр бодолтой ажээ. 

	— Нэгэнт төрсөн болохоороо үхтлээ амьд явах л хэрэг дээ гэж Тихоны хэлснийг Артамонов хайхралгүй үргэлжлүүлж:

	— Чи хогийн шүүрээр оролдсоор бүх насаа барж байна. Чамд эхнэр хүүхэд санаа тавих юм юу ч алга. Яагаад энэ бил ээ? Миний эцэг эсэн мэнд байхдаа чамайг өөр ажилд оруулах гэхэд чи зөвшөөрсөнгүй билээ. Чи яаж зөрүүдлэхээрээ тэр бил ээ?

	— Петр Ильич чи үүнийг асуугаад нэгэнт хожимджээ гэж Тихон өөр зүг харан хариуллаа. 

	Артамонов уурсаж:

	— Чи хараач даа. Чиний энэ насанд хэчнээн олон хүн зад баяжив. Хүн бүхэн амьдралаа амар жаргалтай болгож, мөнгө хуримтлуулжээ гэж зүтгэн өдсөөр байв. 

	— Хуримтлуулж хуримтлуулж, чөтгөрийг худалдаж авсан юм гэдэг шүү гэж Тихон чөтгөр гэдэг үгийн эхний «ө» эгшгийг онцлон уруулшуулж өтгөн дуугаар хэлэв. 

	Одоо л эцэг юу юугүй уурлаж Тихоныг загнах нь дээ гэж Яковын бодож байтал өвгөн дуугүй болж аман дотроо бөвтнөөд, халцарч халзантаж баахан шавранцар өнгөтэй болж байсан ч, өтлөхийн элдэв ядралд автагдалгүй бие чанга чийрэг хэвээрээгээр барахгүй нэг л зохимжтой тохитой догь шинж байдал орж, улам ч төв ихэмсэг сургамжлах аясаар ярьдаг болсон хашааны ажилчнаас зайллаа. Эцгийг нь бодвол Тихон юм ярих биеэ авч явах талаар илүү «Эзний маягтай» мэт Яковт бодогддог байв. 

	Төрөл садныхаа хүмүүсийн дотор, гэр орондоо илүүц хүн бөгөөд энэ айлынхаас хамгийн эелдэг аятай зантай, олигтойхон нь гэвэл Митя Лонгинов гэдэг гаднын хүн юм гэдгийг Яков улам тодоор мэдэж авч байлаа. Митя тэнэг ч биш, ухаантай ч биш бөгөөд энэ тодорхойлолтын алинд ч оролгүй бусдаас нь ангид байгаа мэт Яковт бодогддог ажээ. Митягийн энд хэчнээн чухал хүн болох нь түүнийг Мироны хэрхэн үздэгээр батлагдаж байлаа. Эзэрхэг ширүүн ааштайгаас гадна бүгдийг командалж явдаг Мирон Митятай олонтоо маргадаг боловч нэг ч хэрэлдээгүй, эвтэй найртай байдгаас гадна Митятай маргахдаа ч тун болгоомжтой үздэг ажээ. 

	— Митя гэж Татьянагийн дуудсан хоолой

	— Митя хаа байна? гэж Яковын эхийн асуусан дуу,

	— Митрий, орж хоолоо ид гэж цонхоор эцгийн дуудсан аргил хоолойн зэрэг янз бүрийн дуу хоолой өглөөнөөс үдэш болтол тасралтгүй дуулддаг билээ. 

	Митя фабрик дотуур үнэг шиг шогшиж, ажилчид албан хаагчидтай Мироны хэрцгий харилцаж доромжлон гомдоосны нь хөгтэй шог үг, хөгжилтэй алиа ярианы сугсалзсан сүүлээр чадамгай баллан арилгадаг аж. Ажилчдыг найз нар минь гэж Митя нэрлэдэг байлаа. 

	— Анд найз минь, үүнийг тэгж хийдэггүй юм гэж тэр Митя, мужаан нарын арваны дарга том биетэй их сахалтай хүнд хэлж, өврөөсөө улаан арьсан хавтастай дэвтэр, бас харандаа хоёрыг гаргаж:

	— Харж байна уу? Мөн биз? Бас ингэнэ. Одоо болов уу? гэж асуунгуут дэвтэр дээрээ юм уу үгүй бол банз модон дээр зурж хийх юмыг нь зааж өгөхөд:

	— Мөн байна. Бид чинь хуучин сурчихсанаараа л нухаж байгаа юм гэж арваны дарга хэлдэг авай. 

	— Үгүй хонгор нөхөр минь шинийг сурах хэрэгтэй. Ашигтай шүү гэхэд

	— Таны хэлдэг зөв гэж арваны дарга зөвшөөрдөг билээ. 

	Митя үйлдвэрийн ажил төрлийг тоглоом мэт амархан хийдгээрээ авга ах Алексейтэй төстэй боловч түүнд эзэн хүний шунахай сэтгэл алга. Харин хөгжилтэй үг яриагаараа Митя өнөөх талийгаач Серафим мужаантай их адил гэдгийг хамгийн түрүүнд эцэг ажжээ. Нэгэн үдэш оройн хоолонд ширээ тойрон суугаа хүмүүсийн уур уцаарыг Митягийн тайтгаруулан гаргахад эцэг Артамонов. 

	— Манай энд Серафим гэдэг бас нэг ийм тайтгаруулагч байсан юм сан гэж инээмсэглэн хэлжээ. 

	Нэг удаа эцэг Артамонов Миронтой тулалдсаны дараа Митя:

	— Ой гутмаар муу муухай, юмыг өрөвдмөөр юмтай хольж хутгах гэдэг ёстой оросын хими байгаа юм гэж Миронд хэлснээ

	— Гэвч зүгээр, Удахгүй үеэ дуусган арилна биз. Бид чинь ариусан цэвэршиж байгаа улсаа гэж Мироны сэтгэл засан хэлэхийг Яков дуулсан юм. 

	Баярын нэг орой цэцэрлэг дотор бүгдээрээ цайлж суухдаа:

	— Би баяр ёслолгүй л амьдарч ирлээ гэж эцгийн гомдол мэдүүлж эхлэхэд хүртэл хүү дор нь тосон авч пуужин шиг хөөрөн шижир алтат хямарлаг элс цацаж байгаа мэт цогтой үгээ умбаруулан байж хэлсэн нь:

	— Энэ бол таны алдаа болохоос, өөр хэний ч буруу биш. Хүн баяр ёслолоо өөрөө тогтоодог юм. Амьдрал гэдэг үзэсгэлэнт гоо бүсгүй юм. Иймд бэлэг сэлт, элдэв зугаа наадмыг шаарддаг. Жаргал цэнгэлтэй амьдрах хэрэгтэй. Сэтгэлээ баярлуулах юмыг өдөр бүр эрхбиш олж болно гэж хэлэв. 

	Үлээвэр хөгжим тоглосон юм шиг. Митя улам эвтэйхнээр удтал ярихыг сонсож ширээ тойрон суугаа хүмүүс таг чимээгүй болцгоож билээ. Ер нь түүний ярихад хүн амьтан үүрэглэсэн мэт дуу хураацгаадаг зуршилтай Яков ч ялгаагүй хүргэн хүүгийн үгэнд ёстой үнэн юм бий гэж бодоод ярихыг нь баясан сонсдог бөгөөд «чи чинь яах гэж манай энэ тэнэг муухай хүүхэнтэй суув?» гэж асуух дур нь хүрдэг байлаа. 

	Митя эхнэртээ хэтэрхий халамжтай дэндүү, наалинхай нэг л хуурмаг байдлаар харилцдаг шиг. Түүний энэ хуурамч башир байдлыг бас дүү хүүхэн өөрөө ч гадарладаг бололтой Яковт санагдах аж. Юу гэвэл тэр хүүхэн үг дуугүй, уйтгартай, уцаар байдгаас гадна зугаатай ханьтайгаа ярьж суухаасаа үеэл ах Миронтойгоо улс төрийн талаар хөгжин ярилцах нь олонтой билээ. Татьяна ер нь улс төрөөс өөр юу ч ярьж чаддаггүй хүн. 

	Митя Лонгинов баясаан хөгжөөнтэй амарлингуй орноос биш, уйтгартай харанхуй нүхнээс ухасхийн гарч ирээд урьд удаа үзээгүй танихгүй хүмүүсийн дунд анх орсондоо баярлан дэвхцэн бүжиглэж, тэднийг инээлгэн хөгжүүлж, элбэг дэлбэгт нь уярч, гайхаж яваа хүн үү гэж Яков заримдаа боддог байв. Харин түүний ийнхүү гайхдаг нь нэг л тэнэгдүүхэн явдал мэт Яковт санагдан авгай. Ямар тоглоом нь сайн болохыг дор нь ялгах ухаантай сэргэлэн жаал хүү тоглоомын дэлгүүрт орохдоо ингэж гайхдаг билээ. 

	Энэ айл болон фабрикийн хүмүүсийн дотроос хоёрхон хүн Татьянагийн хар хүнд илтэд дургүй байлаа. Энэ нь авга ах Никита хашааны ажилчин Тихон Вялов хоёр юм. Митя чамд ямар санагддаг вэ? гэж Тихоноос Яков нэг удаа асуухад:

	— Итгэлгүй амьтан гэж тайван хариулжээ. 

	— Юугаараа тэр вэ? гэвэл:

	— Ялаа шиг юм. Хамгийн муухай юман дээр очиж суудаг гэж Тихон хэлэв. 

	Яковын удтал шалгааж асуухад өвгөн. 

	— Элдвээр маяглахыг нь Яков Петрович та өөрөө үзэж байгаа шүү дээ гэснээс ондоо тодорхой юм хэлсэнгүй:

	Авга гэлэн ах нь бараг л иймэрхүү юм хэлжээ. 

	— Тоос хөөргөх төдий л юм даа гэж гэлэн санаа, алдаж хэлснээ, — Энэ мэтийн уран үгтэй,олон хүнийг би үзсэн юм. Тийм амьтад чинь зон олны толгойг эргүүлдгээс гадна түүнд хэрэв «буурцаг» гэж хэлбэл тэр хүн урдаас чинь «Буур... цаг... тийм тийм... ” гэж булаалдах жишээтэй өөрсдөө ч үгэндээ будилчихсан хачин улс юм шүү гэжээ. 

	Эрэмдэг биетэй энэ номхон гэлэн ер бишийн ууртайгаар барахгүй бараг л хорсолтой ярихыг нь сонсоход хачин санагдаж билээ. Тихон авга гэлэн хоёр хоорондоо санаа нийлдэггүй нэг нэгнээсээ буруулан бараг дуугаралцдаггүй, бие биеэ сэм далдуур яах аргагүй илтэд дайсагнаж үздэг атлаа Татьянагийн нөхөр дээр хоёр өвгөний саналын ингэж нийлдэг нь бүр ч гайхалтай. Маргааш нь үхэлд таварцаглаж магадгүй болсон хүмүүс хоорондоо юун дээрээс ийнхүү санал зөрөлддөг юм бол? гэхэд үүнд бас л хүн ёсны яршигтай нэгэн тэнэг ядал ил үзэгдэж байгаа мэт Яковт санагдах ажээ. 

	Авга ах Никитаг элж бие барж байхад Яковын эцэг дүүгээ үхүүлэх гэж их л хичээнгүйлэн хамсалцаж байх шиг Яковт санагдах бүлгээ. 

	— Намайг ачааны шар болж бүх насаараа хүний төлөө зүтгэж ирэхэд чи ёстой муур шиг амьдарч байлаа. Чамайг яавал дулаан хувцаслуулж зөөлөн хэвтүүлэхийг бид бүгдээрээ оролдсоноор барахгүй бөгтгөрийг чинь харахгүй өнгөрөхийг хичээж явдаг байлаа. Намайг цөм муу хүн гэдэг. Гэтэл миний муу хаа байна? Би бүх насаараа... гэх зэргээр дүүгээ зэмлэх ажээ. 

	Гэтэл гэлэн толгойгоо бөгтөр лүүгээ хугжийн ханиалгаад

	— Ах минь чи бүү уурла даа гэж гуйдаг аж. 

	Эцгийн бие мөн түүний хөх хөгц мэт буурал үс ургаж саван нухаж хийсэн юм уу гэмээр харагдан ямагт нүцгэн ил явдаг хэнхдэг нь Яковын ойг гутаан, жигших сэтгэл төрүүлж, тэр сэтгэл Яковын амьдрахад бас ч саад болсоор байгаа шиг бодогдох учир энэ сэтгэлээ нуун далдлахад хэцүү байжээ. «Энэ чинь эцэг минь шүү. Би түүнээс төрсөн» гэж үе үе Яков дурдан санах учиртай байлаа. 

	Гэтэл энэ нь эцгийг гоёж чимсэнгүй, ой гутах сэтгэлийг дарж чадахгүйгээр барахгүй энэ нь нэг л гомдмоор доромжлолтой юм шиг ажээ. Эцэг нь дүү гэлэнгийнхээ хэрхэн үхэж байгааг ажиглах гэсэн юм шиг бараг өдөр бүр хот орж, байшингийн адар өөд хүнд нүсрээр шуухинан арай чамай гарч, гэлэнгийн дэвсгэрийн дэргэд очоод сэлхрээтэй улаан нүдээрээ түүнийг гөлийн ширтэж суудаг болов. Никита өнгө алдсан цайвар нүүрээрээ байшингийн орой өөд ширтэн ханиалгаж дуугүй л хэвтэх бүлгээ. Гар нь зүгээр байхаа больж, номын хувцсаа үргэлжид таталж нүдэнд үзэгдэхгүй нэг юм хуруугаараа түүж байх мэт. Заримдаа Никита бүгшүүлэн ханиаж амьсгаа давхцахаараа өндийн суудаг аж:

	— Хэрчигнээд байна уу? гэж ах нь асуух бүлгээ. Никита онгоцны эвдэрхий шургаас өлгөсөн далбаа гэмээр гэлэн хувцсаа навсалзуулан ахынхаа мөрнөөс сандлын түшлэг, орны толгойноос барьж түшсээр цонхны тус очиж суугаад, амаа ангайн доошоо цэцэрлэг рүү мөн бодон гахайн хялгас шиг арзайж харласан алсын ойг ширтэн хардаг байв. 

	— За амар даа гэж ах нь чихнийхээ улцгар гэдэснээс татан хэлээд доошоо бууж:

	— Хэрчигнээд байна. Удахаа байсан шиг гэж Ольгад мэдэгдэв. 

	Мардарий гэдэг бүдүүн гэлэн ирж Никитаг хийдэд нь явуулах хэрэгтэй. Ямар нэг дүрмийн ёсоор энэ гэлэн тэнд өнгөрч тэнд шарил нь тавигдах ёстой гэж ятгажээ. Гэтэл бөгтөр Никита:

	— Намайг үхсэн хойно минь тийш нь явуулаарай гэж Ольгаг үгсэн ятгаад бас:

	— Авсны тагийг цээжийг минь дарахгүй өндрөөр хийлгээрэй. Та нар минь үүнийг мартахгүйг хичээгээрэй гэж өрөвдмөөр гурвантаа гуйжээ. 

	Никита дайн эхлэхээс дөрвөн хоногийн өмнө нас баржээ. 

	Намайг аваачихаар хүн ирүүлбэл ирүүлэг. Хийдээс хүн иртэл би өнгөрнө биз гэж Никита нас барахынхаа урьд өдөр хийхэд хэл хүргүүлэхийг хүсжээ. 

	Авга ахын нас барах өглөө Яков эцгийгээ түшин адар дээр гаргалаа. Эцэг нь тэнд гарангуут загалмайлан мөргөөд дүүгийнхээ дутуу аниастай нүд, шамшгар ам, үнс шиг хөхөрсөн нүүрийг гөлрөн харж зогсов. 

	— Уучлаарай намайг гэж Никита ер бусын чанга дуугаар ахдаа хэлжээ. 

	— За юу бил ээ? Яалаа гэж тэр вэ? гэж. Петр Артамоновын асуухад Никита

	— Муу хэрцгий авирласан гэж... 

	— Чи л харин намайг уучил. Заримдаа би чамайг дооглодог байсан билээ гэж ахын хэлэхэд Никита гэлэн:

	— Дооглосныг бурхан шүүхгүй гэж шивнэв. 

	Ах нь баахан дуугүй сууснаа:

	— Одоо чи яах вэ?... хаана?... гэж асуух гэтэл

	Гэлэн ахын үг таслан:

	— Өө би таг мартчихжээ. Сэрүүн асрын дэргэдэх агч модыг тайр гэж Тихонд Яша чи хэлээрэй: Тэр агч мод ургахаа байсан байж... гэж их л яаран хэллээ. 

	Хэтэрхий тод дууг нь сонсож, хүнийхээс этгээд өөр хэлбэртэй, авдрын булан мэтээр ирмэгтэж төвийсөн өвчүүний ясыг харахад Яковт тэсвэрлэшгүй хүнд байлаа. Умарт тэнгисийн хавийнхны зүүдэг зэс загалмайг атгасан гар хуруу хар юмаар хучаастай хэвтээ энэ хэлхээ ясанд хүн гэх тэмдэг бараг үлдсэнгүй. Яковт авга ах нь өрөвдөлтэй байсан ер нь өвгөд настан, гэр бүлийнхнээ харсаар байж үхүүлэхээс юунд тогтсон юм бол? гэж бодогдож байжээ. 

	Эцэг нь дүүгээ дахиж юм хэлдэг болов уу гэж баахан хүлээснээ Яковаар сугадуулж дуугүй толгой гудайлган зайлж доошоо буугаад доодчуулд:

	— Үхэж байна гэж хэлэв. 

	Ширээний дэргэд дэлгээстэй сонины том хуудсаар цээжин биеэ халхалж суусан Мирон:

	— Тийм үү? гэж сониноос нүдээ ч салгалгүй асууснаа сониноо ширээн дээр хаяж буланд суугаа эхнэрийнхээ зүг эргэж:

	— Миний хэлдэг зөв болжээ. Чи унш гэж хэлэв. 

	Бөмбөгөрхөн гулдмай биетэй эхнэр нь ширээний дэргэд бөмбөрөн хүрч ирлээ. 

	— Мирон нээрэн дайн гарчихлаа гэж үү? Нээрэн үү? гэж цонхны дэргэд суусан эх нь хирдхийн асуулаа. 

	— Хоёрдох Артамонов явчихлаа гэж бусдад анхааруулан Петр Артамонов чанга хэлэв. 

	— Худлаа даа гэж эхнэртээ юм уу, үгүй бол энэ бүхэн нь ямар аюул хөнөөл учруулдаг юм бол гэж бодон сонин дээр бөхийн зогсоод түгшүүртэй мэдээ уншиж байсан Яков хоёрын аль нэгэнд нь хандан Мирон хэлэв. Их Артамонов гараа сэжин урам хугарч голоод гадагш гарвал халуу ид шатаж байсан тул наранд улайссан чулуунд түүний хилэн гутлын зөөлөн ул нэвт халж жинджээ. 

	Мироны хэлж байгаа хий хоосон сургаал үг цонхоор умбаран сонсогдож байв. Петр Артамонов улаан хүрэн нударгаа зангидаж тэдний хэн нэгийг занахыг цонхны дэргэд сонин бариад зогсож байсан Яков харлаа. 

	Гурав дахь өдрийн өглөө эрт хийдээс долоон гэлэн хүрээд ирлээ. Тэд бүдүүн нарийн, урт богиноор цөм адилгүй байсан ч сая гарсан нялх хүүхэд шиг хооронд нь ялгах аргагүй адилхан шиг Яковт санагдав. Харин тэдний дотроос нэгийг нь онцлон дурдмаар ажээ. Халзан толгойтой, хамрын хоёр нүх нь хажуу тийшээ тэлэгдэж хацар дунд нь алга болж, нүүрний байвал зохих юмнаас халзан дух сахал хоёрын хооронд хоёрхон хар хонхроос өөр юу ч үгүй, шигүү сахалтай хамгийн өндөр, хамгийн туранхай сохор хүн мэт, хөлөө удаан өргөн зөөдөг гэлэн том хар загалмай бариад бүгдийн түрүүнд орж, лам хүн, үхэл зовлон аль алинд таарамгүй цовоо ганга гурван өнгийн хоолойгоор ая дан барьж ном уншсан нь:

	— Хутагт богдос гэж аргил дуу гэмээр бүдүүнээр татсанаа

	— Хутагт бат гэж тенороор

	— Хутагт мөнх бурхан минь биднийг өршөө гэж жигтэй чанга нарийнаар татаж уншихад нь хүүхдүүд гүйлдэж урд нь орж нүдэнд үзэгдэхгүй гурван өнгийн хоолойтой амны нуугдан орших сахал өөд нь гайхан харцгааж билээ. 

	Талийгаачийг нутаглуулахаар яваа хүмүүсийг гудамж өнгөрч талбай дээр гарч ирэхэд хотын бэртэгчид, Маврин даргын бэлтгэл цэргүүд, цөөхөн тооны лам ноёдын тойронд төвлөрсөн, олон амьтан жагсаж байв. Хүйтэн цэвдэг сэтгэлт дарга Маврин цэргүүдийнхээ өмнө нь хөшөө мэт хөдлөлгүй ёсорхон зогсох бөгөөд нарны туяа түүнийг гийгүүлжээ. Шовгор шовгор лам нар алтан хөшөө мэт хөдлөлгүй зогсож халуун наранд хайлан урсаж байв. Лам нарын мөргөлийн хувцаснаас гэрэл цацарч, Маврин даргад бас тусжээ. Бурхны өмнө гөлөөн гуулин толгойтой бүдүүн офицер малгайгаараа даллан дэвхэцнэ. 

	Гурван өнгийн хоолойтой гэлэн бөөн хүний өмнө тулж ирээд хар загалмайгаа найгуулан:

	— Зайлцгаа гэж аргил хоолойгоороо. шаардлаа. 

	Гэтэл хүмүүс түүнд биш, цагдаагийн даргын туслах Эккегийн сунагар зээрд моринд зам тавин зайлцгаалаа. Энэ дарга цагаан бээлийгээрээ дэвэн саван явж гэлэнд тулан очоод морио гудамж хөндөлсүүлэн зогсоогоод:

	— Хаа очих нь вэ? Та нар чинь харахгүй л байна уу даа? Гэдрэгээ эргээд! гэж гомдон зэмлэх байдалтай хашхирлаа. 

	Гэлэн загалмайгаа өргөж:

	— Хутагт богд... гэж умзадлан татах гэтэл

	— Ур-ра! гэж офицерын хашхирахад талбай дээрх олон мянган хүн

	— У-р-р-ра-а! гэж хүчлэн зэрэг зэрэг огцом хашхиралдав. 

	Экке дөрөөн дээрээ босож:

	— Петр Ильич ээ, та нар хажуугийн гудамжаар явцгаа: Би таныг гуйж байна. Мирон Алексеевич таныг би гуйж байна. Энд хүний зоригийг бадрааж байдаг. Гэтэл... та нар яаж таарах билээ гэж хашхирлаа. 

	Их Артамонов, хүү Яков, эхнэр хоёроороо сугадуулан авсны толгой талд зогсож байснаа модоор зорж хийсэн юм уу гэмээр Эккегийн хөрзгөр нүүрийг дороос нь өөд харснаа авс өргөж явсан гэлэнгүүдэд хандаж:

	— Гэлэнтэн минь хажуу тийшээ эргэцгээе гэснээ би сүүлийн удаа захирч мэдэж явах шиг байна гэж нэмж хэлэв. 

	Энэ бүхэн нь Яковт зохимжгүй юм шиг, бас баахан хөгтэй инээдэмтэй ч юм шиг санагдав. Тэгээд Полинагийн суудаг богино гудамж руу эргэтэл нутаглуулагчдын урдаас Полина цагаан платье өмсөж, ягаан шүхрээ бариад, жавхайтал татан түхийлгэсэн том хөх цээжин дээрээ загалмайлан залбирч яаралтай гишгэлэн өнгөрөхийг Яков олж хараад «Мавринаа бахархан харахаар явна» гэж бодоод хязгааргүй уур хорсол, шороо хоёроос амьсгаа нь давчиджээ. Гэлэнгүүд хурдан алхалж, хар сахал нь бодол болон аяархан дуулж найрал дуучид нь бүр ч чимээгүй болчихлоо. Хотын гадаа, мал нядалдаг газрын хашааны өмнө хар цэмбэн бүхээгтэй хачин тэрэг хоёр цоохор моринд хөллөөтэй зогсож байв. Авсыг тэргэн дээр тавьж, хойдхыг дурдах мөргөлийг хурж эхлээд явтал нь «бурхан богдос, хааны ивээл» гэдэг дууллын хөгжмийг эгшиглэж, бадралтай нижигнэсэн зэс гуулин бүрээний дүү гудамжнаас сонсогдож, гурван сүмийн хонхнууд хангиналдаж:

	— Р-рр-а-а гэсэн хашхираан утаа тоостой холилдон, хөвөн ирэх шиг болж байв. 

	Маврин даргын

	— Р-но-о! гэж командлах нь сонсогдож байх шиг Яковт санагдлаа. 

	Хойдхыг дурдах мөргөлийн дараа эгч Ольгагийндаа Яков очоод уй тайлах зоог барьж удтал суухдаа:

	— Морьдыг заавал мал нядалдаг газрын өмнө байлга гэж ямар тэнэг нь тушаасан юм бол гэж эцэг Петрийн уурлан бавтнахыг сонсож билээ. 

	— Цагдаа, цагдаа л тэр байхгүй юу гэж Митя тайтгаруулан хэлээд улс үндэстний зориг бадруулж байхад, дэргэд нь хүнийг оршуулдаг тэрэг авчраад зогсооход эвгүй шүү дээ. Энэ хоёр хосолж зохихгүй шүү дээ гэв. 

	Мирон уруулаа долоож инээмсэглэлээ арилгаад хэцүү бэрхшээлтэй цаг ирэхээр гойд товойн гарч ирдэг эм ч Яковлевт хандаж:

	«Мөнгөт ван» гэдэг үлгэрийн баатар Митка шиг бид нэг зэрэг элгээрээ хэвтчихвэл яах вэ. Явж явж тооны харьцаа л орчлонгийн хамаг юмыг шийднэ шүү дээ гэв. 

	— Техник шийднэ гэж эмчийн хэлэхэд Мирон:

	— Техник үү? Тийм ээ. Гэхдээ... гэж эргэлзэв. Үдэш есөн цаг өнгөрч байхад Яков уйтгартай энэ ёслолоос сая чөлөөлөгдөж, нэг л ер бишийн юм болохыг зөгнөн урьд үзэгдээгүй нэг л хачин санаа зовсоор Полинагийндаа очвол нээрээ ч санаандгүй юм болжээ. 

	Яковыг хашаан дотуур дамжиж, гал тогооны өрөөнд орохтой зэрэг Полинагийн тогооч хүүхэн сандран:

	— Хүүе ээ гэж санаа алдаж, зуухны дэргэдэх бандан дээр лаг хийтэл суучихлаа. 

	— Үймүүлэгч муухай золиг гэж Яков түүнийг хараагаад, Полинагийн өрөөний хаалганы дэргэд зогсож, дотор нь цэрэг хүний тов тов алхлахыг чагнаж бас:

	— Яавал дээр вэ? гэдгийг одоо л та шийдэх хэрэгтэй. Та шийд л дээ» гэж хэлж байгаа цэрэг хүний танил дууг Яков сонсов. 

	«Та гэж ярьж байна. Юм болоогүй ч байж мэднэ» гэж Яков сэм бодлоо. Гэвч хаалга нээж, босгон дээр Яков зогсоод, харахдаа чухам болдог нь болоод өнгөрснийг итгэлтэйеэ мэдэж авлаа. Цэвдэг сэтгэлт дарга хоёр гараа өмднийхөө халаасанд хийж кителийнхээ товчнуудыг тайлчхаад өрөөн дунд зогсож байлаа. Өмдний татуурга нь китель дороос,ил харагдана. Өрөөсөн үзүүр нь өмдний захын товчноос тайлагдсан байв. Полина хэвтээ сандал дээр хөлөө ачаалан тавиад сууж байлаа. Өрөөсөн оймс нь доошоо мушгиран шаларсан үзэгдэв. Цогтой нүд нь ер бусаар дугариглаж, нүүр нь час улаан болж байлаа. 

	— За тэгээд? гэж цэвдэг сэтгэлт дарга асууснаараа Яковын бүх хардлагын үнэн болохыг баталж өглөө. Яков урагшаа алхаж, эсгий малгайгаа сандал дээр хаячаад:

	— Би хүн оршуулаад, уй тайлах найраас... ирлээ гэж танигдашгүй ондоо болсон тасалдангуй дуугаар хэлэв. 

	— Өө тийм үү? гэж дарга эзэн хүний байдлаар хариу дуугарав. Полина папирос шажигнатал сорж, тамхиныхаа утааг ихээр залгиж амаараа гарган:

	— Намайг сувилагч бол гэж Ипполит Сергеевич үгсэн ятгаж байна гэж буруугаа наманчилсан шинжгүй хааш хэрэг хэлэв. 

	— Сувилагчаар уу? Тийм бий гэж Яковын инээмсэглэн хэлэхтэй зэрэг, цэвдэг сэтгэлт дарга урьд нь хүрч ирээд

	— Таны ингэж инээдэг ямар учиртай вэ? Би хэтрүүлэх дургүй хүлээж чаддаггүй хүн. Үүнийг та санаж үз гэж хэлэв. 

	Энэ хоёр гурван минутын завсар Яковыг гомдол, уур хорслын халуун нэвт харваж, энэ бяцхан эмэгтэй түүнд биеийн аль нэг эрхтэн шиг нь чухал хэрэгтэй тул таслуулан салгаж, яасан ч чадахгүй гэсэн сэтгэл дарангуйлснаар барахгүй, гаслант бодол санаа үлдээжээ. Яков үүнийг ухамсарлан мэдмэгцээ, дахин уур хилэн буцалж бие нь хүйт дааж, босоод гараа халаасандаа хийнгүүт:

	— Битгий надад ойрт гэж даргад урьдаас сануулав. Нүд нь бүлт үсрэн алдаж өвдөх шиг өөрт нь санагдлаа. 

	— Я-г-га-ад энэ вэ? гэж дарга асуунгуут урагшаа бас алхав. 

	Нэг үсгийг давхардуулан уртаар дууддаг муухай зан Яковт хэдийнээс. үл таалагднам билээ. Одоо бүр ч уур зэвүүг өрнүүлжээ. 

	— Ална даа чамайг гэж Яков халаасан өврөөсөө буу барьсан гараа гаргахыг завдав. 

	Дарга Маврин түүний гарыг шүүрэн авч царвуугаар нь янгинатал тас атгалаа. Гар буу өвөрт нь лүс хийв. Яковын гар нь тохойгоороо хугарсан мэт янгинаж, халаасан савнаас суга татагджээ. Дарга түүний гараас бууг нь булааж аваад зөөлөн сандал дээр хаянгуут:

	— Хэрэг чинь бүтсэнгүй гэж хэлэв. 

	— Яша! Яша! Ипполит Сергеевич! Эрхмүүд ээ! та нар минь галзуураа юу? Юун дээрээс ингээ вэ? Хэрүүл шуугиан гаргачих нь энэ үү? Ийм ялимгүй юмнаас гэж хүүхний чанга шивнэхийг Яков Артамонов сонсов. 

	Яковыг цэвдэг сэтгэлт дарга сахлаас нь доош дугтарч, бөхийлгөөд:

	
— Хар тэнэг чи уучлал гуйхгүй юү гэж баргил чангаар шаардав. 

	Үг бүрийг, уртыг нь хоёр хувааж хэлэх бүрдээ Маврин Яковын сахлаас доош нь угзчиж байснаа эрүү өөд нь ёворч, толгойг нь өөд болгожээ. 

	— Яасан ичдэггүй юм бэ? гэж Полина шивнэн даргын тохойноос татаж ядан байв. 

	— Яков баруун гараа хөдөлгөж эс чадавч, шүдээ чанга зуугаад, янцаглан даргыг зүүн гараараа түлхэлж байв. Доромжлуулан хорссон гомдлын нулимс хоёр хацар дээгүүр нь урсаж байв. 

	— Чи над руу бүү сарвалзаж бай! гэж дарга огцомхон хашхичаад Яковыг зөөлөн сандал руу гэдрэг нь түлхэж, гар буун дээр нь суулгачихлаа. Яков нулимсаа нуун алгаараа нүүрээ халхалж бараг муужран хөдлөлгүй суухдаа:

	— Бурхан минь ямар ёс бус юм болж байна даа? Танаас л гарлаа! Ингэж хэрүүл шуугиан өдөөх гэж! Яалаа гэж тэр вэ? гэж Полинагийн хашхичихыг толгой дүүрэн чих шүнгэнэхийн дунд бүдэг бадаг сонсож билээ. 

	— Авхай та ч золигтоо тонилбол таарна! Цэнгүүлсний хөлсөнд гэж нэг цаас өгье. Энэ танд боллоо гэж мэд. Би юмыг хэтрүүлэн магтаж тун сураагүй хүн. Гэвч та чинь хамгийн ерийн хүүхэн юм гэж дарга хахир ширмэн дуугаар хэлэв. 

	Дарга Маврин хүнд хөлөөрөө шал тав тав дэвслэн алхалж хаалга хавхийтэл хаагаад дүүжлээтэй чийдэнгийн ганхан аяархан хяхнах, Полина хүүхний игэргэн чарлах дуу хоёрыг ардаа үлдээн гарч алга болов. Яковыг босож газар гишгэхэд хөл нь өөрийн эрхгүй нугаран, бүх бие нь бээрчихсэн юм шиг чичрэн авай. Өрөөний дунд чийдэн дор Полина амаа ангайлган зогсоод, алган дотроо байсан хуучирсан цаасан мөнгө харан уухилан байв. 

	— Муу золиг, чи яах гэж ийм ажил хийв?Аман дээрээ... бол чамайг албал тарна гэж Яков хэлэв. 

	Өөдөөс нь тэр эмэгтэй харж, цаасан мөнгөө шалан дээр шидээд гайхсан мэт:

	— Яа-сан өөдгүй шаар вэ? гэж сөөнгөтөн хэлэв. Хоёр гараараа толгойг нь тэврэн авч, тэр эмэгтэй бөхийн сандал дээр суув. Яков түүнийг мөр лүү нь нударгаараа ёврон:

	— Тавь. Буу аль гэж зандран хэлбэл, тэр эмэгтэй хөдлөлгүй:

	— Ингэхэд чи надад хайртай юу? гэж аанай л гайхсан байдлаараа асуув. 

	— Үзэн ядаж байна, чамайг! гэвэл:

	— Худлаа! Одоо чи хайртай хэвээрээ! гэснээ

	Хүүхэн хоромхноо үсрэн ирж, Яковын түлхэж амжаагүйд наалдан, хүзүүгээрээ нь тэвэрч, хазах мэт чанга чангаар үнсэж, озон таалахад нүд ам руу нь халуун амьсгаагаа цоргиулан:

	— Худлаа! Чи надад хайртай. Хайртай! Би ч чамд хайртай. Булбарай минь, давстхан минь гэж шивнэжээ. «Давст минь» гэдэг энэ өхөөрдөх үгээ Полина сэтгэл онц хөдлөх үедээ хэлдэг зантай ажээ. Энэ үг Яковыг дагтан согтоон, адгуусны тачаангуй энхрийллийн хүсэл сэтгэл төрүүлдэг ажээ. Энэ удаа ч гэсэн ялгаагүй Яков хүүхнээ үнсэж үнгэж, чимхлэн, нухлан амьсгаа давхцан бөвтнөхдөө

	— Завхай муу новш чамайг даа. Өөрөө бэлхнээ мэдэж байна... гэж үглэж байв. 

	Цагийн төдий өнгөрөхөд, Яков өвдөг дээрээ Полинаг хэвтүүлж, хэвтээ сандал дээр суун бүүвэйлэн, займруулан хөдөлгөж:

	«Уур ямар амархан гарчхав аа» гэж гайхан бодож билээ. 

	— Би хор хөдлөөд, чамайгаа хаях гэж байлаа. Өөрсдийнхөөрөө л чи хөөцөлдөж, талийгаачаа оршуулж их завгүй байх юм. Харин надад тун уйтгартай байх юм. Надад хайртай эсэхийг чинь би бас мэдэхгүй байв. Харин одоо л чи надад их хайртай болно. Жөтөөрхдөг болно. Яагаад гэвэл хардах жөтөөрхөх сэтгэл байвал... гэх мэтээр Полина тонхилдсон царайтай өгүүлж байв. 

	— Эндээс л нэг зайлах юм сан гэж Яков ядарсан байдалтай хэлбэл Полина:

	— Зүйтэй. Парис оръё. Би чинь францаар ярьж чадна шүү гэлээ. 

	Хоёулаа гэрэл асаалгүй суув. Өрөөний дотор харанхуй бүгчим аж. Шөнө дөл өнгөрч орой болсон боловч гадаа гудамжаар бэлтгэл цэргүүд мөн хүүхнүүдийн хашхиралдах шуугилдах нь сонсогдох авай. 

	— Одоо гадаадад явах маань өнгөрлөө. Тэнд дайн болж байна. Чөтгөр гэж! бас дайн чинь юу билээ гэж Яковын хэлэхэд эмэгтэй нь өнөөхөө л улиглан ам нээж:

	— Ганцхан нохой л жөтөөрхөлгүй дурладаг байх. Чи бодоод үз л дээ. Бүх жүжиг, роман, зохиол цөм жөтөөгөөр л бүрэлдсэн байдаг. 

	Яков агзас хийн инээвхийлэн:

	— Гар буу сайн буудлаа. Сум нь миний хөлд тусч болох байлаа. Ашгүй өмдийг минь жаалхан цоолоод гарчихжээ гэв. 

	Полина тэр нүх рүү хуруугаа хийснээ, гэнэт уйлагнан:

	— Түүнийг чи буудаж амжаагүй чинь харамсалтай. Резин шиг пэндгэр хатуу гэдэс рүү нь аваад тавьчих юм сан гэж аяархан боловч сүрхий заналтай хэлжээ. 

	— Дуугүй гэж Яковын хүчтэй сэгсчин хэлбэл Полина шүднийхээ завсраар сийгүүлэн, өнөөх л ууртай хэвээрээ:

	— Муу золиг! Намайг тэр монди яаж загнасан гэх вэ! Эрэгтэйчүүд та нар ямар... Та нар эмэгтэйчүүдийг ер ойлгож мэддэггүй шүү гэх мэтээр үглэж, байснаа бамбагар уруулаа шазайн чанга зуусан үнэгнийх шиг шүдээ ярзайлгаж:

	— Эмэгтэй хүнийг ондоо хүнтэй нэг хавьтсанаар нь хайр дургүй болсон гэж болохгүй гэж нэмж хэлэв. 

	— Дуугүй бай гэм! гэж Яков хашхираад түүнийг дуу алдтал чанга тэвэрчихвэл:

	— Ёо-ёо Чинийхээ надад хайртайг одоо л би мэдлээ. Яша минь, давст минь

	Яков аюултай хэцүү тоглоом тоглож, үнэтэй цэнтэй юм хонжсон хүн мэт хөл хөнгөн алхалсаар, үүрээр эднийхээс гараад явжээ. Яков явахдаа Полинагийн нуучихсан бууг эрэхэд, тэр хүүхэн гаргаж өгөхгүй шарлаасанд аргагүйдэж, буугүй явахаасаа айж байгаа хийгээд, Носковтой яаж дайралдсан түүхээ ярьж өгсөнд, Полина их л айн хирдхийж, сэтгэл догдолсноор нь үзвэл би энэ хүүхний үнэхээр хайртай хүн нь мөн ажээ гэж мэдэж баярлав. 

	— Чи үүнийгээ надад яагаад түрүүн ярьсангүй вэ? гэж Полина дуу алдан, алдан алгаа хавсарч, Яковыг зэмлэж байснаа, сэтгэл нь түгшин цааш өгүүлэхдээ

	— Заншлан мөрдөгч болоход, их л сонин байх нь мэдээж. Жишээлбэл Шерлок Холмс байна. Чи уншсан уу? Харин манай заншлаач нар нь ч мөн өөдгүй муу, сайн амьтад байдаг биз? гэж асуухад:

	— Тэгэлгүй дээ гэж Яков батлан хэлэв. 

	Полина бууг нь өгөхдөө, түүний хэр сайн бууддагийг шалгах гэж зуухны онгорхой ам руу буудахын шаардсанд, Яков шалан дээр элгээрээ хэвтэв. Дэргэдүүр нь Полина өөрөө ч хэвтлээ. Яковын буудахтай зэрэг зуухны амнаас үнс урдаас нь хүчтэй бургижээ. Полина цочин дуу алдаж хажуу тийшээ өнхрөн зайлснаа алгаа өргөж, 

	— Хараач хөөе гэж аяархан дуугарчээ. 

	Жаалхан жишүү гүнзгий нүх будагтай шалны нэг банзанд гарсан байлаа. 

	— Үхлийн үрэл тэр лүү орж зайллаа гэж хэрхэн бодох билээ! гэж Полина жирвийлгэн будсан хөмсгөө зангидаж сүүрс алдан хэлэв. 

	Түүнийхээ ийм энхрий хонгор, ийм дотно наалинхай байсныг Яков нэг ч үзээгүй ажээ. Носковын тухай ярихад нь Полина хүүхэд шиг гайхсан нүдээр харж, идэр настны хурц царайд нь муу санааны тэмдэг ер байгаагүй билээ. 

	«Гэмт хэрэг хийлээ» гэсэн сэтгэл энэнд алга гэж Яков гайхан бодлоо. Ингэж бодоход, сэтгэлд нь таатай байжээ. 

	Яковыг Полина үдэж гаргахдаа:

	— Яша, Яша минь. Ийм л байна даа. Бид хоёр чинь нээрээ биз? Бурхан минь ээ... Харин тэр өөдгүй монди уу! гэж Яковын сахлыг илэн хэлснээ уурлаж нударгаа зангидан:

	— Бурхан минь, өөдгүй этгээд ямар олон байна вэ! гэж гомдолложээ. 

	Полина гэнэт Яковын гарыг атгаж бодол болон хөмсгөө зангидаж:

	— Байз, байз! Энд нэг эзэгтэй бүсгүй бий. Чи учрыг гадарлаж байгаа гэж аяархан хэллээ.. 

	Полинагийн царайд хөгжил орж:

	— Яв даа, давст минь гэж Яковаа загалмайлан адислаад явууллаа. 

	Шүүдэр ихтэй сэрүүвтэр өглөө байлаа. Үүрийн үнэгэн харанхуйн салхи сэвгэнэж хөхөвтөр сувдан тэнгэрт алимын үнэр анхилжээ. 

	«Уурласандаа завхайрсан хэрэг байлгүй дээ. Би эцгийгээ халимагц гэрлэе байз гэж Яков ууч сэтгэлээр бодож явтлаа «Усанд унасан охин бүхэн сүрэл өвснөөс шүүрдэг гэдэг. Тэр үед нь л баривал таарна» гэж тайтгаруулагч Серафимын хэлсэн инээдтэй үгийг саналаа. 

	Цэвдэг сэтгэлт дарга Маврин Яковын санааг зовоов. Тэр хүнийг сүрэл өвстэй адилтгаж болохгүй, тэр уурлан хорссон тул магад өөдгүй муу юм хийх биз. Гэвч тэр даргыг дайнд явуулах учиртай. Хэдийгээр Носков яг өдий хэрд гараад Яковыг барьдаг болохоор Яков Артамонов болгоомжлон ийш тийшээ харж, чих тавин сэргийлж өвөр дотроо гар бууныхаа бариулыг атгаж явсан бодовч үүнтэй жишихэд Носковын тухай тайван бодож явав. 

	Харин энэ гөрөөчнөөс айх сэтгэл хагас сарын дараа Яков Артамоновыг хэншүүний утаа мэтээр дахиад бүрхжээ. Огтолж ашиглахаар Воропоновоос худалдаж авсан ой модоо эргэж, үзэхээр ням гарагт Яков ойд гарч яваад, Носковыг олон хавх авч нуруундаа тампуу үүрээд, ширэнгэ рүү орж явахыг нь харж билээ. 

	Носков ойртож ирэнгүүт:

	— Эрхэм танд азтай учрал болог гэж цэрэг маягаар оройг нь баруун нүд рүүгээ дарж өмссөн малгайгаа саравчнаас нь биш оройноос нь барьж аваад мэндлэв. 

	Занал сүрдүүлгийн тэмдэгтэй энэ хачин мэндлэлд Яков Артамонов хариулалгүй шүдээ зууж, халаасан дотор байгаа буугаа улам чанга атгав. Носков ч ялгаагүй мөчийн төдий дуугүй зогсож, Яковын урдаас үл харан малгайныхаа дотрыг хуруугаараа оролдон байв. 

	— За тэгээд? гэж Артамонов асуув. 

	Носков нохойн мэт нүдээ дээш нь харж, зарааны үс шиг ширүүн босоо үсээ илэн

	— Таны янаг чинь өөрөөр хэлбэл Пелагая Андреевна хүүхэн чинь Сладкопевцев ламын охинтой танилцсан. Тэр охиноо орхи гэж та түүндээ захивал зүйтэй гэж содон тодхон хэлэв. 

	— Яах юм бэ?

	— Яах вэ дээ зүгээр... гээд

	Хотын сүмүүдийн хонхны дууг чагнаж байснаа, гөрөөчин:

	— Сайн сайхныг танд хүсэж, чин сэтгэлээсээ би зөвлөж байна. Та надад хэдэн цаас бэлэглэнэ биз... гэснээ тэнгэр өөд харан:

	— Гучин тав гэсэн тоо хэлэв. 

	Яков Артамонов мөнгөө төлж байх зуураа «Энэ нохойг буудчихвал таарна» гэж бодов. 

	Гөрөөчин цаасан мөнгө авч, хавхнуудаа хашир жингэр хийлгэн майга хөл дээрээ эргэн малгайгаа өмсөлгүй, шугуй руу ороод алга болов. Энэ хүн түүнд улам зэвүүн санагддаг болсныг Яков мэдрэв. 

	— Носков! гэж түүнийг Яков хойноос нь аяархан дуудав. Гачуур модны мөчрүүдийн цаана Носковын зогсоход,

	— Энэ ажлаа орхивол чинь зүгээр биш үү гэж Яков хэллээ. 

	— Юунд гэж Носков толгойгоо урагш нь гоонойлгон асуухад, түүний гөлгөр нүдэнд айсны юм уу эсвэл их хорооны тэмдэг гэрэлтэн үзэгдэх шиг Артамоновт санагдав. 

	Аюултай ажил шүү гэж Яковын тайлбарлан хэлэхэд:

	— Чадах л хэрэгтэй. Чадахгүй хүнд бол юм бүхэн аюултай гэж Носков хэлэхтэйгээ зэрэг нүдний нь оч буурчихлаа. 

	— Тэгвэл дураараа л бол доо. 

	— Та чинь эрх ашгийнхаа эсрэг юм хэлж байна. 

	— Дайсагнасны ямар ашиг байгаа юм бэ? гэж бөвтнөснөө, тагнуулд дэмий үг алдчихлаа гэж харамсаад «тэнэг чинь бас тиймэрхүү л юм боддог байж» гэж бодов. Гэтэл Носков сургамжилсан байдлаар:

	— Энэгүйгээр амьдрахгүй шүү. Хүн бүрд тус бүрийн дайсагнал ч бий, гачигдал ч гэж байдаг. Баяртай! гээд цааш эргэж, ногоон гацуур модны ширэнгэд ороод алга болж өглөө. Өргөстэй мөчрүүдийг сарчигнуулан, хатсаны нь шад, пад хуга гишгэлэн холдож, зайлахыг Яков чагнаж байснаа, ой дундуур гаргасан зам дээр хөллөөтэй орхисон морин тэргэндээ очиж суугаад, Полинадаа очихоор хот руу давхилаа. 

	— Хараач муу өөдгүй золигийг. Над дээр тэр хүүхний ирдгийг бас мэдчихээ юу? Хэл дээ чи? гэж Полина бараг баярлан гайхан асуулаа. 

	Чи юунд тийм хүмүүстэй танилцдаг юм бэ? гэж Яковын ууртай зэмлэхэд, тэр нь мөн цухалдаж сиймгэр шаргал алчуураа татаж, цээжээ халхалсан болоод:

	— Нэгдүгээрт энэ чамд хэрэгтэй байсан юм. Хоёрдугаарт би муур нохой тэжээх эсвэл Мавриныг дэргэдээ байлгах ёстой болох уу? Би ч гянданд байгаа юм шиг дагтан ганцаархнаа сууж байдаг, хамт гадаа ч гарах хүн алга. Гэтэл миний танилцдаг тэр хүүхэн хөгжүүн сонин хүн юм. Роман ярьж өгдөг, сэтгүүл авчирч уншуулдаг, улс төрийн явдлаар оролцдог, юм бүгдийг ярьж өгдөг. Бид гимназид суралцаж байхдаа Поповагаар хамт ном заалгадаг байснаа хоёулаа хожим хэрэлдэж эв түнжин тасарсан юм гэж хэлэв. 

	Полина мөрийг нь хуруугаараа хатган, улам унтууцан:

	— Нууц амрагтай амархан сайхан амьдарна гэж чи бодож байна уу? Нууц амраг хүүхэн гэдэг бол шаварт өмсдөг резин галоштой адилхан юм гэж Сладкопевцевагийн охин хэлдэг. Тэр өөрөө танай эмч Яковлевтэй янагийн холбоотой. Тэд үүнийгээ нуудаг ч үгүй. Гэтэл чи намайг яр шархаа далдалсан юм шиг, дагтан нууж байдаг. Намайг өрөөл сохор эсхүл бөгтөр доголон мэтээр үзэж хамт явахаасаа ч чи ичдэг. Гэтэл би тийм эрэмдэг зэрэмдэг биш гэхэд нь Яков:

	— Байз аа! Би чамтай гэрлэнэ. Хэдийгээр чи шившигтэй гахай ч гэсэн, би гэрлэнэ гэж үнэн голоосоо хэлж байна гэжээ. 

	— Бид хоёрын хэн маань илүү шившигтэй билээ гэж Полина хашхичин, нэг хэлснээ давтан хүүхэд шиг инээж хэн маань илүү шившигтэй,илүү буруутай нь асуудалтай хэрэг гэснээ, би чинь будилчихлаа. Давстан минь... Ховдог сэтгэлгүй хонгор минь. Өөр хүн бол дуугай байх сан. Тэр заншлаач чамд өөрт чинь тустай хүн шүү гэжээ. 

	Яков үүнд урьдынхаа адил сэтгэл тайтгараад, гараад явжээ. Долоо хоногийн дараа нэг өглөө эрт бүртгэгч Елагин гэдэг жаалхан биетэй, муруй хамартай цоохор хүн Яков дээр орж ирээд, өнөө өглөөний үүрээр нэхмэлчид тор хаяж, загас гувчиж явтал живж байсан, Носковыг гаргах гэж нэхмэлч Мордвинов оролдоод, өөрөө арай чамай мэнд гараад, эмнэлэгт хэвтжээ гэж дуулгав. Яков чичирч байсан гараа өмднийхөө халаасанд улам лав далд хийхийг бодож хөлөө жийж, энэ хүний гуншин илтгэхийг сонсож суулаа. 

	«Түүнийг живүүлчихжээ» гэж Яков бодохдоо хүн ална гэж ер санамааргүй зөөлөн сэтгэлтэй, эмэгтэй хүн шиг урин царайтай Мордвиновыг тодхон санав. 

	«Золтой учрал даа» гэж Яков сэтгэл тайвшран санаа алдав. Золтой учрал мөн гэдгийг Полина мөн зөвшөөрлөө. 

	— Тэгсэн нь дээр байхгүй юу. Хэрэв өөр нэг аргаар түүнийг алсан бол шагшаан шуугиан гарах байжээ гэж Полина хөмсөг зангидан, түвшин царайтай хэлснээ бас өрөвдөж:

	— Түүнийг барьж гэмийг нь наманчлуулаад дараа нь дүүжлэх юм уу буудчихсан бол сонин байж дээ. Чи уншсан... 

	Яков түүний үгийг таслан:

	— Полька чи дэмий юм хэлж байна гэж хориглов. Хэдэн өдөр нам тайван өнгөрчээ. 

	Яковыг Воргород ороод ирэхэд, Мирон нүүр амаа үрчилзүүлэн ярихдаа:

	— Манайд бас нэг муухай явдал гарлаа. Тэр гөрөөчнийг яаж үхсэнийг, мужийн тушаалаар Экке мөрдөн хянаж байна. Мордвинов, Кирьянов, уурын зуухны галч буурцгийн алиа Кротов нарын зэрэг тэр гөрөөчинтэй хамт загас барьж явсан хүмүүсийг бүгдийг нь барилаа. Мордвиновын нүүрэнд маажуулсны сорви байна. Бас чих нь сэтэрхий байна гэнэ. Үүгээр авч үзвэл тэр хүмүүс улс төрийн хэргийн талаар сэжиглэгдэж байгаа бололтой. Гэвч хамаг учир сэтэрхий чихэнд байгаа юм биш байлгүй дээ гэжээ. 

	Мирон төгөлдөр хөгжмийн дэргэд зогсоод, нүднийхээ хавчдаг шилээ хуруугаараа эргүүлэн, нүдээ аньс хийж, булан руу харж байв. Үрчийсэн богино швед маягийн дээл, хүрэвтэр өмд, өвдөг тулам өндөр түрийтэй тоосонд даруулсан савхин гутал өмсөөд байхдаа Мирон галт тэрэгний машинчтай адилхан харагдаж байлаа. Молийтол хуссан ясархаг хууз хацар, тайрсан сахал зэргээрээ цэргийн хүний шинжтэй аж. Юуны тухай яаж ч ярьсан ялгаагүй, түүний гөлийсөн нүүр бараг хувирахгүй байлаа. 

	Мирон бодол бодон өгүүлрүүн:

	— Ёстой тэнэг цаг ирж дээ. Манайх тэнэгтэж, шинэ дайнд орчлоо. Өөрсдийнхөө тэнэглэлээс хүний нүдийг зайлуулах гэж бид байлдаж байна. Гэтэл тэнэглэлтэйгээ бид байлдаж ч чадахгүй, хүч чадал хүрдэггүй байна. Гэтэл манай үүрэг зорилт бүхэн одоохондоо улсынхаа дотоодод хандууштай байна. Тариачдын оронд ажилчдын нам байгуулагдаж, засгийн эрх авахыг эрмэлзэж байна. Энэ намын эгнээнд улс орноо аж үйлдвэр, техникийн талаар европжуулах аугаа их үйл биелүүлэх үүрэгтэй язгуураас панзчины хөвгүүн Илья Артамонов яваа юм. Тэнэг дээрээ тэнэг хэрэг болж байна. Язгуурынхаа эрх ашгаас урвахыг, эрүүгийн гэмт хэрэг гэж залхаавал зохино. Энэ нь үнэндээ ёстой л төрөөс урвасан хэрэг шүү. Аль ч талаар ямар ч харьцаа холбоогүй авьяасаар мөчид, чадваргүй бөгөөд ном унших, хий дэмий ярих хоёроос өөр юу ч хийж чаддаггүй Горицветов мэтийн сэхээтний байдлыг би мэдэж байна. Ер орос оронд хувьсгалын ажил явуулах гэдэг бол ганцхан авьяас чадваргүй хүний хийх ажил гэж би үздэг гэжээ. 

	Мироныг нүдээ улам аньсаар, бүр сүүлдээ тас аньчхаад ярихад нь, тасалгаа дүүрэн хүн сууна гэж ах маань бодоод, ярьж байна уу даа гэж Яковт санагдлаа. Яков түүний ярихыг чагнаж бууснаа больж, өөр юм бодсон нь юу вэ гэвэл Носковын үхсэнийг шүүсэн хэрэг юу болж төгсдөг бол? Энэ надад хэр холбогдолтой болдог бол? гэхчлэн зүйл ажээ. 

	Мироны хувцасны шүүгээ шиг бүдүүн жирэмсэн гэргий нь орж ирээд нөхрөө олж харангуут:

	— Очиж чи хувцсаа сольж өмс гэж тонхилдуу дуугаар хэлэв. 

	Мирон эхнэрийнхээ үгийг дуулж, хамартаа хавчаар шилээ зүүж өрөөнөөс гарлаа. 

	Баригдсан хүмүүсийг нэг сарын хэртэй болоод бүгдийг нь суллан тавьжээ. 

	— Тэднийг бүгдийг нь хал гэж урдаас юм дуугаргуулахгүй тушаасан маягаар Яковт Мирон эрс хэлэв. 

	Яков аль хэдийнээс ахынхаа цөөн үгтэй эрс командыг өөрөө мэдэлгүй дагасаар, сурсан ажээ. Ингэж дагахад, Фабрикийн ажлын хариуцлагаас биеэ зайлуулж болох тулд өөрт нь аятай санагддаг боловч

	— Уурын зуухны галчийг үлдээвэл таарна гэж хэлэв. 

	— Яагаад?

	— Хөгжөөнтэй хүн шүү. Удаан ажилласан ч юм. Хүнийг зугаацуулахдаа сайн. 

	— Тийм үү? Тэгвэл үлдээсэн ч яах вэ гэж Мирон зөвшөөрч уруулаа долоосноо:

	— Алиа салбадай нар нэрээн ч хэрэгтэй гэв. 

	Ерөнхийдөө юм бүхэн цөм зөв зүгээр мэт. Дайн дажинд хавчигдаад, хүн ард цөм бодолд автагдаж, нам гүм болцгоосон шиг. Яковт нэгэн хэсэг санагдах болов. Гэсэн ч өөрөө эвгүй байдалд орж хаширсан болохоороо, энэ бүхэн миний хувьд дүүрэх болоогүй гэж ёрлон ямар шинэ гай гардаг бол гэж битүүдээ хүлээсээр байсан нь, түдэл ч үгүй тэр гай нь тохиолджээ. Нестеренко дахиад хотод үзэгдэх болж, нэг өдөр Вера Попова шиг өндөр авгайг сугадчихсан яваад, Яковтай гудамжинд уулзлаа. Яковыг тэр холоос нэвт харсан шиг ширтэн дөхөж ирээд мэндээ мэдэлцэнгүүт:

	— Нэг цагийн дараа та над дээр ирж чадах уу? Би хадам эцгийндээ байгаа. Миний авгай бие барах гэж байна. Ийм болохоор өвчтэй хүний амрыг бодож, байшингийн нүүр талын хаалганы хонх даралгүй хашаан дотуур ороод ирнэ үү. Дараа баяртай гэж хэлээд явчихлаа. 

	Энэ нэг цаг нь Яковт хүнд бэрх. ер бусын урт мэт санагдав. Нестеренко номын шүүгээгээр дүүрэн тасалгаанд Яков Артамоновыг оруулж сандал дээр суулгаад юм чагнах мэт тун аяархнаар ярьж эхэлсэн нь:

	— За бид хоёрын найзыг алчихжээ. Энэ нь баримтаар нотлогдоогүй ч гэсэн эргэлзэх явдалгүй юм. Бахтай чадамгай буруу харуулсныг нь хэлэх үү. Одоо би танд хэлэх гэсэн юм бол: Таны зүрх сэтгэлийн амраг Пелагея Назарова чинь Сладкопевцева гэдэг хүүхэнтэй танил юм. Хэдхэн хоногийн өмнө Воргодод тэр хүүхэн баригдсан. Танина биз? гэж асуухад Яков:

	— Мэдэхгүй л дээ гэж хэлээд гэнэт хөлс нь дааварлав. Харгис цагдаа гараа хамартаа дөхүүлээд, хумсаа харж суунгуут:

	— Та мэднэ байхаа гэж их тайван хэлэв. 

	— Таньдаг шиг санагдана. 

	— Тийм л байх учиртай, харгис цагдаагийн хавтгай хамартай, улаан судаснууд гөвийлдсөн хөх бор өнгийн нялтгар нүүр, хүнд бэрх уйтгар дуслуулж, архины хурц үнэр ханхлуулж, байна уу гэмээр дуниарсан нүдийг нь Яков хялайн харж суухдаа «Энэ хүн ямар хэрэгтэй юм бол» гэж бодов. 

	Яковын чихэнд сөөнгөдүү хоолойн дуу нь сонсогдож:

	— Би тантай албан ёсоор ярьж байгаа биш, ганцхан сайныг танд хүсэж, аж явдлын чинь эрх ашгийг эрхэмд бодож явдаг, түншийн хувиар ярьж байна. Эрхэм мэргэн буудагч минь! Хэргийн учрыг ярихад ямар шүү байгааг үзэж байгаа биз! гээд харгис цагдаа инээмсэглэн дуугүй болсноо цааш нь хэлсэн нь:

	— Таныг хурдан буугаа урагшгүй хэрэглэснийг би мэдээд, мэргэн буудагч гэж нэрлэж байгаа юм. Ийм байна. Сладкопевцева хүүхэн таны сэтгэлийн амраг Назароватай танил байсан юм. Ингэхлээр та бодоод үз л дээ. Гөрөөчин Носковын ямар ажилтай байсныг та бид хоёроос өөр нэг ч хүн мэдэхгүй байсан юм. Би өөрөө энэ танил түншийн хэлхээ холбооноос хасагдаж байгаа юм. Носков нозгойвтор болохоос биш тэнэг хүн биш байв... 

	Нестеренко санаа алдаж, ширээн доогуур харснаа:

	— Мөнх юм алга. Та л үлдээд байна гэв. 

	Энэ офицерын амнаас үг биш, нүдэнд үзэгдэхгүй нарийн гогцоонууд цувран гарч, хүзүүгээр нь ороож хоолойг минь боож, цээжин дотор нь хүйт дааж. зүрх цохилохоо байж эргэн тойрны хамаг юм ганхалзаж, өвлийн шуурга мэт шуугьж байх шиг Яков Артамоновт санагдлаа. Нестеренко үзтэл зориуд үгээ удаанаар сунжруулан, үргэлжлүүлсээр байв. 

	— Таныг баахан болгоомжгүй үг хэлсэн гэж бодохоор барахгүй лавтай мэдэж байна. Тийм үү? Та санаад үз гэж шаардав. 

	Дуу хоолой гэмийг минь мэдэгдэх вий гэж болгоомжлон Яков:

	— Үгүй гэж аяархан хэллээ. 

	— Үгүй гэж үү? гэж улаан хуруугаараа сахлаа хагалан илж, офицер суулаа. 

	Яков толгой сэгсрэн:

	— Үгүй гэж давтан хэлэв. 

	— Хачин юм аа. Их хачин юм. Гэвч залруулж болно. Юу гэвэл Носковын оронд танд тус болж чадах өөр хүнийг тавих хэрэгтэй болжээ. Тан дээр Минаев гэдэг хүн орно. Та түүнийг хөлслөөд ажилд ав. За юу?

	— За гэж Яков хариуллаа. 

	— Энэ л байна. Одоо дууслаа. Болгоомжтой байхыг би танаас гуйж байна. Ямар ч хүүхэнд ганц ч үг цухуйлгаж болохгүй. Ганц ч үг шүү, мэдэв үү? гэж Нестеренко захилаа. 

	«Тэнэг амьтантай, балчир хүүхэдтэй ярьж байгаа юм шиг ярьж байна даа чи» гэж Яков бодлоо. 

	Намрын шувууны буцаж эхлэх тухай, дайны тухай, эхнэрийнхээ өвчин эмгэг мөн эгч нь ирж эхнэрийг нь сувилж байгаа тухай гэх мэт олон юм харгис цагдаа ярилаа. 

	«Зугтаах хэрэгтэй болжээ. Энэ чинь намайг баллах нь ээ. Эндээс л зайлъя» гэж Яков бодов. 

	«Та бүхнийг чөтгөр аваачиг. Та нар надад ямар хэрэгтэй юм бэ? Ямар хэрэгтэй юм бэ?» гэж Яков бодож Ока мөрний эргээр алхалж явлаа. 

	Намрын улирлын ойртсоны дохио болсон шиврээ бороо орж, их л залхуурсан мэт газар шүршнэм. Голын шаргал ус цоохортон мяралзаж байлаа. Яков Артамоновын уйтгарыг улам гүнзгийрүүлэх нэг л хачин юм, бөөлжис хүргэм дулаахан энэ агаарт байх шиг. Ямар ч хэрэггүй утга учиргүй дэмий түгшүүртэйгээр энгийн тайван амьдран сууж болдоггүй юм гэж үү?

	Гэвч ер бусын түгшүүр дүүрэн овоолоостой өдөр сарууд, өвлийн шуурган дундуур яваа хүнд ачаатай хөсөг мэт хойно хойноосоо алгуурхан, цувран гэлдэрсээр байв. 

	Морозовтны нэг нь болох Захар гэгч Георгийн загалмай одонг энгэртээ зүүгээд, дайнаас хүрээд ирлээ. Энэ хүний хуйхлагдсан толгой хожгор халзан дээрээ олон улаан шархтай, чих нь оргүй хулгар болж, баруун хөмсөгний оронд улаан сорви, түүн дор тас цохигдсон нүдний үхмэл оронцог үзэгдэн аж. Харин нөгөө нүд нь онц хурц хянуур анхааралтай харнам буюу. Захар Морозов ирсэн даруйдаа уурын зуухны галч Кротовтой нөхөрлөдөг болжээ. Сэтгэл тайтгаруулдаг Серафим өвгөний доголон шавь Кротов хөгжмөө эгшиглүүлэн:

	Салхи салхилж бороо оровч

	Сахиж би, окопт хэвтэж, Европын байлдаанд туслалцаар явж байнам би чинь гэж дуулж гарлаа. 

	— За Захар аа, манайхан муу байлдаж байна уу? гэж Яковын асуухад, нэхмэлч Морозов:

	— Сайн гэх юм ер алга гэж хэлжээ. Түүний дуу нь хуцах нохойн адил хэдэр хэрцгий, бас үгэнд нь уурын зуухны галчийн дуунуудын гаарсан ичгүүр сонжуургүйн аяс сонсогдох болжээ. 

	— Яков Петрович аа, манайд эзэн алга. Луйварчид эзэрхэж байна гэж эзнийхээ нүүр дээр шууд хэлж билээ. 

	Энэ хүн зуухчин Васька хоёр намрын харанхуй шөнө асаасан дэнлүү шиг олны дунд нэн содон харагддаг болжээ. Татьянагийн нөхөр хөгжилтэй Митяг Захарын ялзарсан шинелийн өнгөтэй, хөгтэй өргөн түрийтэй өмд өмсөөд. явахыг уурын зуухчин хараад:

	 

	Лазангийн өмд ийм ажээ

	Лайтай ялгаа нь илээ хөө

	Толгойгоо зарим нь тордож байхад

	Тонтойтлоо зарим нь таргалж байх юм

	 

	гэж дууллаа. 

	Хүний ингэж дайрахад, хүргэн хүү гомдсонгүйгээр барахгүй, зуухчийн үг хэлээр улам дүрсгүйтэхийг илтээр хөхүүлэн инээхийг, Яков гайхлаа. Ажилчид нэг адил хөхрөлдөж байснаа ялангуяа; сагсгар сүүлээ нуруун дээрээ баатарлагаар сөхсөн, саглагар гөлгийг хашаан дотор Захар Морозовын оруулж тавихад, бүх фабрикаараа хөхрөлдлөө. Георгий загалмай гэдэг цагаан одонг далдууны долон холтсоор гөлөгний сүүлийн үзүүрт торгожээ. Ингэж дүрсгүйтсэнийг Мирон тэсвэрлэн хүлцэж чадсангүй. Дараа нь Захарыг цагдаагийн газар баривчилжээ. Тэгэхэд өнөөх гөлөг Тихон Вяловт шилжсэн ажээ. 

	— Сохор доголон, гар хөлгүй зэрэг эрэмдэг болсон, цэрэг шинельтэй хүмүүс хотын гудамжаар олноор явдаг боллоо. Орчин тойрон дахь юм бүхэн тэдний өмсдөг хувцасны идээ бээрийн өнгө орсон мэт харагдан авай. Бэртэж гэмтсэн цэргүүдийг хотын хатагтай нар хашааны шүүр шиг өндөр нарийхан Вера Поповагийн удирдлагын дор хөтөлж, цэвэр агаарт гаргадаг байв. Энэ ажилд Полина ч оролцдог болжээ. 

	— Бурхан минь, би харж чадахгүй. Ямар муухай юм бэ? Яша чи тэднийг хараач дээ. Бүгдээрээ эрүүл саруул залуус атлаа цөмөөрөө эрхтэн дутуу болчихсон байна. Тэд нараас ямар муухай өмхий үнэр ханхална гэж чи бодно. Эндээс л зайлъя гэж толгойгоо сэгсрэн хашхичин чарлан гомдолдог байв. 

	— Амраг гэргийнхээ улам ууртай хэрүүлч болж, тамхинд их орж хярвасны үнэрээр амьсгаалдаг болсныг мэдсэн Яков:

	— Хааш явах вэ? гэж гутранги байдалтай асуужээ. 

	Би хотын эмэгтэйчүүд нэн ялангуяа фабрикийнхан ууртай болж цухалдаж юм үнэтэй болж амьдрах аргагүй гэж гомдоллоцгоодог болжээ. Эрчүүд нь исгэрэлдэцгээн, бидний цалинг нэмж аль гэж шаардахын нөгөөтээгүүр ажилдаа улам муу болсоор байжээ. Үдшийн цагт ажилчны сууринд шагшаан шуугиан болж, урьдынхаас ондоо шинэ маягаар ууртай чанга урхиралдах болжээ. Еврей шиг хар үстэй, өндөр хамартай, догь том биетэй, гучаад насны слесарь Минаевын бараа ажилчдын дундуур үзэгдэх болов. Нэг юм мартчихаад түүнээ санаж ядсан юм уу гэмээр хүнийг ширтэн явдаг энэ слесарийн хараатай дайралдахаас Яков бэрхшээж, зайлсхийхийг боддог билээ. 

	Бузар буртгийн хэлтэрхий болсон эцэг нь, өвчит хөлөө арайхан хөдөлгөн, хашаан дотуур майжганан явдаг байв. Одоо өвгөн үс нь халцарсан үнэгэн дотортой аян замын дээлээ өргөн мөрөн дээгүүрээ хэдэрч дайралдсан хүн бүрийг зогсоон:

	— Хаа очих нь вэ? гэж чандлан асуудаг болов. 

	Яковын эцэг тэр хүнийхээ хариу өчихөд, гараараа занган:

	— Яв. Юу ч хийдэггүй хоолны савнууд. Миний л цусыг сорж амьдардаг бясаанууд гэж хамар дороо дүнгэнэдэг авай. 

	Түүний хавагнаж ягаарсан нүүр нь ой гутмаар чацав татав хийх бөгөөд доод уруул нь унжин урвайжээ. Эцгийнхээ төлөөнөөс Яков олноос зовдог болов. Дүү Татьяна нь өдөржин элдэв сонин сарчигнуулж, нэг л юмнаас үхтлээ айсан бололтой чих нь үргэлжид улайсан харагдах аж. Мирон мужийн төв хот, бас Москва Петрбургээр халих жигүүртэн мэт хурдан очоод, ирэхдээ өргөн өсгийтэй америк ботинкоор чанга чанга гишгэлэн явж, хааны биеийг хануур хорхой шиг хөхөж байгаа архич, садар самуун нэг тариачны тухай тавлан ярив. 

	— Хоёр ойндоо хүрсэн ач хүү Платоны тоглож, хашхирч байсан диван дээр бэртэйгээ зэргэлж суугаа, заримдаг сохор болсон Ольга:

	— Амьд ийм тариачин байна гэхэд би яасан ч үнэмшихгүй. Энэ жишээ болгож зориуд зохиосон хэрэг гэж зөрж хэлэв:

	— Энэ л гойд хэрэг шүү. Энэ л гайхалтай хэрэг ээ. Тосгон хариугаа авч байна! Тийм үү? гэж Татьянагийн хөгжилтэй нөхөр баярлан, үстэй пандгар гарынхаа алгыг үрэв. Тэр ганцаараа ямар нэг баяр хөөрийг итгэлтэйеэ хүлээн ажээ. 

	— Бурхан минь, чи юундаа баярлав? би ойлгохгүй юм гэж Татьяна эгдүүцэн дуу алдав. 

	Гэтэл Митя гайхаж амаа ангайн:

	— Яа-аж гэнэ? Чи ойлгохгүй байна уу? Тэгвэл чи ойлгож ав. Тосгон дарлагдаж зүдэрснийхээ өшөө хариуг авч байна. Тосгон тэр хүнээр уламжлуулан бурчин бусниулах хор гаргажээ гэж чанга хэлэв. 

	Мирон нүүрээ үрчийлгэн:

	— Та байз. Саяхан та ондоогоор ярьж байсан биш бил үү? гэв. 

	Гэтэл Митя хүний үг ойлголгүй:

	— Энэ чинь жирийн тариачин хүн биш, тосгоны бэлэг тэмдэг юм аа. Гурван жилийн өмнө тэд засаг төрийнхөө гурван зуун жилийн ойн баярыг хийсэн юм. Гэтэл одоо болоход... гэж үгэндээ хахаж, цацан ойлгомжтой тод шивнэн хэлэв. 

	— Тэр дэмий гэж Мирон эрс буруушаалаа. 

	Эмч Яковлев инээмсэглэдгээрээ инээмсэглэн байв. Хэрэв энэ үгсийг харгис цагдаагийн дарга Нестеренко дуулбал яана гэж санаа зовж суусан Яков Артамонов:

	— Энэ бүгдийг яриад та нар яах гэсэн юм бэ? Ямар ашигтай юм бэ? гэж асууснаа:

	— Та нар больцгоо! гэж гуйлаа. 

	Мирон их л хайнга мартамтгай, нэг л сандарсан байртай байдаг болсныг, Яков ажиглан мэдэж, сэтгэл машид зовж байв. Явж явж хамаг бүхнээс ганцхан Митя хэв янзаа алдалгүй эрчгэнүүр мэт эргэлдэж инээдэмтэй шог үгээ цацаж, үдэш нь гитар хөгжмөөрөө тоглон:

	Гэргий минь авсанд... гэдэг дуугаа дуулдаг хэвээр хоцорчээ. 

	Гэтэл энэ дуу нь Татьянад таалагдахаа хэдийн байжээ. 

	— Паах чихэнд ямар чийртэй юм бэ гэж Татьяна хэлээд бушуухан зайлж, хүүхэд дээрээ очдог болов. 

	Митя ажилчдын сэтгэл санааг тайвшруулахдаа сайн. Хөдөө тосгодоор явж гурил будаа, вандуй, төмс худалдаж аваад тэдгээрээ зөвхөн тээврийн үнэ хэвийн хорогдлын зардал нэмэгдүүлээд, ажилчдад өөрийн өртгөөр нь худалдах тухай зөвлөгөөг Миронд Митя өгсөн бөгөөд түүний энэ санаачилга ажилчдын санаанд таацжээ. Фабрикийнхан Мироныг бодвол энэ хөгжилтэй Митяд илүү итгэдэг нь Яковт ил болсон билээ. Мирон Татьянагийн нөхөртэй улам их маргадаг болсныг Яков бэлхэн харж байлаа. 

	— Та чинь салхины аясаар юу үнэртэхийг л хараад байхыг бодож байна уу? гэж уурласнаа нуулгүй Мироны яв цав тулган асуухад Митя:

	— Ард түмний зориг... ардын эрх шүү дээ... гэж хариуллаа. 

	— Та чинь ингэхэд ямар хүн юм бэ? гэдгийг би танаас асууж байна гэж Мирон хашхичлаа. 

	— Та нарыг аашлах цаг ирнэ гэж өвгөн Артамонов бавтнав. Гэвч сэтгэл ханасны тэмдэг өвгөний сүүхгэр нүдэнд гялсхийхийг Яков олж үзэв. Хүргэн хүү ач хоёрын хэрэлдэх нь өвгөнд таатай санагдсан бололтой. Татьянагийн уурлан чарлахыг өвгөн дуулаад, инээмсэглэдгээс гадна:

	— Таня аа, дахиад нэг аяга хийж өгөөч гэж эхийн охиноо царайчлан гуйхыг өвгөн дуулаад, бас л баярлан инээмсэглэдэг билээ. Шинэ юм болгон түгшүүр төрүүлж урьдынхтай ямар ч холбогдолгүй гэв гэнэт цорсхийн гарч ирж байв. Гэнэт таг сохор болсон нагац эгч Ольга салхинд цохиулснаас болж хоёрхон хоног өвчлөөд нас барлаа. Нагац эгчийн талийсны дараа хэдхэн хоногийн хойно эзэн хаан ширээнээсээ өөрөө шилжирлээ гэсэн мэдээ хот фабрикийн аль алиныг аянгын дуу мэт дөжрүүллээ. 

	— Баярлаж хамраараа сонин бичигт шунган уншиж суугаа Мироноос:

	— Одоо яадаг бол бүгд найрамдах улс тогтдог болов уу? гэж Яковын асуухад, Мирон:

	— Бүгд найрамдах улс бололгүй яах вэ гэж ширээн дээгүүрээ улам бөхийж дэлгээстэй сониноо алгаараа тулж, хоёр тийш нь цуу үсэртэл тэлжээ. Сонины ингэж урагдсан нь муу ёр мэт бодогдлоо. Мирон өндийн цэх болж, нүүр царай нь ер бишийн баяртай агаад:

	— Орос орны эрүүлжүүлэн шинэтгэх явдал эхэлж дүү минь гэж ерийнхтэйгөө адилгүй хашхиран чанга боловч элэгсэг зөөлхнөөр хэлэв. Яковыг тэврэх гэсэн бололтой Мирон гараа дэлгэснээ өрөөснийг нь тэр даруй доош нь тавьж нөгөөдхөө суугаа чигээр нь өргөж хавчаар шилээ засаж, дахин гараа сунган, төмөр замын гэрэлт тэмдэг болсон мэт зогсож, маргааш орой Москва руу явна гэж хэлжээ. 

	Митя морин тэрэгний бээрсэн жолооч мэт гараа арвагануулан:

	— Одоо юм бүхэн сайхан болно. Сэтгэлд аль дээрээс боловсорч ирсэн, хүчирхэг шийдвэртэй үгээ ард түмэн одоо л нэг хэлнэ дээ гэж хашхирав. 

	Мирон түүнтэй маргахаа байж, бодол болон инээмсэглэж, уруулаа долоож байв. Харин Яковын үзэхэд үнэхээр тийм болжээ. Митя довжоон дээр зогсоод Петербургт юу болж байгааг хашаан дотор цугласан ажилчдад ярьж өгөв. Ажилчид ура хашхиралдацгааж Митягийн гар хөлөөс шүүрч аваад, дээш нь хаяж талархлаа илэрхийлж эхлэхэд тэр нь атийж том бөмбөг шиг болж дээр гэгч ойж бууж байв. Мирон мөн тийнхүү дээшээ шидэгдэхдээ дээр агаарт өөрөө задран, гар хөл нь тасраад унаж байх шиг харагджээ. Митяг настан олон ажилчид хүрээлэн зогсож:

	— Митрий Павлов чи бидэнд тохиромжтой хүн юм аа. Мэдэв үү? Нөхөд өө, ура хашхиралдацгааж, баяр хүргэе гэж урдаас нь цэх харж шөрмөслөг том биетэй нэхмэлч Герасим Войновын хэлэхэд ажилчид бүгдээрээ ура хашхиралдлаа. 

	 

	Хаан ширээнээс хол 

	Хамаг амьтан суудаг байлаа 

	Хавьтаж очоод харсан нь харин 

	Хар хэрээ ширээн дээр нь байлаа

	 

	гэж зуухчин Васька халзан гавлаа гялалзуулан бүжиглэж согтуу юм шиг хашхиран дуулав. 

	— Вася аваад бай! гэж түүнийг хөгжөөцгөөв. 

	Яковыг мөн дээш нь хаяхыг завдсанд, намайг энэ ажилчид дээш хаяад гар дээрээ тосож авалгүй газарт унагааж бэртээх нь гэж лавтай бодсон Яков зугтааж байшиндаа нуугджээ. Үдэш Яков контортоо сууж байхдаа:

	— Чи яах гэж энэ гөлөг булааж авав? Чи үүнээ надад худалд. Би сайн нохой болгож авна гэж Тихон Вяловын гуйх сонсогдоход

	— Ээ өвгөн минь одоо нохой тэжээх цаг гэж үү? гэж Захар Морозовын хэлэхийг цонхоороо дууллаа. 

	— Чи энэ гөлгөөр яах гэсэн юм? Би нэг цаас чамд өгье. Түүнээ надад өг за юу?

	— За боль чи гэж Морозов нь татгалзлаа. 

	Яков цонхоороо харж:

	— Тихон, хаан маань яав? гэж асуулаа. 

	— За даа гэж өвгөн байшингийн булангийн цаагуур харснаа аяархан исгэрчхээд:

	— Хааныг ширээнээс нь буулгачихсан даг аа гэж эхлэв. 

	Тихон бөхийж гутлынхаа түрийг дээш нь татаад, газар руу харан:

	— Явдал ингэж тайлагддаг байж. Тэрэг дугуйгаа гээлээ гэж өнөөх тэнэг Антоны хэлдэг нь болжээ гэснээ босож:

	— Тулун, Тулун гэсээр байшингийн буланг тойроод, далд орлоо. 

	Хөгжөөн төгөлдөр долоо хоногууд тойрон бүжиг шиг сайхнаар дараалан өнгөрч байлаа. Мирон, Татьяна эмч ер хүн бүхэн бие биедээ элэгсэг найртай болцгоолоо. Хотоос үл таних хүмүүс ирж, слесарь Минаевыг аваад явлаа. Дараагаар нь нарлаг халуун хаврын улирал ирлээ. 

	Полина Яковт нэг хэлэхдээ:

	— Давс хужир минь, Аа гэж бай! Юу болж байгааг нь би нэг л ойлгохгүй юм. Эзэн хаан хаанчлахаасаа татгалзжээ. Байдаг цэргүүдийг алж, талж дүүрээд үлдсэнийг нь сохор доголон болгожээ. Цагдаа нарыг хөөчихжээ. Тэгээд ямар нэг энгийн албаны хүмүүс бүгдийг захирч байна. Ингэхлээр бид чинь яаж амьдрах юм бэ? Элдвийн муу сайн чөтгөрүүд дуртай юмаа хийх болно. Одоо жишээлбэл Житейкин надад амар заяа үзүүлэхээ байх нь лавтай. Ер намайг эргүүлж, явсан хүмүүс сууя гэхэд нь миний зөвшөөрөөгүй хүмүүс бүгдээрээ намайг амар байлгахгүй нь лаваа. Одоо бүгдээрээ хошуу холбож, нэг болоод байгаа цагт би энд суухыг хүсэх ч үгүй, сууж чадах ч үгүй. Намайг нэг ч хүн танихгүй газар л би очиж сууна. Тэгээд ч бас энэ хувьсгал, эрх чөлөө гэдэг нь нэгэнт мандсан юм бол энэ чинь хүн бүр дур дураараа амьдран суухын тулд мандсан юм байгаа биз гэжээ. 

	Полина улам олон үгтэй болж шургуу ярьж байв. Түүний үгэнд нэг л маргашгүй үнэн юм байх шиг тул Яков:

	— Баахан хүлээж үз. Энэ бүхнийг намдахтай зэрэг хоёулхнаа... гэж түүнийг тайвшруулав. 

	Гэвч өөрөө эргэн тойрны үймээн намдана гэж итгэхээ байжээ. Фабрик дээр үймээн шуугиан дэгдэн, өдөр ирэх тутам улам сүртэй нягт болж байгааг Яков нүдээр үзэж байлаа. Айж сурсан хүнд айх шалтгаан мунддаггүй гэгчээр Яков өнөөх Захар Морозовын халанхай гавлыг хараад айдаг болжээ. Хоточ хөх нохойг дагаад явдаг, хонь шиг ажилчид тэр Морозовын хойноос салахгүй дагаж явдаг байв. Митя тэжээмэл шаазгай шиг түүний дэргэдүүр гүйх аж. Морозов хойд хоёр хөл дээрээ босоод, явж сурсан том нохойтой адилхан болжээ. Татьянагийн усанд орохдоо биеэ арчдаг үстэй том алчуурыг Митягийн өгөхөд, тэр аваад заримдаа түүгээр толгойгоо лалын шашинтны чалма овоодой шиг ороогоод явдгаар нь бодоход түүний толгойн халанхай арьс үе үе хагардаг бололтой. Захарын дэнхэр том толгой биеийн нь сүрийг дарж намхан харагдуулан аж. Морозов өөрөө цагдаагийн даргын туслах Экке шиг их л том зантай гэдийн алхалдаг байв. Урагдсан цэрэг өмднийхөө захын цаагуур эрхий хуруунуудаа хийж, бусдыг нь загасны сэлбүүр шиг арвалзуулан хөдөлгөж. 

	— Нөхөд өө, журамтай! гэж хашхирдаг байв. 

	Захар даавуу хулгайлсан гурван залууг шийтгэсэн билээ. 

	— Хэний юм хулгайлснаа та нар мэдэж байна уу? гэж хашаан дотор байсан хүмүүс бүгдийн дуулахаар чанга асууснаа өөрөө хариулж:

	— Та нар өөрсдийнхөө юмыг, бид бүгдийнхээ юмыг хулгайлжээ. Муу сайн гөлөгнүүд минь одоо хулгай хийж, яаж болох юм бэ? гэж зандарлаа. Эднийг туйвандсугай гэсэнд Захарын тушааснаар хоёр ажилчин бургас авч тэднийг дуртайяа туучлаа. 

	 

	Хортон шавжуудыг

	Туйвандаж залхаах

	Хоёргүй шударга

	Шүүгчтэй боллоо бид

	 

	гэж зуухчин Васька бүжиглэн, хоолойгоо шахан дуулж явтлаа, аяа алдаж, аман дотроо бөвтнөснөө:

	Бурхан минь хүн ардаа өршөө гэж гэнэт хашхирчээ:

	— Уухай зүйтэй! гэж Митя тосон авч хэлэв. 

	Митя бор өмд өмсөж саравчтай савхин малгайгаа шилэн хүзүү рүүгээ дарж өмсөөд, гүйх бөгөөд хүрэн зээрд нүүр дээр нь хөлс гялтганан, нүдэнд нь хөлчүүрлийн ногоовтор баяр хөөр туналзжээ. Өчигдөр шөнө Митя эхнэртэйгээ зад хэрэлджээ. Эхлээд Таня чанга чанга шивнэж байснаа сүүл сүүлдээ дуу нь улам чангарч

	— Та чинь ёстой алиа салбадай гэгч нь, тун шударга биш хүн юм. Таны үзэл гэнэ ээ. Гуйлгачинд үзэл гэж байдаггүй юм. Худал хуурамч үг... Нэг сарын өмнө чиний энэ үзэл... Больё, больё яамай Маргааш би хот орж эгч дээр очно. Хүүхдүүд ээ аваад явамз гэж биеэ барьж чадахаа байж, уурлан хашхичих нь цонхоор гарч цэцэрлэг дундуур тарж, Яковт тодхон дуулдаж билээ. Үүнд Яков ер гайхсангүй. Зээрд үстэй Митягийн улам зэвүүн хүн болж байгааг Яков аль хэдийн ажиглаж, найдваргүй хүн гэдгийг нь хамгийн түрүүнд мэдсэнээ гайхахаар барахгүй баахан ч бахархаж байжээ. Яковын эх азарган тахианд хайртайтайгаа адил Митяд саяхан болтол дуртай байснаа, одоо болоход:

	— Энэ маань жид шиг зөрүүд, хүний үг дуулахаа байчихдаг нь юу билээ. Ийм улсыг тэжээхээр... гэх мэтээр ганирдаг болжээ. 

	— Бүгд нэн сайн байна. Амьдрал гэдэг чинь гоо сайхан ч ухаантай ч юм. Харин чоно хонь хоёр нэг дор эвтэй суух тухай худал домгийг мартвал таарна. Татьяна Петровна минь: Үүнтэй зууралдсаар хоцроод байгаа юм шүү гэж Митя урдаас нь хашхирна:

	— Та маргааш бас юу хэлдэг бол? гэж Мироны ууртай бөгөөд хүйтнээр асуухад:

	— Амьдрал юу гэнэ түүнийг л хэлнэ, тэгнэ. За цааш нь юу гэж? Митя асуув:

	Митягийн эхнэр Мирон хоёр түүнийг хөөтэй хутгалдсан юм шиг холуур тойрон цэрвэж гардаг болов. Хэд хоносны хойно Митя өөрийн хогшил хөрөнгө болох гурван том боодол ном дотуур хувцастай сагсаа аваад, хотод нүүгээд явлаа. 

	Гал түймэр болж байгаа мэт эмх замбараагүй байдал Яковт газар сайгүй дайралдаж байв. , Хүн бүхэн илтээр тэнэглэхийн утаа савсуулж байв. Энэ галзуу солиотой өдрүүд хэзээ эцэс болохын шинж ер үзэгдэхгүй ажээ. 

	— За би чинь шийдлээ. Одоо явъя. Урьдаар Москва оръё. Тэгээд тэнд бодож байгаад болъё гэж Полинад очоод Яков хэллээ. 

	— Ашгүй нэг юм шийдээ юү? гэж тэр эмэгтэй баясаад Яковыг тэврэн авч үнсэв... Долоодугаар сарын үдэш цэцэрлэг улбар өнгийн буданд умбаж, бороонд дэвтэж, наранд халсан, шорооны эхүүн үнэр цонхоор ханхлан аятай сайхан мөртөө гунигтай байв. 

	Полинагийн хөлстэй халуун гарыг шилэн хүзүүн дээрээсээ Яков салгаж;

	— Наад хөхөө халхлаач... Ер нь чи хувцасла. Тихонтой төлөвтэйхөн байвал таарна шүү гэж бодол болон хэлэв. 

	Полина өвдөг дээрээс нь газарт үсрэн бууж, хоёрхон харайн орондоо очиж, халат нөмөрч ирээд дэргэд нь ажилсаг байдлаар зэрэглэн суулаа. 

	Яков хуузныхаа үсийг алгаараа сарчигнатал нь илэн сууж

	— Сайтар бодож, энх түвшин газар нутаг улс орныг л олох хэрэгтэй. Юм ойлгох гэж биеэ зовоохгүй бусдын хэргийн төлөө санаа зовохгүй тийм газар л очих хэрэгтэй. За ийм байна. 

	— Ёстой доо гэж Полина нь хэлэв. 

	— Цөмийг нь их болгоомжтой хийх хэрэгтэй. Галт тэрэгнүүд оргодол цэргүүдээр дүүрсэн гэж Мирон хэлж байна. Ядуу хүн болж явах хэрэгтэй. 

	— Мөнгө л ихээхэн авч явахыг бодоорой доо. 

	— Тэр ч тэгэлгүй дээ. Хаа явснаа гэрийнхэндээ хэлэлгүй явна би. Воргород орно гээд би гарна. Мэдэж байна уу?

	— Нуугаад яах юм? гэж Полина үнэмшилгүй гайхан асуув. 

	Гэтэл яагаад нуух гэсэн учир шалтгаанаа Яков өөрөө ч мэдээгүй байжээ. Энэ бодол дөнгөж сая энд төрсөн хэрэг бөгөөд энэ зөв сайн санаа гэж л битүү мэдрэх төдий байлаа. 

	— Аав, Мирон гэж бий. Тэд шалгаагаад салахгүй яршиг болно. Тэгүүлсний хэрэг алга. Мөнгө Москвад байгаа. Мөнгө зөндөө ихийг сайхан олж чадна би. 

	Тэгвэл ганцхан бушуулж л үз! Чи үзэж байгаа биз дээ. Энд амьдрах нөхцөл алга. Юм их үнэтэй юу ч олдохоо байж. Одоо хүнийг дээрэмдэж гарна байхаа. Тэгэхгүй бол хүн юугаараа амьдрах вэ? гэж Полина хэлээд хаалга руу эргэж харснаа:

	— Миний тогооч хүүхэн сайн хүн байснаа одоо яг л согтуу юм шиг их хэрцгий зантай болчихлоо. Энэ чинь унтаагаар минь хүрч ирээд, хутгалчхаж ч мэднэ. Хамаг бүхэн ингэж үймж байхад хутгалж яагаад эс болох бил ээ? Өчигдөр нэг чагнасан чинь нэг хүнтэй тэр шивнэлцэж байлаа. Бурхан минь одоо л болохоо байх нь гэж би бодлоо шүү. Тэгээд хаалгаа аяархан онгойлгож, харсан чинь тогооч хүүхэн минь сөхөрч суугаад хангинаж байна. Айснаа хэлэх үү гэж шивнэв. 

	— Байз байз гэж Яков түгшүүрлэн хүүхний түргэн түргэн урсган шивнэхийг зогсоож:

	— Урьдаар би явна гэв. 

	— Үгүй! гэж Полина жаалхан нударгаараа өвдгөө алгадаж,

	— Урьдаар би явна. Чи надад мөнгө өг... гэхэд

	— Чи юу болов, надад итгэхгүй байна уу? гэж эрэгтэй нь гомдож асуулаа. 

	— Би итгэхгүй байна. Би шударга хүн. Тийм болохоороо үгүй гэж шулуухан чамд хэлж байна. Хүн бүр эзэн хаанаасаа, ер юм бүрээс урваж байгаа ийм цагт итгэж болох уу. Чи хэнд итгэдэг вэ? гэж эрс шууд хэлжээ. 

	Полина үнэмшилтэй хэлж байснаас гадна товч шилбэ нь тайлагдсан, халатны үрчлээний цаана байгаа хөх нь учрыг улам ч үнэмшилтэй тодорхойлж байлаа. Яков Артамонов түүндээ буун өгч Полина маргаашаас эхлэн юмаа төхөөрч, Воргород ороод, тэнд Яковыг хүлээнэ гэж тогтжээ. 

	Маргаашаас нь Яков гэдэс дотор мөн толгой минь өвдөж байна гэж үрчгэнэх болов. Сүүлчийн хэдэн сарын дотор Яков их турж, бие нь сул дорой, мартамтгай болсноос гадна хөгжилтэй нүд нь цогоо алдсан болохоор түүний бие муу гэхэд эс үнэмших шалтгаан байсангүй. Найм хоногийн дараа Яков хотоос галт тэрэгний өртөө буудал орохоор явав. Төвийж хага хатсан шавраар дүүрсэн гүнзгий хонх ёнх дотроос цухуйсан том том чулуу бүхий засмал замын хажуу талаар алгуурхан гэлдрүүлж явлаа. Яковын ард нь энэ замтай адил сүйтгэгдэж, эвдэрсэн амьдрал хоцорч, өмнө нь униарлаг үүлний төв дундах урин зөөлөн нүхнээс үхээнц будлан наран цайран толонтон шагайж харагдав. 

	Нэг сарын дараа Москвагаас Мирон ирээд, Татьянад хандаж, толгойгоо бөхийлгөж алгаа харан:

	— Чамдаа их харамсалтай нэг юм хэлэхээс аргагүй боллоо. Яковын сууж байсан өнөөх бузар хүүхэн Москвад над дээр орж ирээд Яковыг хэдэн хүн, (одоогийн хүнийг ямар ч хүн гэх вэ дээ!.. ) зодож жанчаад вагоноос аваад, хаячихсан гэж хэлсэн... гэжээ. 

	— Үгүй! гэж Татьяна дуу алдаж сандал дээрээсээ өндөс хийв. 

	— Галт тэрэгний гүйдэл дунд нь шүү. Тэгээд хоёр хоногийн дараа нас барсан гэнэ. Тэр хүүхэн нь Петушки өртөөний дэргэдэх тосгоны хүн оршуулдаг газар Яковыг нутаглуулсан гэнэ гэж Мирон хэлэв. 

	Татьяна нүдээ алчуураар таглаад дуугүй суув. Ёнтгор мөр нь чичирч, хар платье нь доошоо урсах мэт үелзэн урт хүзүүтэй энэ туранхай эмэгтэй хайлан урсаж байх шиг санагдав. 

	Мирон нүднийхээ хавчаар шилийг засаж хийгээд, хуруунуудаа нужигнуулан хөшөөг гаргаж шөнө өглөө хоёрын мөргөлийн дохионы ганцхан хонхны дуугарахыг чагнан, өрөөн дотуур явж байснаа:

	— Одоо уйлаад яах вэ. Эндээ гэж хэлэхэд тэр маань ямар ч нэмэргүй хүн байсан. Ичмээр тэнэгдүүхэн ч амьтан юм сан. Намайг чи уучил хайран л байхгүй яах вэ. За ийм л байна гэв. 

	— Бурхан минь гэж Татьяна улаан зовхио анивалзуулж хэлээд хуруугаа шүлсээрээ норгож, хөмсгөө илэв. 

	Мирон халаасандаа гараа хийгээд, ярихдаа

	— Тэр айхавтар шуламс нь гашуудаж, яваа бэлэвсэн авгайн дүр үзүүлэхчээ аялж явна билээ. Гэхдээ их гоё хувцасласнаас нь үзвэл цаадах чинь Яковыг тоносон нь яах аргагүй ил мэдэгдэж байна. Та нарт нааш нь бичсэн гэж байна билээ гэж хэлэхэд,. Татьяна захиа ирээгүй гэж толгой сэгсэрчээ. 

	— Үгүй юү? Тэгж л таарна гэж би мэдлээ л дээ. Эх эцэг хоёрт нь үүнийг мэдэгдээд, яамай. Яковыгаа амьд яваа гэж бодож сууг гэж санаж байна. Тийм үү?

	— Тийм ээ. Тэгвэл дээр гэж Татьяна Мироны хэлснийг зөвшөөрлөө:

	— Авга ах юм мэдэхээ бүр байчихжээ. Харин Яковын эх нь нулимсандаа живж үхэх биз... 

	Татьяна толгой сэгсрэн

	— Удахгүй бид бүгдээрээ үхнэ байх гэв. 

	— Эндээ үлдвэл ч магадгүй шүү. Юу ч гэсэн би эхнэр хүүхдүүдээ бушуухан эндээс явуулна. Захар Морозовын яахыг хүлээлгүй эндээсээ зайлж үз гэж би чамдаа зөвлөх гэсэн юм. Ингэхлээр хөгшдөд юу ч хэлэхгүй байхаар шийдье. Чи намайг уучил, би харъя даа. Эхнэрийн бие базаахгүй... 

	— Зам нэн хэцүү муухай болсон. Одоо замаар явахад хэлж баршгүй хэцүү болжээ гэж Мирон хэлээд урт гараараа дүү хүүхний гарыг барьж дугтраад гарлаа. 

	Өвгөн Артамонов хагас, нойрмогийн байдлаар амьдрах болж, улам гүн нойронд аажим аажмаар дарагддаг болж байлаа. Шөнө мөн өдрийн ихэнх хэсгийг өвгөн орондоо хэвтэж бусад цагийг цонх руу харуулж тавьсан түшлэгтэй сандал дээр сууж, өнгөрүүлдэг байлаа. Цонхны цаана хөх огторгуй мэлтийн хааяа тэр хоосон хөх зайг үүл ирж, бүрхээдэг аж. Толинд харвал сэлхэрсэн нүдтэй ширэлдсэн хөх бор сахалтай шалхгар, минчгэр нүүртэй бүдүүн өвгөний бие тусч үзэгдэн Артамонов нүүрээ толинд хараад

	— «Сүрхий шумуул юм даа» гэж бодно. 

	Эхнэр нь хүрч ирээд дээр нь бөхийж

	— Явж үз, эмчлүүлэх хэрэгтэй гэж гэмрэн уйлагнав. 

	— Тонил цаашаа. Хөгшин гүү чи зайл гэнэм. Яршиг болж гүйцлээ чи, амар заяа үзүүл гэм гэж урдаас нь Артамонов залхуутайяа хөөв. 

	Артамонов гэртээ ганцаараа үлдэхдээ хашаа, цэцэрлэг дотор, ер газар бүхэнд хүн олны баяр хөөр болон шуугилдахыг чагнах бүлгээ. Гэтэл фабрик нь чив чимээгүй байжээ. 

	Мөчидхөн санаа бодлоороо Артамоновыг хатгаж сэрээдэг, ярилцаж дассан өнөөх мэхлэгдэж явсан хүний талийж үгүй болсон нь ер сайн болжээ. Яагаад вэ гэвэл өвгөнд юм бодох гэгч төвөгтэй бас бодох дур нь хүрэхээ байсны дээр нэгэнт юу ч ойлгож болшгүй болохоор бодоод, бодоод нэмэргүй гэдгийг хэдийн ухаарчээ. Яков, Татьяна, хүргэн хүү цөмөөрөө. хаашаа алга болов? гэж өвгөн бодов. Заримдаа Артамонов эхнэрээсээ асуухдаа

	— Илья эргээд ирсэн үү?

	— Үгүй. 

	— Ирээгүй л байна уу?

	— Үгүй. 

	— Бас Яков?

	— Яков ч алга

	— За тийм байж. Зугаалцгааж л яваа байж. Харин фабрикийн аж төрлийг нь Мирон сорж гүйцдэг байжээ. 

	— Энэ талаар чи бүү бодооч ээ гэж Натальягийн зөвлөгөө өгөхөд

	— Тонил гэм гэж Артамонов хөөдөг аж. 

	Эхнэр нь цаашаа булан руу зайлж бүх насаа хамт өнгөрүүлсэн хүн агснаа бүдэг сүүхгэр нүдээр гөлрөн, суудаг аж. 

	Натальягийн толгой салганаж, хоёр гар нь булгарсан юм уу гэмээр тойм муутай хөдөлдөг болжээ. Бие нь турж, мах мариа нь өөхөн дэн ширгэсэн шиг шуурчээ. 

	Орон байшинд нь хааяа нэг биш, улам олонтоо болдог болсон учир нь үл ухагдах нэг хөл хөөрцөг Петр Артамоновыг сэрүүлжээ. Үл таних гаднын хүмүүс ирэхэд тэдний тийнхүү орлиотой шуугилдахын учрыг мэдэх гэж Артамонов ажиглан харвал:

	— Бурхан минь, юу болж байгаа нь энэ вэ? Яалаа гэж тэр вэ? Эзэн нь биеэрээ энэ сууж байна. Бид л эзэн нь юм! Энийг аваад явахыг зөвшөөрч үз. Наадах чинь хот орж эмчлүүлэх учиртай хүн! Аваад явъя зөвшөөрч үз гэж гэргийнхээ гаслан гуйхыг сонсжээ. 

	«Нуух санаатай юм. Юугаа нуух гээ юм бол? Тэнэг эм. Бүх насаараа тэнэглэсээр ирсэн амьтан. Яков энийгээ дуурайж төрсөн юм. Харин Илья л намайг дуурайсан шүү. Илья эргэж ирээд, эмх замбараатай болгох байх» гэж Артамонов дотроо бодлоо. 

	Бороо орж, цас лавшин тэсгэм хүйтэн жавар хангинаж цасан шуурга уухилан шуурсаар байлаа. 

	Артамонов их өлссөнөө гэнэт мэдэж, хагас сэрүүн хагас нойрмог байдлаасаа хагацаад, цэцэрлэг доторх сэхээвч асарт хэвтэж байгаагаа сая мэдлээ. 

	Шилний цаанаас нойтон модны мөчрүүдийн завсраар харагдаж байгаа улбар тэнгэр модны дэргэд нь, ер гараар хүрч болмоор хачин ойрхон байх шиг санагдлаа. 

	— Юм идмээр өлсөж байна гэж Артамоновын хэлэхэд хүн хариу дуугарсангүй. 

	Цэцэрлэгийг чийглэг, хөхөвтөр, манан бүрхэж, сэрүүн асрын өмнөхөн хоёр морь толгойгоо нэг нэгнийхээ хүзүүн дээр тавьж зогсон байв. Тэдний цаадах банзан дээр том гэгчийн боодол олс задалж ээдрээг гаргаж, суугаа цагаан цамцтай хүн харагдав. 

	— Наталья дуулж байна уу? Идэх юм аль... 

	Гэргий Наталья үүний урьд Артамоновын дэргэдээс ер салдаггүй бөгөөд ухаан мэнэрснээс сэхээ орж, дуудахад дорхноо хүрээд ирдэг байсан бол өнөөдөр алга болчихжээ. 

	«Яачхав аа? гэж Артамоновын бодохтой зэрэг толгойд нь сэхэл орж, — Өвдчих өө юм болов уу?» гэж саналаа. 

	Толгойгоо өндийлгөж харсан нь халуун усны пингийн хаалганд нэг юм гялалзаж, ажиглавал тэр бургасны цаана сайн харагдахгүй байгаа ногоовтор хувцастай цэргийн хүний нуруун дахь бууны жад боллоо. 

	Нөхөд та нар яаж байна? Тоглоом хийж байна уу? Морьдыг ингэж арчилдаг бил үү? Хүн гахайгаа ч ингэж байлгадаггүй. 

	Өвсөө хураалгүй юунд норгочхов. Халуун усны пинд цоожтой суух дур чинь хүрэв үү? гэж хашаан дотор нэг хүний хашхирах нь сонсогдов. 

	Өнөөх цагаан цамцат хүн өвдөг дээрх олсоо хаяж босоод цэргийн зүг харан:

	— Та чинь тэнгэрээс гэнэт буугаад ирэв үү? Энэ мууг чөтгөр аваачаасай! гэж аяархан хэлэв. 

	— Дарга нар урьдынхаас ч их олон болчихжээ гэж цэрэг хэлэв. 

	— Хэн нь энэ чөтгөрүүдийг томилдог юм бол?

	— Өөрсдөө өөрсдийгөө томилохгүй юу. Одоо нөхөр минь чавганц нарын үлгэрт гардаг шиг юм бүхэн өөрснөө аяндаа л бүтдэг болсон шүү. 

	Морьдын дэргэд хүн ирж дэлээс нь барилаа. 

	— Ээ чи миний гэргийг дууд! гэж өвгөн Артамоновын байдаг чадлаараа чанга дуугарахад

	— Өвгөн чи дуугай бай. Хараач хө, бас эхнэрт санаатай юу? гэж тэр нь хариулав. 

	Морьд яваад өглөө. Артамонов алгаараа нүүрээ бас сахлаа илж, хүйтэн хуруугаараа чихээ барьж үзээд, эргэн тойрноо харж алимын модны дэргэд сэхээвчийн шиллэгдээгүй туурганы дэргэд хэвтэж байгаагаа мэдлээ. Дээр нь улаан улаан алим тэс бөөнөөр хонгорцоглож ургасан байлаа. Хэвтэхэд дороос их хатуу юм. Дээрээс нь үнэгэн дотортой хуучин дээлээр нь хучсан байв. Өвлийнхөө дулаан пиджак өмссөн байтлаа бие нь халууцахгүй байв. Яагаад энд хэвтэж байгаагаа ухаарах аргагүй аж. Баяр болох гээд манайхан байшингаа цэвэрлэж байгаа юм уу? Гэтэл ямар баяр болдог бил ээ? Цэцэрлэг дотор морьд ороод, бас халуун усны пингийн үүдэнд цэрэг зогсож байдаг нь юу юм? Бас хашаан дотор хэн «Та нөхөд юү ч мэдэхгүй ёстой балчир жаалууд юм. Юу гэнэ? Хүмүүс ядарсан гэнэ ээ? Ядрах болоогүй. Тэнэг хүн биш бол... ” гэж хашхираад байдаг бил ээ?

	Тэр хүмүүс хол хашхиралдаж байсан боловч дуу нь чанга, чих дөжрүүлэн толгой шуугиулж байв. Хөл нь ор алга болсон шиг өвдөгнөөс доош мэдээгүй болчихжээ. Ханан дахь алимыг будагч Ванька Лукин гэдэг хулгайч зурсан юм. Тэр хүн дуган сум тонож баригдаад гянданд үхсэн билээ. 

	Сэхээвчинд сагсгар малгайтай өргөн зузаан хүн орж ирсэн нь хүйтэн сүүдэр дагуулан давирхайн хурц үнэрийг их л ханхлуулав. 

	— Энэ чинь Тихон уу даа? гэвэл

	— Тэгэлгүй яах вэ гэнэ. 

	Тихоны уцаар хариу нь мөн л чих дүйрүүлэх аж. 

	Хашааны ажилчин энэ өвгөн хяхнах шалан дээгүүр хөвж яваа юм шиг гараа дэлэн, сэлэх мэт хөдөлгөж байв. 

	— Энэ хэн хашхираад байна?

	— Захарка Морозов. 

	— Яах гэж энд цэргүүд ирээ вэ?

	— Дайн болж байна. 

	— Артамонов баахан дуугай байснаа:

	— Тэгээд дайсан энд хүрээд ирчих ээ юу? гэж асуув. 

	— Энэ чинь Петр Ильич чиний л эсрэг хийж байгаа дайн

	— Муу тэнэг чи битгий тоглоод бай. Би чиний нөхөр биш гэж эзэн нь эрс чанд хэлэв. 

	— Дахиад дайн хүсэхгүй учраас сүүлчийн дайн хийж байна. 

	Одоо бүгдээрээ нөхөр болсон шүү. Харин би тэнэг болъё, гэхэд үнэхээр хөгшдөх байна гэж Тихоны тайван хариулах нь сонсогдов. 

	Тихоны дайрч доромжилж байгаа нь ил байлаа. Одоо тэр орж ирээд малгайгаа авалгүй, эзнийхээ хөлийн дэргэд дүрэм журамгүй ажиг ч үгүй суучихлаа. 

	— Найман цагаас хойш гудамжаар нэг ч хүн явж болохгүй гэж сөөнгө хоолойтой хүн хашаан дотор тасалдангуй дуугаран тушааж дуулдав. 

	— Гэргий минь хаа байна? гэж Артамоновын асуухад — Талх эрэхээр явлаа гэв. 

	— Эрэх ээ? Яагаад тэр вэ?

	— Тэгэлгүй яах вэ. Талх гэдэг чинь тоосго биш болохоороо гудамжинд хэвтдэггүй шүү. 

	Цэцэрлэг дотор харанхуй бүрий улам өтгөрч, хар хөх өнгөтэй болон хувирч халуун усны пингийн тэнд байсан цэрэг эвшээлгэн дуу тавьж байв. Түүний бараа харагдахаа байж ганцхан жад нь усан дотор яваа загас шиг гялалзан байв. Артамонов олон олон юм Тихоноос асуумаар байсан боловч тэр хүнд ойлгогдохоор юм хэлэх биш гэж бодоод дуугүй болсноос гадна асуух гэсэн юм нь давхцан хоорондоо холилдож аль нь чухлыг ялгахад бэрхтэй байлаа. Бас гэдэсний өлсөж байгааг хэлээд барах уу. 

	Тихон бавтнасаар суув. 

	— Тэнэг гэхдээ би үнэнийг хамгийн түрүүнд мэдсэн юм. Одоо цаг яаж эргэв дээ бүгдийг цөллөгийн ажил хийлгэнэ ээ гэж би хэлж байсан юм. Одоо тэр цаг иржээ. Даавуу алчуураар тоос унагадагтай адил цөмийг нь сэгсэрчээ. Зоргодос хамсан шиг хамчихлаа. Петр Ильич ийм байна. Чөтгөрийн харуулдаж байхад чи түүнд туслалцаж байлаа. Юуны тулд бил ээ? Бүгдээрээ нүгэл хураагаад хураагаад л байлаа. Нүгэл нь ч тоо томшгүй болжээ. Би цөмийг нь хараад л гайхдаг сан. Хэдийд эцэс нь ирдэг бол? гэж. Одоо та бүгдийн эцэс чинь иржээ. Энэ бүхэн та нарт цутгасан тугалга болж ирлээ... Тэрэг дугуйгаа гээчихлээ гэдэг нь ёсоороо болов. 

	«Энэ дэмийрч байх шив» гэж Артамонов бодсон ч цааш нь юм асуухаар шийдлээ. 

	— Би яагаад энд байна?

	— Байшингаас чинь хөөсөн

	— Мирон уу?

	— Үгүй бүгдийг чинь хөөсөн

	— Аа... Яков яав?

	— Аль хэдийний алга болсон

	— Илья хаа байна?

	— Эдэнтэй нэг явна гэлцэх юм. Тэр чинь эдэнтэй яваа дээрээс л чи амьд гарч байгаа юм байхаа. Тийм биш бол ч... 

	«Дэмийрчихжээ» гэж Петр Артамонов бат шийдэж өвгөн чи зөнөглөж дээ. Чи ч тэгж л таарах хүн байсан гэж бодоод дуугарахаа болив. 

	Бүдэг жижиг од мичид тэнгэрээр түгэв. Үүний урьд ийм одон мичид үзэгддэггүй байсан биш бил үү? Ийм ч олон байдаггүй шиг. 

	Тихон малгайгаа авч, базсанаа дахиад бавтнаж гарахдаа:

	— Та нарын заль мэхний тэнэглэл чинь та нарыг хөмрүүлж байна. 

	Харин гуйлгачин нарт амар боллоо гэж Тихон хэлснээ. 

	— Данс хөтлөгчийн жаалыг чи санаж байна уу? гэж гэнэт дуугаа хувиргаж асуулаа. 

	— За? Тэгээд юу гэж?

	Гэнэт тавьсан асуулт түүнийг айлгав уу, эсвэл зөвхөн гайхаш төрүүлэв үү гэдгийг Петр Артамонов ялгаж чадаагүй байснаа:

	— Чи түүнийг Захарын гөлөг алсантай адилаар алсан яах гэж алсан бэ? гэж Тихон хэлэв. Үүнд Артамоновт хамаг учир нь тодорхой болов! Тихон түүнийг мэдүүлжээ. Тэгээд өвчтэй өвгөнийг баривчлаад байгаа нь энэ ажээ гэж Артамонов мэдсэн ч төдий л айсангүй, харин ч хүн ёсонд нийлэлцэхгүй тэнэг явдалд зэвүүцэж, тохойгоороо тулан, толгойгоо өндийлгөж зэмлэх дооглох байдлаар дуугарч, эхлэхэд хэл нь гашуу оргиж ам нь хатаж байв. 

	— Чи худал хэлж байна. Ямарваа эндэгдэлтэй хэрэгт хугацаа гэж байдаг. Гэтэл чи бүх хугацааг өнгөрүүлсэн. Тийм байна. Тэгээд чи буйдран солиорчээ. Бас чи тэгэхэд харсан юмаа ч, тэгэхэд хэлж байсан юмаа ч бүгдийг нь мартчихжээ... 

	Өвгөн Тихон үгийг нь таслан:

	— Би юу гэж хэлсэн бэ? Би нүдээрээ хараагүй нь хараагүй. Тэгсэн ч би ойлгосон юм. Чамайг яадгийг чинь харах юм сан гэж би хэлж байсан юм. Би чамд худлаа хэлсэн юм. Харин чи миний тэр худлаа хэлснийг шүүрч аваад, баярлаж байсан. Чамайг яадаг бол гэж би хүлээгээд хараад л явлаа. Танайхан бүгдээрээ адилхан улс аа. Алексей Ильич архич хадам эцэгтээ зааж сургаж, Барскийн гуанзыг галдуулсанд, эцэг чинь үүнийг тухайлж мэдээд, тэр архичныг үхэхээсээ өмнө аргалж алуулсан юм. Никита Ильч энэ явдлыг мэдэж байсан. Тэр чинь юм бүгдийн учрыг ухаанаараа мэдэж олсон хүн. Уул нь Никита Ильич дуугүй суувал зохих байсан ч чамд уурлаад, надад бүгдийг нь хэлсэн дэг. «Чи гэлэн хүн. Энэ бүгдийг мартах ёстой. Харин би л санаж явъя» гэж би хэлж байсан юм. Та нар гэлэн дүүгээ тийм ажил хэргээрээ айлгаж, сүрдүүлсэн улс. Та нар түүнээ боож үхэхэд хүргээд дараа нь биднийхээ төлөө залбирч яв гэж хэлээд хийдэд суулгасан. Гэтэл тэр чинь та нарынхаа төлөө залбиръя гэхээс аймаар байжээ. Тэгээд залбирч зүрхэлсэнгүй билээ. Үүн дээрээс болж тэр хөөрхий бурханд сүжиггүй болсон шүү. 

	Тихон хоног өдрүүдийн эцэст хүртэл яриад байж чадмаар санагдаж байлаа. Ярихдаа бодлого болж аяархан бас уур хорсолгүй ярьж байв. Үдшийн харанхуй бүрийн бүгчим харанхуйд энэ хүн үзэгдэхээ байж байлаа. Түүний ширүүн үг шөнийн цагт жоомны сэрчигнүүлэх чимээ мэт санагдаж, Артамоновыг айлгаагүй боловч их л төвөгтэй байсан учир Артамоновыг дуугүй болгож билээ. Учир нь мэдэгдэхгүй энэ хүн солиорчихлоо бололтой гэдэгт Артамонов улам үнэмшиж байв. Гэтэл өнөөх нь мөрөн дээрээ үүрсээр ирсэн хүнд ачаагаа сая буулгаж хаясан мэт уртаар санаа алдаж, улирсан баларсан юмыг малтаж, төнхөж нэг л янзаар хүүрнэсээр байлаа. 

	— Намайг ч Артамонов танайхан сүжиггүй болголоо. Та нараас болж Никита Ильич намайг замыг минь алдуулж өөрөө бурхангүй болсноор барахгүй бас намайг бурхангүй болгосон шүү... Танайханд бурхан чөтгөр аль аль нь байх биш дээ. Танайх хүнийг мэхлэхийн тулд байшиндаа бурхан тахидаг. Танайд юу байна? Мэдэхэд бэрх. Нэг юм байгаа ч юм шиг. Танайхан луйварчид юм. Луйвраар амьдарч ирсэн. Харин одоо та нарыг бүгдийг нүцгэлсэнд сая цөм ил болжээ... 

	Артамонов биеэ арай хийж хөдөлгөж аймшигтай хүнд хөлөө газарт тавьсан нь улны арьс хүйтэн шаланд хүрснээ мэдсэнгүйд өвгөнд хөл нь тасарч ойчоод өөрөө хий агаарт дүүжлэгдсэн мэт санагдан хирдхийж Тихоны мөрнөөс бариад авчээ. 

	— Хаа очих нь вэ? гэж хашааны ажилчин гарыг нь баримаг чангаар түлхэн, мөрөөсөө зайлуулж, — Бүү хүр. Багалзуурдаж алдаг чадал чинь алга. Харин чиний эцэг бяртай хүн байсан юм. Бярдаа эрдэж бяраа гайхуулж явсаар үхсэн. Намайг та нар л сүжиггүй болгосон гэж би чамд хэлж байна шүү. Одоо яаж үхэхээ би мэдэхээ байчихлаа. Чөтгөр та нарыг би ханатлаа харснаар... 

	Артамонов улам ихээр өлсөж байснаас гадна хөлдөө нэн их санаа зовж байв. 

	«Би үхэж байгаа нь энэ гэж үү? Би далан тав ч хүрээгүй яваа юм, бурхан минь... ” гэж бодов. 

	Артамонов дахиад хэвтэх гэсэн боловч хөлөө өргөх тэнхэл хүрсэнгүйд:

	— Туслаач. Хөлийг минь өргөж өг! гэж Тихонд тушаалаа.

	Тихон хуучин эзнийхээ мэдээгүй болсон хөлийг өргөж бандан дээр тавьж, ой гутаж газарт нулимаад дахиад сууж, малгайгаа гараараа хатгаж эхэллээ. Түүний гарт нэг юмны гялалзахад Артамонов сайн ажиглавал том тэвнэ ажээ. Тихон харанхуйд малгайгаа ингэж хөшиж сууснаараа, галзуурч гэсэн Артамоновын бодлыг бүр ч бататгаж өглөө. Дээгүүр нь шөнийн бор эрвээхэй эрвэлзэн нисэж байв. Цэцэрлэг дунд шаргал өнгийн гурван гэрэл зурвас хийж:

	— Нөхөд өө, гэдрэгээ! Бидэнд явах зам байхгүй, хойшид ч байхгүй гэж нэг хүний холоос боловч тодхон хэлэх нь сонсогдож байтал Тихон тэр хүний дууг даран:

	— Бас эцэг чинь ялгаагүй чамтай адил байсан. Миний ахыг тэр алсан юм гэж хэлэв. 

	— Худлаа гэж Артамонов өөрийн эрхгүй хэлснээ хэдийд? гэж асуув. 

	— Хэдийдээр нь чи яах гэв?

	Гэдэс өлсөж, дотор харлаж тамир алдарч байгаагаа мэдсэн Артамонов гэнэт цухалдаж:

	— Галзуу минь чи яах гэж дагтан худал хэлээд байна? Яах санаатай вэ? Чи миний ичих сэтгэл нэр төрийн шүүгч минь болоо юу? Яах гэж чи гуч гаруй жил дуугүй явсан юм бэ? гэж асуув. 

	— Дуугүй л явсан, тэгэхлээрээ л бодож л явсан хэрэг дээ. 

	— Уур хорслоо хурааж хуримталсаар ирсэн хэрэг үү? Ай зайлуул... За чи цагдаагийн газар очиж мэдүүл... 

	— Цагдаа байхгүй болсон шүү дээ. 

	— Энэ хүн намайг бүх насаар минь хооллуулж, хувцаслуулж байсан. Энийг шийтгэж өгөөч гэж очоод хэл! Чи ховлохоо ховлочхоод ир ээ биз! Тэгээд одоо юу хэрэгтэй юм бэ? Хэл, мэдүүл. Намайгаа хавчиж хях, айлга! Мөнгө шаард!

	— Мөнгө чамд байхгүй. Чамд юу ч байхгүй. Ерөөс ч байсангүй. Шүүгчийг чинь би шал тоохгүй, нулимчина. Би өөрөө өөртөө шүүгч юм. 

	— Солиот хүн минь чи тэгвэл юугаар намайг айлгах гээд байна?

	Гэтэл Тихоны айлгах санаагүйг Артамонов бүдэг бадаг гадарлаж байв. Тихон гэмэрсээр л:

	— Каин та нарын сөнөх цаг иржээ. Яах гэж ахыг алсан бэ?

	— Чи ахынхаа тухай худлаа хэлж байна. 

	Хоёр өвгөн ам булаалдан нэг нэгнийхээ үгийг тас дайран хурдан хурдан ярьж гарлаа. 

	— Би худал хэлэв үү? Би тэгэхэд түүнтэйгээ хамт байсан. 

	— Хэнтэй вэ?

	— Ахтайгаа. Түүнийг чиний эцгийн цохичиход би зугтаасан юм. Чиний эцэг түүний цусанд хахаж үхсэн шүү. Цус урсгах ямар хэрэг байв?

	— Чи хожимджээ... 

	— Одоо болоход танайхныг өнхрүүлэн унагааж, чи ямар ч хамгаалалтгүй ганцаараа хоцорлоо. Би ч яах вэ, энэ бүхнээс холхон байсан хэвээрээ үлдлээ... 

	— Солиороод үлдсэн чи... 

	Газар ухаж байсан хүн одоо эзнээ, хамаг юм үл үзэгдэх аймшигтай харанхуй нүх, шоронд хөөн оруулж байна гэдгийг Артамонов мэдэрч

	— Чи хожимдсоон. Чи худал хэлж байна. Чамд ах ер байсангүй. Ер чам шиг амьтанд юу ч байдаггүй гэж шургуу зүтгэн хэлэв. 

	— Гэхдээ бидэнд шударга сэтгэл гэж байдаг. 

	— Чи өөрөө миний хүү Ильягийн замыг алдуулсан шүү. 

	— Артамонов танайхан л миний мөрийг алдуулсан юм. Никита Ильич хуучийг минь сэдрээсэн юм аа. 

	— Тэр чинь чамайг л хуучныг минь сэдрээсэн гэдэг юм байх чинь юу билээ. 

	— Чиний эцгийг алах сан гэж их боддог байлаа. Нэг удаа би түүнийг чинь хүрзээр толгой руу нь буулгачих шахсан... Танайхан өөдгүй зальтай улс. 

	— Чи ч өөрөө... 

	— Танайхан Серафимыг олж авсан юм. Тэр ч миний толгойг бас эргүүлсэн. Хэнийг ч тэр гомдоодоггүй мөртөө шударга бусаар нүгэлтэй амьдардаг байлаа. Яагаад тийм байв? Яах вэ дээ? Хаа ч гэсэн заль мэх л байх... 

	— Хэн бэ? Хаа очиж явна? Найман цагаас хойш гудамжаар явж болохгүй гэж хортой могой та нарт хэлсэн биш үү? гэж харанхуйн гүн дотроос нэг хүний ууртай асуух нь сонсогдов. 

	Тихон босож хаалганд очиж түүгээр харанхуй руу ороод алга болов. Цэцэрлэг дотор гурван гэрлийн шаргал зурвас дундуур бараан өнгийн нэг навсгар хар юм өнгөрөхийг сэтгэлийн зовлон түгшүүр өлсгөлөн ядрал зүдрэлийн аль алинд нэрвэгдсэн Артамонов хараад одоо хамгийн эцсийн аймшигтай юм болох нь гэж хүлээн нүдээ анилаа. 

	— Олов уу? гэж нэг хүнээс Тихоны асуухад нөгөөдөх нь:

	— Энүүхнийг л оллоо гэж хэллээ. 

	Энэ нь Артамоновын өөрийн гэргийн танил дуу ажээ. Хаагуур тэнэж өөрийг нь яагаад энэ өвгөнтэй орхисон юм бол?

	Артамонов нүдээ нээж хоёр тохойгоороо тулан өндийж хоёр хар бараан юмаар халхлагдсан хаалга руу ширтлээ. Миний өмнө хэн буруутай вэ? Хэний буруугаар амьдрал нь заль мэхээр дүүрсэн бэрх будилаантай болчихсон юм бол гэж Артамонов бүх насаараа бодож ирснээ гэнэт санаж билээ. Гэтэл тэр нь сая л цөм тов тодорхой болж өглөө. 

	Гэргий нь ирээд дэргэд нь бөхийж:

	— Аяа ачит бурхны минь ивээл... гэж шивнэв. 

	— Тихон, хамаг буруу нь энэнд байж шүү гэж Артамонов шийдэмгий хэлснээ сэтгэл амарсан бололтой санаа алдаж энэ л эхнэр шунаглаж, намайг өдөөж хатгасаар ирсэн юм шүү гэснээ:

	— Энэнээс л болж Никита дүү минь арилж өгсөн. Чи юу андах вэ? Тихон... гэж ялсан шинжтэй архирлаа. Артамоновын амьсгаа бачимдав. Түүний гэргий энэ үгэнд гомдохгүй, айхгүй байснаас гадна уйлсан ч үгүй зогсож байгааг харахад, гайхмаар байжээ. Гэргий нь салганасан гараар өвгөнийхөө толгойн үсийг илж, түгшсэн боловч элэгсэг энхрийгээр:

	— Аяархан, битгий чанга хашхирч үз. Энд цөм муу санаатан ойрхон шүү гэж шивнэнэ. 

	— Идэх юм аль... 

	Гэргий нь өвгөндөө өргөст хэмхийг хүнд гэгчийн нэг том талхтай гарт нь атгууллаа. Өргөст хэмхийг барьж үзвэл бүлээн, талх нь зуурсан гурил шиг хуруунд нь наалдаж байлаа. 

	— Энэ юу вэ? Надад өгч байна уу? Ердөө л энэ үү? гэж Артамоновын гайхан асуухад гэргий нь:

	— Христос бурхнаа санаж аяар гэм. Юу ч алга байна шүү дээ. Цэргүүд ч бас юу ч үгүй байна биш үү гэж Наталья аргадан шивнэв. 

	— Энэ чинь миний хамаг ачийн хариуд чиний надад өгч байгаа юм чинь үү? Айж зовсны минь хариуд бүх амьдралын минь хариу нь энэ үү? гэж Артамонов хэлээд талхаа гар дээр барьж жинг нь барагцаалж бодоод, аман дотроо бөвтнөж байснаа тэсвэрлэшгүй бэрх, ичиж үхэм доромжлолтой нэг юм болжээ. Үүнд Натальягийн ч буруу ядаж байхгүй юм гэдгийг гадарлажээ. 

	— Би идэхгүй гэж Артамонов бүдэг боловч тодхон хоолойгоор хэлээд, талхаа хаалга руу чулуудлаа. 

	Тихон бавтнан босож, талхыг газраас авч тоос шороог нь үлээлээ. 

	Наталья:

	— Ид, ид гэм. Чи бүү уурла гэж шивнэн өвгөнийхөө гарт талхаа дахиад хийлээ.

	Артамонов Натальягийн гарыг түлхэн нүдээ чанга аньж, шүдээ зууж:

	— Идэхгүй. Зайл цаашаа! гэж дэлбэртлээ уурлан хэлжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно. 
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа. 
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно. 

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана. 

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Сүхбаатарын нэрэмжит Хэвлэлийн Комбинат. 

	Улаанбаатар, Сүхбаатарын талбай, 2. 

